
ᒥᓂᔅᑕ ᐅᓛᔪᒃ ᐊᑭᓱᒃ, ᐆᕕᑎ ᐊᓚᑲᓐᓄᐊᖅ, ᒥᓂᔅᑕ ᔮᒃ ᐊᓇᕈᐊᖅ, ᔭᐃᒥᓯ ᐊᕐᕚᕐᓗᒃ, ᑖᓄᑦ ᕼᐊᕕᐅᔭᖅ, ᑕᐃᕕᑎ 
ᐃᒃᑲᕐᕆᐊᓗᒃ, ᐃᓄᑭ ᐃᖅᑭᑦᑐᖅ, ᒥᓂᔅᑕ ᐲᑕ ᑲᑦᑐᒃ, ᒥᓂᔅᑕ ᐲᑕ ᕿᓚᕝᕙᖅ, ᒋᓕᓐ ᒪᒃᓖᓐ, ᔫᐱ ᓄᑕᕋᖅ, ᒥᓂᔅᑕ 
ᑭᐅᓪᕕᓐ ᐃᖕ, ᐅᖃᖅᑎ ᑭᐅᓪᕕᓐ ᐃᖕ, ᓯᕗᓕᖅᑎ ᐸᐅᓗᓯ ᐅᑲᓕᖅ, ᒥᓂᔅᑕ ᐃᐊᑦ ᐲᑯ, ᔪᕋᐃᐊᔅ ᐳᑭᕐᓇᖅ, ᒥᓂᔅᑕ 
ᒪᓃᑦᑐᖅ ᑖᒻᓴᓐ, ᕼᐊᓐᑐ ᑐᑐ, ᕇᐱᑲ ᐅᐃᓕᐊᒻᔅ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ: ᐅᐃᓕᐊᒻᔅ ᒪᑐᐃᖅᓯᓂᕐᒧᑦ ᑐᒃᓯᐊᖁᓕᕆᕙᕋ 
 
>>ᑐᒃᓯᐊᕐᓂᖅ 
 
ᐅᖃᖅᑎ: ᐃᓚᖓ 2. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᐹᓪ ᐅᑲᓕᑎ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᒥᓂᔅᑕᐃᑦ ᐅᖃᐅᓯᖏᑦ 050–1(6): ᐃᓄᐃᑦ ᐸᓖᓯᓐᖑᕋᓱᐊᖅᑐᑦ ᐃᓕᓐᓂᐊᖅᑕᒥᓂᒃ ᐃᓱᓕᑦᑎᔪᑦ 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ. ᖁᕕᐊᓱᒃᐳᖓ ᑐᓴᖅᑎᑦᑎᔪᓐᓇᕋᒪ 
ᒪᓕᒐᓕᐅᖅᑎᐅᔪᓄᑦ ᑕᕝᕙᓂ ᑲᑎᒪᕕᒻᒥ ᐊᒃᑑᐸ 10, 2002-ᖑᑎᓪᓗᒍ, ᐃᓚᐅᖃᑕᐅᔪᓐᓇᓚᐅᕋᒪ 
ᓇᓪᓕᐅᓐᓂᕐᓯᐅᕈᑎᖃᖅᑐᓂᒃ ᐃᓕᓴᕆᔭᐅᓪᓗᑎᒃ ᖁᓕᑦ ᐊᑕᐅᓯᕐᓗ ᐃᓄᐃᑦ ᐸᓖᓯᓐᖑᕋᓱᐊᖅᑐᑦ 
ᐃᓱᓕᑦᑎᔪᓐᓇᑦᑎᐊᓚᐅᕐᒪᑕ ᕆᔭᐃᓇᒥ. ᖁᕕᐊᓱᒻᒪᕆᓚᐅᕆᕗᖓ ᐊᒥᓱᑦ ᐃᓚᒋᔭᐅᔪᑦ ᑕᐃᑲᓃᖃᑕᐅᔪᓐᓇᓚᐅᕐᒪᑕ 
ᓇᒻᒥᓂᖅ ᐊᑭᓖᓪᓗᑎᒃ. 
 
ᐄᐳᕈ 15-ᖑᓚᐅᖅᓯᒪᔪᒥ ᐃᓄᐃᑦ ᐸᓖᓯᐅᓂᕐᒧᑦ ᐃᓕᓐᓂᐊᕋᓱᐊᒻᒪᕆᓚᐅᕐᒪᑕ ᐱᖓᓲᔪᖅᑐᑦ ᑕᖅᑭᓄᑦ. 
ᖁᕕᐊᓱᒃᐳᖓᓗ ᑕᒪᕐᒥᓕᒫᐸᓗᒃ ᑖᒃᑯᐊ ᐸᓖᓯᓐᖑᕋᓱᐊᖅᑐᑦ ᐃᓕᓐᓂᐊᖅᑕᒥᓂᒃ ᐱᔭᕇᕈᓐᓇᓚᐅᕐᒪᑕ. 
 
ᐅᖃᖅᑏ, ᐃᓕᓴᕆᔭᐅᖁᓪᓗᒋᑦ ᑖᒃᑯᐊ ᐊᑎᖏᑦ ᐃᓱᓕᑦᑎᔪᕕᓂᐅᓚᐅᖅᑐᑦ ᐊᑎᖏᑦ ᑕᐃᔪᒪᒐᒃᑭᑦ. ᐅᑯᐊᖑᔪᑦ: 
 
 • ᓯᐅᓪᕕᐊ ᓵᑉ ᑲᖏᖅᖠᓂᕐᒥᐅᑕᖅ 
 • ᔪᐊᔨ ᕼᐃᐊᓄᕆ ᑲᖏᖅᖠᓂᕐᒥᐅᑕᖅ 
 • ᑏᓇ ᐸᓪᓗᖅ ᑲᖏᖅᑐᒑᐱᒻᒥᐅᑕᖅ 
 • ᕿᐸᓐᓂᖅ ᐃᔨᓯᐊᖅ ᐃᖃᓗᖕᒥᐅᑕᖅ 
 • ᕋᓱᓪ ᐊᕿᐊᕈᖅ ᐃᖃᓗᖕᒥᐅᑕᖅ 
 • ᒪᐃᑯ ᓵᓗᒨᓂ ᑭᓐᖓᕐᒥᐅᑕᖅ 
 • ᔭᐃᒥ ᓴᕕᑲᑖᖅ ᐊᕐᕕᐊᕐᒥᐅᑕᖅ 
 • ᓇᐃᑕᓐ ᒪᑲᐃ ᖁᕐᓗᒃᑐᕐᒥᐅᑕᖅ 
 • ᔭᐃᒥᓯ ᒥᐅᓐᔅ ᐸᖕᓂᕐᑑᕐᒥᐅᑕᖅ 
 • ᑕᐃᕕᑎ ᓛᓴᓐ ᐸᖕᓂᕐᑑᕐᒥᐅᑕᖅ 
 • ᐋᓂ ᑮᓇᐃᓐᓇᖅ ᐸᖕᓂᕐᑑᕐᒥᐅᑕᖅ 

ᑖᒃᑯᐊ ᐃᓱᓕᑦᑎᓯᒪᔪᑦ ᓄᓇᒋᔭᒥᖕᓄᑦ ᐅᑎᖅᓯᒪᓕᕐᑐᑦ. ᐃᓱᓕᑦᑎᓯᒪᓕᕋᓗᐊᖅᑎᓪᓗᒋᑦ, ᐊᒥᓲᖏᑦᑐᓄᑦ ᑕᖅᑭᓄᑦ 
ᐊᖏᖅᑎᑕᐅᓕᑕᐃᓐᓇᕋᔭᕐᒪᑕ ᐊᒻᒪᓗ ᐸᓖᓯᓐᖑᓪᓚᕆᓪᓗᑎᒃ ᐸᓖᓯᐅᖃᑕᐅᔪᑦ ᖃᓪᓗᓈᓄᑦ ᐸᓖᓯᒃᑯᓐᓄᑦ 
ᓅᑕᐅᓕᖅᐸᑕ. 
 
(ᑐᓵᔨᑎᒎᕈᓐᓃᕐᑐᖅ) ᐅᖃᖅᑏ, ᑖᒃᑯᐊ ᐃᓱᓕᑦᑎᓯᒪᔪᑦ ᐅᑕᖅᑭᓂᖃᕈᓐᓇᑦᑎᐊᓚᐅᕐᒪᑕ ᐊᒻᒪᓗ ᐃᓕᓐᓂᐊᖅᑕᒥᓂᒃ 
ᐃᓱᓕᑦᑎᓇᓱᐊᖅᓯᒪᑦᑎᐊᕐᑐᑦ. ᑖᒃᑯᐊ ᐱᐅᔪᒥᒃ ᐃᔾᔪᐊᕈᒥᓇᖅᑐᑦᑎᐊᖑᕗᑦ ᒪᒃᑯᒃᑐᖁᑎᑦᑎᓐᓄᑦ ᓄᓇᕗᒻᒥ. ᑖᒃᑯᐊ 
ᐃᓄᐃᑦ ᐃᓇᖏᖅᓯᓂᐊᕐᒪᑕ ᒫᓐᓇ ᐸᓖᓯᒋᔭᑦᑎᓐᓂᒃ, ᐊᒥᓲᓂᖅᐹᖑᔪᑦ ᐅᖃᓪᓚᕈᓐᓇᑦᑎᐊᕐᓗᑎᒃ 
ᐅᖃᐅᓯᑐᖃᖅᑳᕆᔭᑦᑎᓐᓂᒃ ᐊᒻᒪᓗ ᓱᓐᖏᐅᓐᖓᓪᓗᑎᒃ ᐱᖅᑯᓯᑦᑎᓐᓂᒃ. 
 
ᒫᓐᓇ ᐱᓕᕆᕙᓪᓕᐊᓇᓱᐊᕋᑦᑕ ᐃᓄᖕᓂᒃ ᐸᓖᓯᒃᓴᐅᓂᐊᖅᑐᓂᒃ ᐊᕐᕌᒎᓂᐊᖅᑐᒧᑦ. ᐊᔭᐅᖅᑐᖅᐸᒃᑲ ᒪᒃᑯᒃᑐᑦ 
ᑐᕌᖅᐸᓪᓕᐊᓗᑎᒃ ᐸᓖᓯᒃᑯᕕᖃᕐᕕᒋᓂᐊᖅᑕᖏᓐᓄᑦ ᐊᒻᒪᓗ ᑐᑭᓯᒋᐊᒃᑲᓐᓂᖁᕙᒃᑲ ᖃᓄᖅ 
ᐃᓚᒋᔭᐅᓕᕈᓐᓇᕐᒪᖔᑕ ᑲᓇᑕᒥ ᐃᓕᖅᑯᓯᕆᔭᐅᔪᒥᒃ ᐊᒻᒪᓗ ᐸᓖᓯᒃᑯᓐᓄᑦ ᓄᓇᕗᒻᒥ. 
 
(ᑐᓵᔨᑎᒍᑦ) ᐅᖃᖅᑏ, ᐊᒻᒪ ᓱᓕ, ᑭᒡᒐᖅᑐᕐᓗᒋᑦ ᐃᓚᒋᔭᐅᔪᑦ ᐊᒻᒪᓗ ᓄᓇᕗᒻᒥᐅᑦ, ᐅᐱᒋᔪᒪᒃᑲᓐᓂᖅᐸᒃᑲ ᐃᓄᐃᑦ 
ᐸᓖᓯᓐᖑᕋᓱᐊᕐᓂᕐᒧᑦ ᐃᓱᓕᑦᑎᔪᓐᓇᑦᑎᐊᓚᐅᕐᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᒃᑐᖅᑐᐃᑦ 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑏ, ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐊᓇᕈᐊᖅ, 
 
ᒥᓂᔅᑕᐃᑦ ᐅᖃᐅᓯᖏᑦ 051–1(6): ᓂᖅᓱᐃᔪᖅ ᐃᓕᓴᐱ ᐆᑦᑐᕙᒻᒥᒃ 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᒪᑭᑉᐳᖓ ᐃᓕᓴᖅᓯᔪᒪᓪᓗᖓ ᐃᓕᓴᐱ 
ᐆᑦᑐᕙᒻᒥᒃ ᒥᑦᑎᒪᑕᓕᒻᒥᐅᑕᖅ. ᐆᑦᑐᕙᒃ ᐃᓅᓯᓕᒫᕐᒥᓄᑦ ᐃᓕᓐᓂᐊᖅᑎᑦᓯᔨᐅᓯᒪᓕᕐᒪᑦ 
ᓴᐳᒻᒥᑦᑎᓇᓱᐊᑦᑎᐊᖅᓯᒪᓪᓗᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐅᖃᐅᓯᖓᓂᓪᓗ. 
 
ᐃᓕᓴᐱ ᐃᓕᓴᕆᔭᐅᓕᖅᑎᓯᒪᕗᖅ ᑐᓐᓂᖅᑯᑎᖃᖅᓯᒪᓂᖓᓄᑦ ᐊᕐᓇᐃᑦ ᓇᓕᒧᓐᓂᖃᓕᖅᑎᑕᐅᖁᓪᓗᒋᑦ ᐊᒻᒪᓗ 
ᐃᔾᔪᐊᕈᒥᓇᑦᑎᐊᕐᓗᓂ ᒪᒃᑯᒃᑐᑦ ᐃᓄᐃᑦ ᐊᕐᓇᓄᑦ. 
 
ᐊᒃᑑᐸ 18-ᖑᑎᓪᓗᒍ ᓂᖅᓱᖅᑕᐅᓚᐅᕐᒪᑦ ᑯᐃᓐ ᑭᒡᒐᖅᑐᖅᑎᖓᓄᑦ ᐃᓕᓴᔭᕆᔭᐅᔾᔪᑎᒥᒃ ᐃᓕᓴᕆᔭᐅᓪᓗᓂ 
ᐃᓄᐃᑦ ᐱᔾᔪᑎᒋᓪᓗᒋᑦ ᓇᓪᓕᐅᓐᓂᕐᓯᐅᕐᓂᐅᔪᒥ ᕇᑑ ᕼᐋᓪ ᐋᑐᕚᒥ. 
 
ᑲᑎᒪᔨᐅᖃᑎᒃᑲ ᐊᐱᕆᔪᒪᕙᒃᑲ ᐃᓕᓴᖅᓯᖃᑕᐅᖁᓪᓗᒋᑦ ᐊᒻᒪᓗ ᖁᔭᒋᓗᒍ ᐃᓕᓴᐱ ᐆᑦᑐᕙᒃ 
ᑐᓐᓂᖅᑯᑎᖃᑦᑎᐊᖅᓯᒪᓂᕐᒥᓄᑦ ᐃᓄᐃᑦ ᐱᖅᑯᓯᖓᓂᒃ, ᐃᑦᑕᕐᓂᓴᓕᕆᓂᕆᔭᖏᓐᓂᒃ ᐊᒻᒪᓗ ᐅᖃᐅᓯᖓᓂᒃ 
ᖁᕝᕙᕆᐊᖅᑎᑦᑎᓇᓱᐊᖅᓯᒪᓂᖓᓄᑦ ᐊᒻᒪᓗ ᐊᓯᐅᑎᑦᑎᑕᐃᓕᒪᓇᓱᐊᖅᓯᒪᓂᖓᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᒃᑐᖅᑐᐃᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑖᒻᓴᓐ 

ᒥᓂᔅᑕᐃᑦ ᐅᖃᐅᓯᖏᑦ 052–1(6): ᐱᓕᒻᒪᒃᓴᒍᑎᐅᓂᐊᖅᑐᑦ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᖕᓂ 
ᐊᐅᓚᑦᑎᔨᐅᔪᓄᑦ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᐅᖃᖅᑏ, ᒪᓕᒐᓕᐅᖅᑎᐅᔪᑦ ᑐᓴᖅᑎᑦᑐᒪᕙᒃᑲ 
ᑲᑎᒪᓂᖃᑦᑎᐊᓚᐅᕐᓂᖓᓄᑦ ᐱᓕᕆᕝᕕᖁᑎᒋᔭᕋ, ᐃᓚᒋᔭᐅᓪᓗᑎᒃ ᐊᖓᔪᖅᑲᐅᑎᐅᔪᑦ ᐊᒥᓱᑦ 
ᐱᓕᕆᕝᕕᐅᔪᓂᑦᑕᐅᖅ, ᐱᓇᓱᐊᕈᓯᐅᓚᐅᖅᓯᒪᔪᑦ ᐊᓂᒍᖅᓯᒪᓕᖅᑐᓂᑦ. ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᖕᓂ 
ᐊᐅᓚᑦᑎᔨᐅᔪᓄᑦ ᐊᕐᕌᒍᑕᒫᖅᓯᐅᑎᖏᓐᓂ ᑭᒃᑯᓕᒫᖅᑎᑦᑎᓚᐅᕐᒪᑕ ᐃᖃᓗᖕᓂ. 
 
ᓯᕗᓕᖅᐹᖅ ᐅᓪᓗᕆᔭᖓᓂ, ᖃᐃᖁᔨᓯᒪᓚᐅᕐᒪᑕ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖁᑎᖏᓐᓂᒃ ᐃᓚᐅᔪᓐᓇᖁᓪᓗᒋᑦ 
ᑲᑎᒪᓂᖃᖅᑎᓪᓗᒋᑦ ᐅᓪᓗᖅ ᐊᑕᐅᓯᕐᒧᑦ. ᑲᑎᒪᓂᕆᓚᐅᖅᑕᖓᓂ ᐱᔾᔪᑎᒋᓚᐅᖅᑕᖓᑦ ᐱᓕᕆᖃᑎᒌᓐᓂᕐᒥᒃ 
ᐱᕈᖅᑎᑦᑎᓇᓱᐊᕐᓂᖅ. ᓯᕗᓪᓕᖅᐹᖅ ᐅᓪᓗᖓᓂ ᑲᑎᒪᑎᓪᓗᒋᑦ ᐱᓕᕆᓂᖃᑦᑎᐊᖅᑐᐊᓘᓚᐅᕐᑐᑦ ᐅᖃᖅᑏ. 
 
ᐃᓚᐅᔭᖅᑐᐃᖅᓯᒪᔪᓕᒫᑦ ᐃᓱᒪᒋᓯᒪᔭᖏᓐᓂᒃ ᓂᓪᓕᐊᓂᖃᕈᓐᓇᓚᐅᕐᑐᑦ ᐱᓕᕆᖃᑎᒌᓐᓂᕐᒧᑦ 
ᐱᕈᖅᑎᑦᑎᓇᓱᐊᕐᓂᕐᒥᒃ ᓄᓇᓕᐅᔪᓂ. ᑖᒃᑯᐊ ᐃᓱᒪᓕᐅᕆᔭᐅᓯᒪᔪᑦ ᐱᕙᓪᓕᐊᑎᑕᐅᒃᑲᓐᓂᕈᓐᓇᓚᐅᕐᒪᑕ 
ᖃᓄᐃᓕᐅᕐᓂᒃᑯᑦ ᐅᓪᓗᓕᒫᒧᑦ. ᓯᕗᓪᓕᖅᐹᑦᑎᐊᒧᑦ ᑖᒃᑯᐊ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᖕᓂ ᐊᐅᓚᑦᑎᔨᓄᑦ 
ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᐱᓕᕆᖃᑎᒌᒍᓐᓇᓚᐅᕐᒪᑕ ᑲᑎᒪᓂᖃᖅᑎᓪᓗᒋᑦ ᐃᓕᓐᓂᐊᖅᓯᓐᓈᑦ ᓲᕐᓗ 
ᑕᒪᔅᓱᑐᓇᖅ ᐊᒻᒪᓗ ᑕᒪᓐᓇ ᑕᑯᔭᕋ ᐱᕙᓪᓕᐊᓂᑦᑎᐊᒻᒪᕆᐊᓘᓪᓗᓂ. 
 
ᑭᖑᓂᐊᒍᓪᓗ ᐅᓪᓗᕆᒃᑲᓐᓂᓕᖅᑕᖓᓂ ᐊᕐᕌᒍᑕᒫᖅᓯᐅᑎᖓᓂ ᑲᑎᒪᓂᖃᖅᑎᓪᓗᒋᑦ. ᐅᓪᓗᖅ ᑭᖑᓂᐊᒍᑦ, 
ᐅᖃᖅᑏ, ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᖕᓂ ᐊᐅᓚᑦᑎᔨᓄᑦ ᐊᒻᒪᓗ ᓄᓇᓕᖕᓂ ᒐᕙᒪᒃᑯᑦ ᐃᖏᕐᕋᔪᓕᕆᔨᒃᑯᓪᓗ 
ᐃᒃᐱᒍᓱᓐᓂᕐᓴᐅᓚᐅᕐᒪᑕ ᐱᓕᒻᒪᒃᓴᐃᑎᓪᓗᒋᑦ ᖃᐅᔨᓴᕐᓂᖅᑕᖃᕆᐊᖃᕐᓂᖓᓄᑦ. ᑕᒪᓐᓇ ᐱᓕᒻᒪᒃᓴᖅᑕᐅᓂᖅ 
ᖃᐅᔨᓴᖅᑕᐅᔭᕆᐊᖃᕐᒪᑦ, ᐊᐅᓚᑕᐅᓂᐊᕐᓗᓂ ᐱᓕᕆᕝᕕᖁᑎᓐᓄᑦ, ᐱᓕᕆᐊᖑᓚᐅᕐᒪᑦ 2002 ᐊᐅᔭᖓᓂ. 
ᑐᓴᕆᐊᕐᕕᒋᓇᓱᐊᖅᓯᒪᔭᑦᑎᒍᑦ ᓄᓇᓖᑦ ᐃᖅᑲᓇᐃᔭᖅᑎᖏᑎᒍᑦ ᓄᓇᕘᓕᒫᒥ, ᓴᖅᑭᑕᐅᓕᓚᐅᕐᑐᖅ ᐊᒥᓱᓂᒃ 
ᑎᑎᕋᖅᓯᒪᔪᖃᕆᐊᖃᕐᓂᖓᓄᑦ ᐱᓕᒻᒪᒃᓴᕈᑎᒋᔭᐅᔭᕆᐊᓖᑦ ᓄᓇᓕᖕᓂ ᐃᖅᑲᓇᐃᔭᖅᑎᓕᒫᓄᑦ. ᓄᓇᓕᖕᓂ 
ᒐᕙᒪᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᐊᒻᒪᓗ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᖕᓂ ᐊᐅᓚᑦᑎᔨᓄᑦ ᑕᒪᑐᒥᖓ 
ᖃᐅᔨᓴᕐᓂᕐᒥᒃ ᐊᒻᒪᓗ ᐊᑐᓕᖁᔭᐅᔪᓂᒃ ᐅᖃᖃᑎᒌᓚᐅᕐᒪᑕ ᑖᒃᑯᐊ ᐱᓕᕆᔾᔪᑕᐅᔪᒪᓯᒪᔪᑦ ᐃᓕᓴᕆᔭᐅᓯᒪᔪᖅ 
ᐱᓕᒻᒪᒃᓴᐃᔭᕆᐊᖃᕐᓂᖓᓄᑦ. 
 
ᑲᑐᔾᔨᓪᓗᑎᒃ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᖕᓂ ᐊᐅᓚᑦᑎᔨᐅᔪᑦ, ᐊᖏᖃᑎᒌᓚᐅᕋᑦᑕ ᓴᖅᑭᑦᑎᒐᔭᕐᓗᑕ 
ᐱᓕᕆᖃᑎᒌᓐᓂᕐᒥᒃ ᐊᐅᓚᑦᑎᓂᕐᒧᑦ ᐊᒻᒪᓗ ᑐᓐᓂᖅᑯᑎᖃᕈᓐᓇᕐᓂᕐᒧᑦ ᐊᒥᓱᓂᒃ ᐱᓕᒻᒪᒃᓴᐃᓂᕐᒧᑦ 
ᐃᓕᓐᓂᐊᕈᑎᒃᓴᐅᒐᔭᖅᑐᓂᒃ. ᒥᓂᔅᑕᐅᑎᓪᓗᖓ ᑕᕝᕗᖓ ᐱᓕᕆᕝᕕᐅᔪᒧᑦ ᑐᓂᓯᓯᒪᕗᖓ $750,000 ᐱᖓᓱᑦ 
ᐊᕐᕌᒎᓂᐊᖅᑐᓄᑦ ᑕᒪᔅᓱᒧᖓ ᐱᓇᓱᐊᕈᑎᐅᕙᓪᓕᐊᔪᒧᑦ. 
 
(ᑐᓵᔨᑎᒎᕈᓐᓃᕐᑐᖅ) ᑐᑭᒧᐊᒃᑎᑦᓯᔩᑦ ᑲᑎᒪᔨᕋᓛᖏᑦ ᐃᓚᒋᔭᐅᓪᓗᑎᒃ ᑲᑎᒪᔨᐅᖃᑕᐅᔪᑦ ᐱᓕᕆᕝᕕᓐᓂᑦ ᐊᒻᒪᓗ 
ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᖕᓂ ᐊᐅᓚᑦᑎᔨᓄᑦ ᑲᒪᒋᔭᖃᕐᓂᐊᕐᒪᑕ ᐱᓕᒻᒪᒃᓴᐃᓂᕐᒧᑦ ᐸᕐᓇᒍᑎᒥᒃ ᓄᓇᓕᖕᓂ 
ᐃᖅᑲᓇᐃᔭᖅᑎᓕᒫᓄᑦ ᐱᖓᓱᑦ ᐊᕐᕌᒎᓂᐊᖅᑐᓄᑦ. ᑐᕌᕈᑎᐅᑲᐅᑎᒋᔪᖅ ᓴᖅᑭᑦᑎᓗᑎᒃ ᐱᓕᒻᒪᒃᓴᐃᓂᕐᒧᑦ 
ᐃᓕᓐᓂᐊᕈᑎᒃᓴᐅᒐᔭᖅᑐᓂᒃ ᖁᓕᐅᓐᖏᓱᖓᖅᑐᑦ ᑕᖅᑭᐅᓂᐊᖅᑐᓄᑦ. 
 
ᐊᑯᓂᐅᓂᐊᖅᑐᒧᑦ, ᑐᕌᒐᕆᓇᓱᐊᖅᑕᖓᑦ ᐱᓕᒻᒪᒃᓴᐃᓂᖅ ᐊᑐᐃᓐᓇᐅᖁᓪᓗᒍ ᐱᕙᓪᓕᐊᑎᑕᐅᔪᓐᓇᖁᓪᓗᒍ 
ᓄᓇᓕᖓᓂ ᐃᓄᐃᑦ ᖃᓄᐃᑦᑐᓕᒫᓂ ᓄᓇᓕᖕᓂ ᐊᐅᓚᑕᐅᔪᑦ. 
 
ᐅᖃᖅᑏ, ᑕᕝᕘᓇ ᐱᓕᕆᖃᑎᒌᓐᓂᒃᑯᑦ, ᓄᓇᓕᖕᓂ ᐃᖅᑲᓇᐃᔭᖅᑎᐅᔪᑦ ᐱᓕᒻᒪᒃᓴᖅᑕᐅᒐᔭᕐᒪᑕ 
ᓴᖅᑭᑦᑕᕆᐊᖃᕋᔭᖅᑎᖏᓐᓂᒃ ᐱᕈᖅᐸᓪᓕᐊᒃᑲᓐᓂᕈᑎᐅᒐᔭᖅᑐᓂᒃ ᐊᒻᒪᓗ ᐃᓗᓕᖃᕐᓂᕐᓴᐅᓕᖁᓪᓗᒍ ᓄᓇᒋᔭᖏᑕ 
ᐃᓗᐊᓂ. ᖁᕕᐊᓱᒃᐳᖓ ᐱᓕᕆᕝᕕᖁᑎᒋᔭᕋ ᐱᓕᕆᖃᑎᖃᕈᓐᓇᓚᐅᕐᒪᑦ ᐊᖓᔪᖅᑳᖑᓂᕐᓴᖅ ᐊᐅᓚᑦᑎᔨᓂᒃ 
ᓄᓇᕗᒻᒥ ᐱᓕᒻᒪᒃᓴᖅᑕᐅᓕᕈᓐᓇᖁᓪᓗᒋᑦ ᓄᓇᓕᖕᓂ ᐃᖅᑲᓇᐃᔭᖅᑎᐅᔪᑦ ᐱᕈᖅᐹᓪᓕᖅᑎᑦᑐᓐᓇᖁᓪᓗᒋᑦ 
ᓴᓐᖏᓂᕐᓴᒥᒃ, ᐱᔪᓐᓇᕐᓂᕐᓴᐅᓕᕈᓐᓇᖅᑐᓂᒃ ᓄᓇᓕᐅᔪᓂᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᒃᑐᖅᑐᐃᑦ 

ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐃᖕ. 
 
ᒥᓂᔅᑕᐃᑦ ᐅᖃᐅᓯᖏᑦ 053–1(6): ᑮᓇᐅᔭᓕᕆᓂᕐᒧᑦ ᐃᖅᑲᓇᐃᔮᓄᑦ ᐱᓇᓱᐊᖅᑕᐅᔪᖅ 
 
ᒥᓂᔅᑕ ᑭᐅᓪᕕᓐ ᐃᖕ: ᐅᖃᖅᑏ, ᐱᑕᖃᖅᑎᑦᑎᔪᒪᒐᒪ ᑐᑭᓯᒋᐊᕈᑎᒃᓴᓂᒃ ᒪᓕᒐᓕᐅᕐᕕᒻᒥ ᒪᓕᒐᓕᐅᖅᑎᐅᔪᓄᑦ 
ᑮᓇᐅᔭᓕᕆᓂᕐᒧᑦ ᐃᖅᑲᓇᐃᔭᒃᓴᒥᒃ ᐱᓇᓱᐊᖅᑕᐅᔪᖅ ᐱᒋᐊᖅᑎᑕᐅᕋᑖᕐᓂᑰᒻᒪᑦ ᑮᓇᐅᔭᓕᕆᔨᒃᑯᓐᓂ. 
 
ᐊᕐᕌᓂᐅᓚᐅᕐᑐᖅ ᑮᓇᐅᔭᓕᕆᓂᕐᒧᑦ ᖃᐅᔨᓴᖅᑎᕐᔪᐊᖅ ᑲᓇᑕᒥ ᖃᐅᔨᒃᑲᐃᓚᐅᕐᒪᑦ ᒐᕙᒪᒋᔭᕗᑦ 
ᐱᑕᖃᖅᑎᑦᑎᔭᕆᐊᖃᕐᓂᖓᓂᒃ ᐃᓕᓐᓂᐊᕈᑎᒃᓴᒃᑲᓐᓂᐅᒐᔭᖅᑐᓂᒃ ᐊᒻᒪᓗ ᐱᓕᒻᒪᒃᓴᐃᔾᔪᑎᐅᒐᔭᖅᑐᓂᒃ 
ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ, ᐱᓗᐊᖅᑐᒥ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓯᓂᕐᒥ. ᒪᓕᒐᓕᐅᕐᕕᒻᒥ 
ᒪᓕᒐᓕᐅᖅᑎᐅᔪᑦ ᐊᖏᖃᑎᖃᓚᐅᕐᒪᑕ ᑕᒪᒃᑯᓂᖓ ᐃᓱᒫᓘᑎᒋᔭᐅᓯᒪᔪᓂᒃ ᐊᒻᒪᓗ ᐃᓚᒋᔭᐅᓯᒪᓪᓗᓂ 
ᑭᖑᓪᓕᖅᐹᖑᓚᐅᕐᑐᖅ ᑮᓇᐅᔭᑦ ᐊᑐᖅᑐᒃᓴᓂ, ᑐᓴᖅᑎᑦᑎᓚᐅᕋᑦᑕ ᑮᓇᐅᔭᓕᕆᔨᒃᑯᑦ ᐱᑕᖃᖅᑎᑦᑎᔪᓐᓇᓚᐅᕐᒪᑕ 
ᐊᑎᖃᖃᑕᐅᔪᓂᒃ ᐱᓕᒻᒪᒃᓴᖅᑕᐅᔪᓐᓇᕐᓗᑎᒃ ᑕᕝᕙᓂ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᔪᓐᓇᕐᓂᒥᒃ. 
 
ᑕᒪᓐᓇ ᐱᓇᓱᐊᕈᑕᐅᔪᒪᓯᒪᔪᖅ ᐱᓕᕆᐊᕆᓗᒍ, ᑮᓇᐅᔭᓕᕆᔨᒃᑯᑦ ᐱᒋᐊᖅᑎᑦᑎᓚᐅᖅᓯᒪᖕᒪᑕ ᑮᓇᐅᔭᓕᕆᓂᕐᒧᑦ 
ᐃᖅᑲᓇᐃᔮᒥᒃ ᐱᓇᓱᐊᖅᑕᐅᓯᒪᔪᖅ. ᐱᓇᓱᐊᖅᑕᐅᓯᒪᔪᑎᒍᑦ 12 ᐃᖅᑲᓇᐃᔮᒃᓴᑦ ᓴᖅᑭᑕᐅᓯᒪᓕᖅᑐᑦ, 8 
ᐃᖅᑲᓇᐃᔮᒃᓴᑦ ᐊᖓᔪᖅᑳᖃᕐᕕᐅᑉ ᐊᒡᓚᕝᕕᖓᓂ ᐊᒻᒪᓗ 4 ᐊᕕᒃᑐᖅᓯᒪᓂᐊᓂ ᐊᒡᓚᕝᕕᐅᔪᓂ. 
 
ᐅᖃᖅᑏ, ᑮᓇᐅᔭᓕᕆᔨᒃᑯᑦ ᓴᖅᑮᔪᓐᓇᓚᐅᕐᒪᑕ ᑮᓇᐅᔭᓕᕆᓂᕐᒧᑦ ᐃᖅᑲᓇᐃᔭᒃᓴᐅᒐᔭᖅᑐᓂᒃ ᐊᒥᓱᒐᓚᓐᓂᒃ 
ᑐᕌᒐᒃᓴᖃᕐᓗᑎᒃ. ᓯᕗᓪᓕᕐᒥ, ᐱᓇᓱᐊᖅᑕᐅᔪᖅ ᐱᑕᖃᖅᑎᑦᑎᔪᓐᓇᕐᒪᑦ ᐊᑎᖃᖃᑕᐅᔪᓂᒃ ᐃᓕᓐᓂᐊᕈᓐᓇᕐᓗᑎᒃ 
ᐊᔪᖏᓐᓂᕆᔭᐅᔭᕆᐊᖃᖅᑐᑦ ᐊᖓᔪᖅᑳᖑᓂᕐᓴᖅ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒥᒃ ᐃᖅᑲᓇᐃᔮᓂᒃ ᓄᓇᕗᑦ 
ᒐᕙᒪᒃᑯᖏᓐᓂ. 
 
ᑭᖑᓪᓕᖅ ᑐᕌᒐᕆᔭᐅᓯᒪᔪᖅ ᑕᒪᔅᓱᒧᖓ ᐱᓇᓱᐊᖅᑕᐅᓯᒪᔪᒧᑦ ᒐᕙᒪᒋᔭᕗᑦ ᐃᑲᔪᖅᑕᐅᔪᓐᓇᖁᓪᓗᒍ 
ᐱᓇᓱᐊᕈᒪᓯᒪᔭᕗᑦ ᐱᕙᓪᓕᐊᑎᑕᐅᓗᑎᒃ ᓈᒻᒪᒃᑐᒥᒃ ᑮᓇᐅᔭᓕᕆᓂᕐᒧᑦ ᑐᓐᖓᕕᖓᓂᒃ. 
 
ᑖᓐᓇ ᐱᒋᐊᕈᑕᐅᓯᒪᔪᖅ ᐱᓇᓱᐊᕈᑎᐅᓯᒪᖕᒪᑦ ᐊᑯᐅᓂᔪᒧᑦ ᐸᕐᓇᒍᑎᒥᒃ, ᐊᒻᒪᓗ ᐱᐅᔪᒥᒃ ᐱᓇᓱᐊᕈᑎᐅᓯᒪᓪᓗᓂ 
ᑖᓐᓇ ᐅᕙᑦᑎᓐᓄᑦ ᐃᖅᑲᓇᐃᔭᖅᑎᖃᓕᕈᑕᐅᔪᓐᓇᕋᔭᕐᓗᓂ ᓈᒻᒪᒃᑐᓂᒃ ᐃᓄᖕᓂᒃ ᐱᕈᖅᑎᑦᑎᔪᓐᓇᕋᔭᖅᑐᑦ 
ᑮᓇᐅᔭᓕᕆᓂᕐᒥ. 
 
ᐅᖃᖅᑏ, ᑮᓇᐅᔭᓕᐅᕋᓱᐊᕋᑦᑕ ᓄᓇᕗᒻᒥᐅᓂ. ᐅᒃᐱᕈᓱᒃᐳᒍᑦ ᑕᒪᓐᓇ ᓈᒻᒪᒃᑐᒥᒃ 
ᑮᓇᐅᔭᓕᐅᕈᑕᐅᓇᓱᐊᓕᖅᓯᒪᓪᓗᓂ. ᑮᓇᐅᔭᓕᕆᓂᕐᒧᑦ ᐃᖅᑲᓇᐃᔮᒃᓴᖅ ᐱᓇᓱᐊᖅᑕᐅᓯᒪᔪᖅ 
ᑐᕌᕈᑎᐅᔪᓐᓇᕐᓂᐊᕐᒪᑦ ᐊᖓᔪᖅᑲᐅᑎᓄᑦ ᐃᖅᑲᓇᐃᔮᒃᓴᐅᒐᔭᖅᑐᓂᒃ ᐃᓄᖕᓄᑦ ᐱᓕᕆᐊᖃᕋᓱᐊᖅᐸᓪᓕᐊᑎᓪᓗᑕ 
ᐃᑲᔪᖅᓱᐃᓂᕐᒥᒃ ᐃᓚᖓᓂ 23 ᑐᕌᕈᑎᒋᔭᐅᓇᓱᐊᖅᓯᒪᔪᑦ ᓄᓇᕘᖅᑖᕐᓂᕐᒧᑦ ᐊᖏᕈᑎᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᒃᑐᖅᑐᐃᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕᐃᑦ ᐅᖃᐅᓯᖏᑦ 054–1(6): ᐊᐅᓚᑦᓯᓂᕐᒧᑦ ᐱᕙᓪᓕᐊᑎᑦᑎᓂᕐᒥᒃ ᐱᓇᓱᐊᖅᑕᐅᔪᖅ 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᐅᖃᖅᑏ. (ᑐᓵᔨᑎᒎᕈᓐᓃᕐᑐᖅ) ᐅᖃᖅᑏ, ᖁᕕᐊᓱᒻᒪᕆᒃᐳᖓ ᐅᓪᓗᒥ 
ᑲᑎᒪᔨᐅᖃᑎᒃᑲ ᑐᓴᖅᑎᑦᑐᓐᓇᕋᒃᑭᑦ ᒐᕙᒪᒃᑯᑦ ᐱᓕᒻᒪᒃᓴᐃᔾᔪᑎᒋᓇᓱᐊᖅᑕᖓᑦ ᐊᒥᓱᕈᖅᑎᑕᐅᖁᓪᓗᒋᑦ ᐃᓄᐃᑦ 
ᑭᒡᒐᖅᑐᖅᑕᐅᓂᖓᑦ ᐊᐅᓚᑦᓯᓂᕐᒧᑦ ᖁᕝᕙᓯᓐᓂᕆᔭᖓᑕ ᐃᖅᑲᓇᐃᔮᒃᓴᐅᔪᓂ ᒐᕙᒪᒋᔭᑦᑎᓐᓂ. 
 
ᐊᐅᓚᑦᓯᓂᕐᒧᑦ ᐱᕙᓪᓕᐊᑎᑦᑎᓂᖅ ᐱᓇᓱᐊᖅᑕᐅᔪᖅ ᐱᑕᖃᖅᑎᑦᑎᔪᓐᓇᕐᒪᑦ ᐃᖅᑲᓇᐃᔭᖅᑎᐅᔪᑦ 
ᐱᓕᒻᒪᒃᓴᖅᑕᐅᔪᓐᓇᕐᓗᑎᒃ ᑐᕌᕈᑎᐅᔪᖅ ᕿᑎᖓᓂ ᐊᒻᒪᓗ ᐊᖓᔪᖅᑲᐅᑎᐅᔪᑦ ᐊᐅᓚᑦᓯᔨᐅᓂᕐᒧᑦ  

ᐃᖅᑲᓇᐃᔮᒃᓴᐅᔪᓂ ᐊᒻᒪᓗ 15-ᓂᒃ ᐱᑕᖃᓕᕐᓂᐊᕐᓗᓂ ᓄᓇᕘᓕᒫᒥ ᐃᓕᓐᓂᐊᕋᔭᖅᑐᑦ ᐊᒻᒪᓗ 
ᐱᕙᓪᓕᐊᑎᑦᑎᓗᑎᒃ ᐅᐊᓯᔭᐅᑎᓪᓗᒋᑦ ᐱᓕᕆᑰᓯᒪᔪᑦ ᒐᕙᒪᒃᑯᑦ ᓄᓇᕗᒻᒥ ᐊᖓᔪᖅᑳᖑᓂᕐᒧᑦ. 
 
(ᑐᓵᔨᑎᒍᑦ) ᐅᖃᖅᑏ, ᑖᓐᓇ ᓄᑖᖅ ᐊᐅᓪᓚᑦᓯᔪᓐᓇᕐᓂᕐᒧᑦ ᐱᕙᓪᓕᐊᑎᑦᑎᓂᖅ ᐱᓇᓱᐊᖅᑕᐅᔪᖅ ᑕᑯᒃᓴᐅᑎᑦᑎᒻᒪᑦ 
ᒐᕙᒪᒃᑯᑦ ᐊᖏᖅᓯᒪᓂᖓᓄᑦ ᐃᓄᐃᑦ ᐃᖅᑲᓇᐃᔭᖅᑎᒋᔭᐅᓂᖏᓐᓄᑦ ᐸᕐᓇᒍᑎᒧᑦ ᐊᒻᒪᓗ ᐊᑐᐊᒐᐃᑦ ᐃᓅᓯᓕᒫᒧᑦ 
ᐃᓕᓐᓂᐊᕐᓂᕐᒥᒃ. 
 
(ᑐᓵᔨᑎᒎᕈᓐᓃᕐᑐᖅ) ᐱᓇᓱᐊᖅᑕᐅᔪᑦ ᑕᕝᕙᓂ ᖃᓄᐃᓕᐅᕈᑕᐅᔪᒥ ᐱᒻᒪᕆᐅᔪᒥᒃ ᐊᑐᕐᓂᖃᐅᑎᐅᓂᐊᕐᒪᑦ 
ᐃᑲᔪᕈᑕᐅᓗᓂ ᒐᕙᒪᒃᑯᑦ ᓄᓇᕗᒻᒥ ᓴᖅᑭᑦᑎᓂᕐᒧᑦ ᒐᕙᒪᐅᔪᒥᒃ ᑖᓐᓇ ᑭᒡᒐᖅᑐᐃᓂᖃᕐᓂᐊᕐᑐᖅ ᐃᓄᖕᓂᒃ ᐊᒻᒪᓗ 
ᓂᕆᐅᒃᐳᖓ ᑲᑎᒪᔨᐅᖃᑎᒃᑲ ᑐᓴᐅᒪᑏᓐᓇᓂᐊᕐᓗᑎᒃ ᑕᒪᔅᓱᒥᖓ ᓄᑖᒥᒃ ᐱᓇᓱᐊᕈᑎᐅᑦᑎᐊᕐᑐᒥᒃ 
ᐱᕙᓪᓕᐊᓂᖃᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᒃᑐᖅᑐᐃᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑲᑦᑐᒃ. 
 
ᒥᓂᔅᑕᐃᑦ ᐅᖃᐅᓯᖏᑦ 055–1(6): ᐅᖅᓱᐊᓗᒃᑕᖃᓕᒃᑲᓐᓂᕐᓂᖓᓄᑦ 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᐅᖃᖅᑏ, ᓄᑖᒥᒃ ᑐᓴᖅᑎᑦᑐᒪᕙᒃᑲ ᒪᓕᒐᓕᐅᖅᑎᐅᔪᑦ ᑕᒪᑐᒪᓂ ᐊᕐᕌᒍᒥ 
ᐅᖅᓱᐊᓗᒃᑕᖃᓕᒃᑲᓐᓂᕐᓂᖓᓄᑦ. 
 
ᒪᕐᕉᓐᓂᒃ ᖁᕝᕙᓯᓐᓂᖅᑕᖃᓚᐅᕐᒪᑦ ᑕᒪᑐᒪᓂ ᐅᖅᓱᐊᓗᒃᑕᖃᓕᒃᑲᓐᓂᕐᓂᖓᓄᑦ. ᓯᕗᓪᓕᖅᐹᖅ ᓄᑖᒥᒃ 
ᐅᖅᓱᐊᓗᒃᓴᖅᑕᖃᓕᒃᑲᓐᓂᕐᓂᖓᓄᑦ, ᐊᒻᒪᓗ ᑭᖑᓪᓕᖅ ᐲᔭᖅᑕᐅᓗᓂ ᐅᖅᓱᐊᓗᑐᖃᕆᔭᐅᓚᐅᕐᑐᖅ ᕿᑭᖅᑖᓗᒃ 
ᐊᒻᒪᓗ ᑭᕙᓪᓕᖅ ᓄᓇᓕᐅᔪᓂ. 
 
(ᑐᓵᔨᑎᒎᕈᓐᓃᕐᑐᖅ) ᑕᒪᒃᑯᐊ ᐃᓱᒫᓗᒋᔭᐅᓚᐅᕐᓂᖓᓄᑦ 2001 ᐅᖅᓱᐊᓗᒃ ᐱᑕᖃᓕᖅᑎᑕᐅᒃᑲᓐᓂᕐᓂᖓ, 
ᐊᑐᓕᖅᓯᒪᒐᒪ ᓄᑖᖑᓂᕐᓴᒥᒃ ᐊᒻᒪᓗ ᓇᓗᓇᐃᔭᖅᓯᒪᔪᓂᒃ ᐱᓕᕆᐊᖑᓂᐊᖅᑐᓂᒃ. ᐅᖃᖅᑏ, ᓇᓗᖏᓐᓇᒪ ᑖᒃᑯᐊ 
ᓄᑖᑦ ᐱᐅᓯᐅᓂᐊᖅᑐᑦ ᐱᐅᓂᕐᓴᒥᒃ ᐅᖅᓱᐊᓗᒃᑕᖃᓕᓂᕐᓴᐅᖃᑦᑕᓕᕐᓂᐊᕐᓗᓂ ᓄᓇᕗᒻᒥᐅᓄᑦ. 
 
ᐅᖃᖅᑏ, ᑕᒪᑐᒪᓂ ᐊᕐᕌᒍᒥ ᐅᖅᓱᐊᓘᑉ ᖃᓄᐃᑦᑑᓂᖓ ᓇᓗᓇᐃᖅᑕᐅᓚᐅᕐᒪᑦ ᐱᒻᒪᕆᐅᑎᑕᐅᓪᓗᓂ, ᑖᓐᓇ 
ᐊᔾᔨᒋᐸᓗᖓ ᖁᕝᕙᓯᓐᓂᕐᓴᖅ ᐅᖅᓱᐊᓗᒃ. ᐅᖅᓱᐊᓘᑉ ᓴᓐᖏᓂᖓᑕ ᖁᕝᕙᓯᓐᓂᖓ 91 ᖁᕝᕙᓯᓐᓂᕐᓴᐅᓚᐅᕐᒪᑦ 
ᐅᖅᓱᐊᓗᑐᐃᓐᓇᕐᒥᓪᓕ ᖃᓪᓗᓈᓂ ᐅᖅᓱᐊᓗᖓᑕ ᓴᓐᖏᓂᖓ 87-ᖑᓪᓗᓂ, ᐊᒻᒪᓗ ᖃᓂᒋᔭᖓᓂ 92 
ᐅᖅᓱᐊᓘᑉ ᓴᓐᖏᓂᖓᑕ ᖁᕝᕙᓯᓐᓂᖓ ᓴᓐᖏᔫᓪᓗᓂ ᖃᓪᓗᓈᓂ ᐅᖅᓱᐊᓗᖓ. ᐃᓚᓕᐅᑎᓗᒍ, ᐅᖃᖅᑏ, 
ᕿᓂᖅᑑᑉ ᓴᓐᖏᓂᖓ 94, ᖁᕝᕙᓯᓐᓂᕆᔭᖓ ᖁᕝᕙᓯᓐᓂᕐᓴᐅᓪᓗᓂ ᖃᓪᓗᓈᓂ ᐅᖅᓱᐊᖓᓂᑦ, 
ᐃᑲᔫᑕᐅᕚᓪᓕᕋᔭᕐᒪᑦ ᐊᐅᓚᐅᑎᒧᑦ ᐊᐅᓚᔾᔭᐃᓇᓱᐊᕐᓗᓂ. 
 
(ᑐᓵᔨᑎᒍᑦ) ᖁᕕᐊᓱᒃᐳᖓ ᐅᓂᒃᑳᓕᐅᕈᓐᓇᕋᒪ, ᐅᖃᖅᑏ, ᓄᓇᓕᐅᔪᓕᒫᑦ ᖃᓄᐃᓕᓂᖅᑕᖃᕋᓂ 
ᐅᖅᓱᐊᓗᒃᑖᒃᑲᓐᓂᕈᓐᓇᖅᓯᓚᐅᕐᒪᑕ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᒃᑐᖅᑐᐃᑦ 
 
ᐅᖃᖅᑎ: ᐃᓚᖓ 2. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐊᓇᕈᐊᖅ. 
 
ᒥᓂᔅᑕᐃᑦ ᐅᖃᐅᓯᖏᑦ 056–1(6): ᐊᔾᔨᓐᖑᐊᑦ ᑕᕐᕆᔮᖅᑕᐅᔪᒃᓴᑦ ᓄᐊᑕᐅᓯᒪᔪᑦ ᖃᕋᓴᐅᔭᒃᑯᑦ ᕿᓪᓕᖅᑕᖅ 
ᓂᐱᒃᓴᔭᖓᒍᑦ 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᐅᖃᖅᑏ, ᖃᐅᔨᒪᒐᑦᑕ ᐱᒻᒪᕆᐅᓂᖓ ᐃᖅᑲᐅᒪᓂᕐᒧᑦ ᐊᒻᒪᓗ 
ᐃᓕᓐᓂᐊᕐᓂᕐᒧᑦ ᓯᕗᓂᑦᑎᓐᓂ ᐅᖃᐅᓯᐅᓗᐊᕈᓐᓇᖏᓐᓂᖓᓄᑦ. ᐱᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ,  

ᒪᒃᑯᒃᑐᓕᕆᔨᒃᑯᑦ ᐃᓐᓇᑐᖃᓕᕆᔨᒃᑯᓪᓗ ᓴᐳᔾᔭᐃᖅᓯᓯᒪᖕᒪᑕ ᓄᐊᑕᐅᓯᒪᔪᑦ ᐊᔾᔨᓕᐅᖅᑕᐅᖃᑦᑕᖅᓯᒪᔪᕕᓃᑦ 
ᐸᖕᓂᕐᑑᒥ ᐊᑯᓐᓂᖏᓐᓂ 1957-59. ᐊᔾᔨᓐᖑᐊᑦ ᐊᑐᐃᓐᓇᐅᓕᕐᓂᐊᕐᑐᑦ ᓄᓇᕗᒻᒥᐅᑦ ᑕᑯᔪᓐᓇᕐᓯᖁᓪᓗᒋᑦ 
ᐃᓅᓯᕆᔭᐅᖃᑦᑕᓚᐅᖅᓯᒪᔪᓂᒃ ᑖᓐᓇ ᐊᕝᕙᓪᓗᐊᑦ ᐊᕐᕌᒍᑦ ᐊᓂᒍᖅᓯᒪᓕᖅᑐᓂᑦ. 
 
ᓈᓐᓯ ᐅᐊᔅᒐᐃᑦ, ᐸᖕᓂᕐᑑᕐᒥᐅᑕᐅᖃᑦᑕᓚᐅᖅᓯᒪᔪᖅ, ᑐᓂᓯᔪᓐᓇᓚᐅᕐᒪᑦ 325 ᑲᓚᖃᖅᑐᓂᒃ ᐊᔾᔨᓐᖑᐊᓂᒃ 
ᑕᕐᕆᔮᒃᑕᐅᔪᓐᓇᖅᑐᓂᒃ ᐊᒻᒪᓗ 48 ᐊᔾᔭᑲᑕᒐᕐᒧᑦ ᐊᔾᔨᓐᖑᐊᑦ ᐊᖕᒫᓕᒃ ᐃᒡᓗᖁᑎᖓᓄᑦ. ᑖᒃᑯᐊ 
ᑲᒪᒋᔭᐅᑦᑎᐊᖁᓪᓗᒋᑦ ᐊᒻᒪᓗ ᐸᖅᑭᔭᐅᑦᑎᐊᖁᓪᓗᒋᑦ ᓄᐊᑕᐅᓯᒪᔪᑦ, ᐊᖕᒫᓕᒃ ᐃᒡᓗᖁᑎᖓ ᐊᔾᔨᓐᖑᐊᓂᒃ 
ᑐᓐᓂᖅᑯᑎᖃᓕᓚᐅᕐᑐᖅ ᐱᖅᑯᓯᓕᕆᔨᒃᑯᓐᓄᑦ. 
 
ᑕᐅᖅᓰᔾᔪᑕᐅᓪᓗᓂ, ᐱᖅᑯᓯᓕᕆᔨᒃᑯᑦ ᐋᖅᑭᒃᓱᐃᓯᒪᔪᑦ ᑖᒃᑯᐊᓕᒫᖅ ᓄᐊᑕᐅᓯᒪᔪᑦ 
ᖃᕋᓴᐅᔭᒃᑰᕈᓐᓇᖅᓯᑎᑕᐅᖁᓪᓗᒋᑦ ᐊᒻᒪᓗ ᕿᓪᓕᖅᑐᖅ ᓂᐱᒃᓴᔭᒧᐊᖅᑕᐅᓗᑎᒃ. ᐊᒥᓱᕈᖅᑎᓯᒪᔪᑦ ᕿᓪᓕᖅᑐᑦ 
ᓂᐱᒃᓴᔭᐃᑦ ᑐᓂᔭᐅᓕᕐᓂᐊᕆᓪᓗᑎᒃ ᐊᖕᒫᓕᒃ ᐃᒡᓗᖁᑎᖓᓄᑦ ᐸᖕᓂᕐᑑᕐᒥᐅᑦ ᐱᔪᓐᓇᖅᓯᓂᐊᕐᒪᑕ 
ᐱᖃᓐᓇᕆᔭᐅᔪᑦ ᐊᒻᒪᓗ ᐃᓚᒋᔭᐅᔪᑦ ᐊᔾᔨᓐᖑᐊᖏᑦ ᐸᐃᑉᐹᒧᐊᖅᑕᐅᓯᒪᔪᑦ ᐅᓪᓗᖃᖅᑎᓯᒪᔪᑦ ᐊᑯᓐᓂᖏᓐᓂ 
1957-1959. ᐅᓪᓛᖑᔪᒥ, ᖁᕕᐊᓱᒃᐳᖓ ᓴᖅᑭᑦᑎᔪᓐᓇᓚᐅᕐᓂᓐᓂᒃ ᓄᐊᑕᐅᓯᒪᔪᑦ ᐊᖕᒫᓕᒃ ᐃᒡᓗᖁᑎᖓᓂ. 
ᐱᖅᑯᓯᓕᕆᔨᒃᑯᑦ ᖁᔭᓐᓇᒦᕈᒪᕗᑦ ᐅᐊᔅᒐᐃᑦᒥᒃ ᑐᓂᓯᔪᓐᓇᓚᐅᕐᓂᖓᓄᑦ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᒃᑐᖅᑐᐃᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ, ᐱᑕᖃᒃᑲᓐᓂᖅᐹ ᒥᓂᔅᑕᐃᑦ ᐅᖃᐅᓯᒃᓴᖏᓐᓂ. ᒫᓐᓇ ᓅᓐᓂᐊᓕᕋᑦᑕ 
ᐃᓚᖓᓄᑦ 3. ᑲᑎᒪᔩᑦ ᐅᖃᐅᓯᒃᓴᖏᑦ. ᐊᕐᕚᕐᓗᒃ. 
 

ᑲᑎᒻᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 179–1(6): ᐃᓕᓴᖅᓯᓂᖅ ᐃᓕᐃᔭ ᑮᓇᐃᓐᓇᕐᒥᒃ 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐅᖃᐅᓯᖃᕈᒪᒐᒪ ᐱᒃᑯᒍᓱᓐᓂᑦᑎᓐᓂᒃ ᐃᓅᖃᑎᑦᑎᓐᓂᒃ. 
ᖁᕕᐊᒃᑯᔾᔭᕋ ᐃᓚᐃᔾᔭ ᑮᓇᐃᓐᓇᖅ, ᐃᓕᑕᕆᔭᐅᓚᐅᕐᒪᑦ ᐃᑲᔪᖃᑦᑕᖅᓯᒪᓂᖓ ᐃᓄᓐᓂ ᐊᕐᕌᒍᓂ ᖄᖏᖅᑐᓂ. 
ᐱᒃᑯᒋᑦᓯᐊᖅᐸᕗᑦ ᐃᓚᐃᔾᔭ, ᐊᒻᒪᓗ ᐸᓐᓂᖅᑑᒥᐅᑦ.  
 
ᒐᕙᒪᒃᑯᑦ ᐱᓕᕆᕙᓪᓕᐊᖁᓕᖅᐸᕗᑦ ᐃᓕᑕᖅᓯᓂᒃᑯᑦ ᐃᑲᔪᖃᑦᑕᖅᓯᒪᓂᖏᓐᓂᒃ ᐃᓄᐃᑦ, ᐊᒻᒪᓗ ᒪᓕᒐᒃᑯᑦ 
ᐃᓕᑕᕆᔭᐅᒪᖁᓪᓗᒋᑦ ᐱᖅᑯᓯᖅᓱᕐᓂᖏᑦ ᐊᓚᒃᑲᐅᒪᑎᒋᐊᕐᓗᒋᑦ ᐃᓄᖁᑎᕗᑦ. ᐊᒻᒪᓗ, ᐅᐱᒋᓪᓗᒋᑦ ᐃᓄᐃᑦ 
ᖃᐅᔨᒪᔭᑐᖃᖏᑦ, ᒐᕙᒪᒃᑯᑦ ᑭᒡᒐᑐᖅᑎᖏᑦ ᐅᖃᖅᐸᑦᑐᑦ ᒪᓕᒐᓱᐊᕐᓂᐊᕐᓂᕋᖅᓱᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. 
ᐅᓇ ᐆᑦᑑᑎᒋᓗᒍ, ᒪᐃᔭᐃᑦ ᑭᕙᓪᓕᕐᒥ ᑲᑎᒪᓂᖃᓚᐅᖅᑐᑦ ᓴᓕᕐᒥ ᒫᓐᓇ ᐅᐱᕐᖔᖑᓚᐅᖅᑐᒥ. 
 
ᑕᐃᑲᓂ ᑲᑎᒪᓪᓗᑎᒃ, ᑲᓇᑕᒥ ᐱᖁᔭᓕᐅᕐᕕᒻᒥ ᑭᒡᒐᖅ, ᓈᓐᓯ ᓕᓐᑎᐅᓪ ᐊᒻᒪᓗ ᒪᓃᑦᑐᖅ ᑖᒻᑉᓴᓐ 
ᓇᔫᑎᖃᑕᐅᓚᐅᕐᒪᑎᒃ ᐅᖃᐅᓯᖃᓚᐅᖅᑑᒃ ᐃᓱᒫᓗᒍᑕᐅᕙᑦᑐᓂᒃ ᐃᖏᕐᕋᔾᔪᑏᑦ ᒥᑦᓵᓄᑦ. ᐅᖃᐅᓯᖃᓚᐅᖅᑑᒃ 
ᖃᖓᑕᔫᓂᒃ ᐅᑕᖅᑭᕕᒻᒥᒃ ᐊᓯᔾᔨᑐᑦᓴᑐᐃᓐᓇᐅᓂᕋᐃᓪᓗᑎᒃ.  ᑕᒪᓐᓇ ᑐᓴᕆᐊᖓ ᖁᕕᐊᒋᑦᓯᐊᖅᑕᕗᑦ.  ᐊᒻᒪᓗ 
ᐊᖅᑯᑦ ᐃᒡᓗᓕᒑᕐᔪᒻᒥᒃ ᓯᐅᕋᖅᑕᕕᒻᒧᑦ ᓴᓇᔭᐅᕙᓪᓕᐊᓕᖅᑐᖅ ᑮᓇᐅᔭᐃᑦ 
ᑐᓂᔭᐅᒪᓕᖅᓱᑎᒃ ᐊᒻᒪᓗ ᓄᓇᓖᑦ ᖁᕕᐊᓚᐅᖅᑐᑦ ᑕᒪᑐᒥᖓ ᑐᓴᕆᐊᒥᒃ.  
 
ᑭᓯᐊᓂ ᐅᖃᕈᒪᕗᖓ ᑕᒪᒃᑯᐊ ᐱᕙᓪᓕᐊᓕᖅᑐᑦ ᓴᓪᓕᕐᒥ ᐃᒡᓗᓕᒑᕐᔪᖕᒥᓗ ᐱᓕᕆᐊᕆᕙᓪᓕᐊᓯᒪᒐᑦᑎᒍ 
1999ᒥᓂᑦ ᒐᕙᒪᑖᕋᑦᑕ ᑕᐃᑦᓱᒪᓂ. ᑕᒪᒃᑯᐊ ᐃᓱᒫᓗᒍᑏᑦ, ᐱᓗᐊᖅᑐᒥ ᓯᐅᕋᖃᑦᓯᐊᖏᓐᓂᖅ ᐃᒡᓗᓕᒑᕐᔪᒻᒥ 
ᐊᖅᑯᓯᐅᕈᑎᑦᓴᒥᒃ ᑐᓐᖓᕕᑦᓴᓕᐅᕈᑎᑦᓴᒥᓪᓗ ᐃᓪᓗᓄᑦ ᐃᒡᓗᓕᒑᕐᔪᖕᒥ. 

ᖃᐅᔨᓚᐅᖅᑐᒍᑦ ᐆᒥᖓ; ᑖᒃᑯᐊ ᒪᕐᕉᒃ ᑭᒡᒐᑐᖅᑏᒃ ᐃᓕᑕᖅᓯᓯᒪᓚᐅᓐᖏᑦᑑᒃ ᐃᓅᖃᑎᒥᓐᓂᒃ 
ᐱᓕᕆᐊᖃᓪᓗᐊᑕᖅᓯᒪᔪᒥᒃ ᑕᒪᑐᒥᖓ, ᒪᐃᔭᐅᒐᓗᐊᕈᑎᒃ ᒪᓕᒐᓕᐅᖅᑎᐅᒐᓗᐊᕈᑎᒃ ᓄᓇᓕᐅᒐᓗᐊᕈᑎᓪᓘᓐᓃᑦ. 
ᓲᕐᓗᐃᒃᑯᐊ ᒐᕙᒪᒃᑯᑦ ᑲᒪᔪᑐᐊᒥᓃᑦ ᐱᔭᕇᖅᑕᐅᒐᓱᐊᖅᑎᓪᓗᒍ ᑖᓐᓇ ᐱᓕᕆᐊᖅ. 
 
ᒐᕙᒪᒃᑯᑦ ᖃᐅᔨᒪᒋᐊᓖᑦ ᒪᐃᔭᐃᑦ, ᒪᓕᒐᓕᐅᖅᑏᑦ ᐊᒻᒪᓗ ᓄᓇᓖᑦ ᐱᓕᕆᖃᑎᒌᓯᒪᓂᖏᓐᓂᒃ ᑎᑭᓐᓇᓱᐊᖅᓱᑎᒃ 
ᑖᒃᑯᓄᖓ ᑐᕌᕐᕕᓕᐊᕆᓯᒪᔪᓄᑦ ᐊᒻᒪᓗ ᐊᑐᓕᖅᑎᐸᓪᓕᐊᓂᐊᕈᑎᒃᑯ ᐃᓄᐃᑦ ᖃᐅᔨᒪᔭᑐᖃᖏᑦ, ᒐᕙᒪᐅᔪᒍᑦ 
ᐱᒃᑯᒋᒋᐊᓕᕗᑦ ᐃᓕᑕᕆᓗᑎᒍ ᐃᑲᔪᖅᓯᒪᓂᖏᑦ. ᐅᕙᒍᑦ ᖁᔭᒋᔭᑦᓴᑑᓐᖏᓇᑦᑕ ᐊᓯᑦᑎᓐᓄᑦ ᐱᓕᕆᐊᖑᒪᔪᓂᒃ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᐊᕐᕚᓪᓗᒃ. ᐃᖅᑲᐃᑎᒋᐊᑐᐃᓐᓇᕐᓗᒋᑦ ᒪᓕᒐᓕᐅᖅᑏᑦ ᓯᕿᓐᖑᔭᖃᓐᖏᓇᑦᑕ ᐅᕙᓐᓄᑦ 
ᕿᕕᐊᖃᑦᑕᓂᐊᖅᐳᓯ ᖃᐅᔨᒪᑎᖃᑦᑕᕐᓂᐊᕋᑦᓯ ᐃᓱᓕᒋᐊᖃᓕᕋᐃᒍᑦᓯᐅᒃ ᐅᖃᐅᓯᓯ. ᐆᑭ, ᑐᖔᓃᓕᕐᒥᔪᖅ 
ᕼᐊᕕᐅᔭᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 180–1(6): ᖁᕐᓗᖅᑑᒥ ᖃᓄᐃᓐᖏᓯᐊᖅᑐᓕᕆᓂᕐᒥᒧᑦ 
ᑐᑭᓕᐊᖅᑎᖃᕆᐊᖃᕐᓂᖅ 
 
Hᐊᕕᐅᔭᖅ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓂᑯᕕᑉᐳᖓ ᐱᔾᔪᑎᖃᖅᓱᖓ ᐱᒻᒪᕆᐊᓘᒋᔭᒥᒃ ᖁᒡᓗᒃᑐᒥᐅᓄᑦ.  
ᒪᓕᒐᓕᐅᖅᑏᑦ ᖃᐅᔨᒪᔪᑦᓴᐅᓕᕐᒪᑕ ᖁᒡᓗᒃᑐᒥ ᕼᐋᒻᓚᑦᑯᑦ ᓴᖅᑮᓯᒪᖕᒪᑕ ᐃᖅᑲᓇᐃᔮᑦᓴᒥᒃ ᓄᓇᓕᓐᓂ 
ᐃᓅᓯᓕᕆᔨᓄᑦ ᑐᑭᒧᑦᑎᑦᓯᔨᒧᑦ ᐊᒻᒪᓗ ᑐᑭᒧᑦᑎᑦᓯᔨ ᑲᔪᓯᑦᓯᐊᖅᓯᒪᓪᓗᓂ. 
 
ᐅᖃᖅᑎ, ᖃᐅᔨᒪᔪᐃᓐᓇᐅᕗᒍᑦ ᑮᓇᐅᔭᐃᑦ ᐱᓕᕆᐊᓅᖓᕙᑦᑐᑦ ᐱᕙᒻᒪᑕ ᓄᓇᕐᔪᐊᒥ ᐊᒻᒪᓗ ᐊᕕᑦᓯᒪᓂᕆᔭᓂ 
ᐱᒋᐊᖅᑎᑕᓄᑦ. (ᑐᓵᔨᒃᑰᕈᓐᓃᖅᑐᖅ) ᖃᐅᔨᒪᔪᐃᓐᓇᐅᒻᒥᔪᒍᑦ ᑕᑕᑎᕆᐊᖃᖅᐸᑦᑐᑦ ᑐᑦᓯᕋᐅᑏᑦ 
ᑐᑭᓯᔭᑦᓴᐅᑦᓯᐊᖃᑦᑕᖏᒻᒪᑕ ᐊᒻᒪᓗ ᐊᑯᓂ ᑕᑕᑎᕋᓱᐊᕆᐊᖃᖅᐸᑦᓱᑎᒃ. 
 
ᐅᖃᖅᑎ, ᕼᐋᒻᓚᑦᑯᑦ ᐃᖅᑲᓇᐃᔭᖅᑎᖏᑦ ᐱᔭᑦᓴᓄᑦ ᐅᐸᓘᖅᑲᕙᒻᒪᑕ ᑕᑕᑎᕆᐊᓕᐅᒐᓗᐊᑦ ᑭᖑᕙᐅᖅᑲᓯᕙᑦᑐᑦ 
ᐱᕕᑦᓴᑭᓗᐊᕐᓂᑯᖏᓐᓄᑦ. ᑐᑭᑦᑎᑦᓯᔨ ᖁᒡᓗᒃᑐᒥ ᐊᐅᓪᓚᖅᑎᑦᓯᔨᐅᕙᓚᐅᖅᑐᖅ ᑕᑕᑎᖅᑕᐅᒪᔪᓂᒃ ᑖᒃᑯᓂᖓ 
ᒪᓂᑎᑕᓂᒃ ᖁᔭᒋᓕᐅᔾᔨᒋᐊᖅᓱᓂ. 
 
ᐊᒻᒪᓗ, ᐅᖃᖅᑎ, ᑐᑭᒧᑦᑎᑦᓯᔨ ᐱᓕᕆᐊᖃᖅᓯᒪᓕᖅᑐᖅ ᖁᒡᓗᒃᑐᒥ ᓄᓇᓖᑦ ᐋᖅᑭᐅᒪᑎᑦᓴᖏᓐᓄᑦ ᐸᕐᓇᐅᑎᓂᒃ. 
ᑲᔪᓯᑎᑦᓯᓯᒪᔪᖅ ᒪᒃᑯᑦᑐᑦ ᐃᑲᔪᖅᑎᒌᖃᑦᑕᕈᑎᑦᓴᖓᓐᓂᒃ ᐃᓅᓯᓕᕆᔭᐅᓂᒃᑯᑦ ᐃᓗᑎᒧᑦ, ᐊᐅᓚᑦᓯᖃᑦᑕᖅᓯᒪᔪᖅ 
ᓇᑭᑐᐃᓐᓈᖓᔪᑦ ᐱᒡᒍᔾᔨᔩᑦ ᑲᑎᒪᓂᖏᓐᓂᒃ, ᐊᒻᒪᓗ ᑐᑭᒧᑦᑎᑦᓯᓯᒪᓪᓗᓂ ᕼᐋᒻᓚᑦᒥ ᓯᕗᓂᑦᓴᖃᑦᓯᐊᕈᑎᑦᓴᓂᒃ, 
ᓇᔾᔨᔪᓕᕆᐅᑎᓂᒃ, ᐱᓐᖑᐊᖅᑎᑦᓯᔾᔪᑎᓂᒃ, ᒪᒃᑯᒃᑐᓄᑦ, ᐊᒻᒪᓗ ᐃᒥᐊᓗᒻᒥᒃ ᐋᓐᖓᔮᕐᓇᖅᑐᓂᒃ ᐅᐃᕆᓯᒪᔪᓂᒃ 
ᐃᑲᔪᕋᓱᐊᕈᑎᓂᒃ. ᑐᑭᒧᑦᑎᑦᓯᔨᖃᓐᖏᑉᐸᑦ, ᑖᒃᑯᐊ ᐱᓕᕆᐊᑦ ᑲᔪᓯᑦᓯᐊᖃᑦᑕᖃᔭᓐᖏᑦᑐᑦ ᐃᑲᔪᕐᓂᖃᕋᔭᕋᑎᓪᓗ 
ᐃᓄᓐᓂᒃ ᐊᒥᓱᓂᒃ. 
 
ᐅᖃᖅᑎ, ᑐᑭᒧᑦᑎᑦᓯᔨ ᐃᑲᔪᖅᓯᒪᓪᓚᕆᑦᑐᖅ ᐋᓐᓂᐊᖃᕐᓇᖏᑦᑐᓕᕆᔩᑦ ᑲᑎᒪᔨᕋᓛᖏᓐᓂᒃ. ᖁᕕᐊᓱᒍᑎᒋᕙᕋ 
ᑲᔪᓯᑦᓯᐊᖅᓯᒪᓂᖓ ᑐᑭᒧᑦᑎᑦᓯᔨᐅᑉ ᒫᓐᓇᒧᑦ, ᑭᓯᐊᓂᓕ ᕿᓄᓐᖓᑉᐳᖓ, ᐅᖃᖅᑎ, ᑮᓇᐅᔭᓂᒃ 
ᐃᖅᑲᓇᐃᔭᖅᑎᑦᓯᔾᔪᑎᑦᓴᓂᒃ ᓱᓕ ᑐᓂᔭᐅᒪᓐᖏᒻᒪᑕ. 
 
ᐅᖃᖅᑎ, ᕼᐋᒻᓚᑦᑯᑦ ᐊᐅᓚᑦᓯᓪᓗᑎᒃ ᑖᑦᓱᒥᖓ ᐃᖅᑲᓇᐃᔮᒥᒃ ᐊᑭᓕᑦᓴᓅᖅᓯᒪᒻᒪᑕ ᑕᐃᒪᐃᒋᐊᖃᕈᓐᓃᖅᑐᖅ. 
ᐅᖃᖅᑎ, ᕿᖓᐅᒻᒥ ᐱᓕᕆᐊᑦᓴᕈᓚᐅᖅᓯᒪᔪᑦ ᐅᖃᖅᓯᒪᔪᑦ ᖃᓄᐃᓐᖏᔾᔪᑎᖏᓐᓂ ᓄᓇᕗᒥᐅᑦ ᑎᒥᒃᑯᑦ,  

ᐃᓅᖃᑎᒋᔭᐅᓂᒃᑯᑦ, ᒪᑭᒪᐅᑎᖃᕐᓂᒃᑯᑦ, ᐱᖅᑯᓯᖅᓱᖅᑐᒥᒃ ᓄᓇᖃᕐᓂᒃᑯᑦ, ᐊᒻᒪᓗ ᐊᑦᑐᐊᖃᑎᒌᓐᓂᖏᓐᓂᒃ 
ᐃᓱᒪᐅᑉ, ᑎᒥᐅᑉ, ᐃᓗᓯᐅᑉ, ᐊᒻᒪᓗ ᐊᕙᑎᐅᑉ. 
 
ᐅᖃᖅᑎ, ᓄᓇᓕᓐᓂ ᐋᖅᑭᐅᒪᓂᕐᒥᒃ ᑐᑭᒧᑦᑎᑦᓯᔨ ᖁᒡᓗᒃᑐᒥ ᐱᓕᕆᕗᖅ ᑎᑭᐅᑎᓐᓇᓱᐊᖅᓱᒋᑦ 
ᑐᕌᕐᕕᓕᐊᖑᓚᐅᖅᑐᑦ ᕿᖓᐅᒻᒥ ᐱᓕᕆᐊᑦᓴᓕᐊᖑᓚᐅᖅᑐᒃᑯᑦ ᐃᑲᔪᖅᓱᓂᒋᑦ ᕼᐋᒻᓚᑦᑯᑦ ᑎᒍᓯᓂᕐᒧᑦ ᑮᓇᐅᔭᓂᒃ  
ᐱᓕᕆᐊᖃᕈᑎᑦᓴᓂᒃ ᓄᓇᓕᓐᓄᑦ ᐋᖅᑭᐅᒪᐅᑕᑎᑦᓴᓂᒃ. ᑕᒪᓐᓇ ᐃᖏᕐᕋᐃᓐᓇᖁᓪᓗᒍ ᑮᓇᐅᔭᓂᒃ 
ᓇᓂᓯᔪᖃᕆᐊᓕᒃ ᐃᖅᑲᓇᐃᔭᖅᑎᖃᕈᑎᑦᓴᓂᒃ ᑕᒪᑐᒧᖓ. 
 
(ᑐᓵᔨᑎᒍᑦ): ᐅᖃᖅᑎ, ᐊᐱᖅᑯᑎᑦᓴᖃᖃᑦᑕᓂᐊᖅᑐᖓ ᒥᓂᔅᑕᒧᑦ ᑕᒪᑐᒥᖓ ᑲᒪᔪᒧᑦ ᓯᐊᕈᒋᐊᒃᑲᓐᓂᖅ ᑕᒪᓐᓇ 
ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐳᑭᕐᖕᓇᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 181–1(6): ᐃᑲᔪᖅᑕᐅᕕᖃᕆᐊᖃᕐᓂᖅ ᓄᓇᕗᒥ 
 
ᐳᑭᕐᖕᓇᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᕆᔪᒪᔭᒃᑲ ᑕᒪᕐᒥᒃ ᑰᒑᕐᔪᖕᒥᐅᑦ ᑕᓗᕐᔪᐊᕐᒥᐅᓪᓗ.  
ᕼᐊᓘᖅᐸᒃᑲ ᐃᓚᒃᑲ, ᐊᒻᒪᓗ ᐃᕐᓂᕋ ᐃᓅᕕᒃᒦᑦᑐᖅ. 
 
ᐅᖃᖅᑎ, ᓇᖏᖅᐳᖓ ᐅᓪᓗᒥ ᐱᔾᔪᑎᒋᓪᓗᒍ ᐊᒻᒪᓗ ᐃᖅᑲᐃᑎᒋᐊᖅᓱᒋᑦ ᐱᒻᒪᕆᐅᑏᑦ ᓱᓇᓂᒃ ᕿᑎᕐᒥᐅᑦ 
ᐃᓱᒫᓗᒍᑎᖃᖅᓯᒪᓕᕐᒪᖔᑕ ᐱᔾᔪᑎᒋᓪᓗᒋᑦ ᑎᒍᔭᐅᕙᑦᑐᑦ ᐃᑲᔪᖅᑕᐅᕕᖃᓐᖏᓐᓂᖏᑦ ᒥᑦᓯᑎᓐᓂ. 
ᐃᖅᑲᐃᑎᒋᐊᖁᒪᔭᒃᑲ ᒪᓕᒐᓕᐅᖅᑏᑦ ᖁᐊᖅᓵᕐᓇᖃᑦᑕᖅᓯᒪᔪᓂᒃ ᖁᕕᐊᓇᓐᖏᑦᑐᓂᒃ ᓇᓪᓕᐅᑎᓚᐅᖅᑐᓂᒃ ᐅᕙᓂ 
ᐊᕐᕌᒍᒥ ᓴᖅᑭᓚᐅᖅᑐᓂᒃ ᐱᓪᓗᒋᑦ ᑎᒍᔭᐅᒪᔪᑦ ᕿᑎᕐᒥᐅᑦ ᕿᑭᖅᑖᓗᒻᒦᑦᑐᒥ ᐊᓄᓪᓚᑦᓰᕕᒻᒥ. 
 
ᐅᖃᖅᑏᑦ, ᑎᒍᔭᐃᑦ ᐃᓛᓐᓂᒃᑯᑦ ᔭᓗᓇᐃᕝᒥ ᐊᓄᓪᓚᑦᓰᕕᒻᒨᖅᑕᐅᕙᑦᑐᑦ ᕿᑭᖅᑖᓗᒻᒥ ᐃᑲᔪᖅᑕᐅᕕᒃ ᑕᑕᒐᐃᒻᒪᑦ. 
ᑭᓯᐊᓂᓕ, ᐅᖃᖅᑎ, ᑕᒪᓐᓇ ᐊᑦᓱᕈᕐᓇᖃᑦᑕᖅᑐᖅ ᖃᓪᓗᓇᐅᔭᕈᓐᓇᖏᑦᑐᓄᑦ ᐃᓄᓐᓄᑦ ᑎᒍᔭᐅᒪᔪᓄᑦ. 
ᐊᒥᓲᒍᓐᓃᖅᑐᑦ ᐃᓄᑦᑎᑐᑦ ᐅᖃᓕᒪᒍᓐᓇᖅᑐᑦ ᐃᖅᑲᓇᐃᔭᖅᑐᑦ ᐊᓄᓪᓚᑦᓰᕕᒻᒥ ᑕᐃᑲᓂ ᔭᓗᓇᐃᕝ 
ᐊᓄᓪᓚᑦᓰᕕᖓᓂ. 
 
ᐅᖃᖅᑎ, ᑐᑭᓯᔪᖓ ᒐᕙᒪᑯᑦ ᐱᔭᕇᖅᓯᒪᓕᕐᒪᑕ ᐸᕐᓇᐅᑎᓂᒃ ᐃᑲᔪᖅᑕᐅᕕᖃᕐᓂᕐᒧᑦ ᓄᓇᕗᒥ 
ᐱᓕᕆᖃᑎᖃᖅᓱᑎᒃ ᐊᓄᓪᓚᑦᓰᕕᓕᕆᔨᓂᒃ ᑲᓇᑕᒥ ᐊᒻᒪᓗ ᑕᑯᓇᒃᓯᒪᓕᕐᒪᑕ ᐊᓄᓪᓚᑦᓰᕕᓄᑦ ᑭᓐᖒᒪᓇᖅᐸᑦᑐᓂᒃ 
ᓄᓇᕗᒥ ᐊᒻᒪᓗ ᑖᒃᑯᐊ ᐱᔭᕇᕕᔾᔪᐊᓕᖅᓱᑎᒃ ᐸᕐᓇᐅᑏᑦ. 
 
ᐅᖃᖅᑎ, ᐱᕕᑦᓴᖅ ᓈᒻᒪᑦᓯᑉᐸᑦ, ᐊᐱᖅᑯᑎᖃᕐᓂᐊᖅᑐᖓ ᒥᓂᔅᑕᒧᑦ ᐃᖅᑲᖅᑐᐃᓂᓕᕆᓂᕐᒧᑦ ᑕᒪᑐᒪ ᒥᑦᓵᓄᑦ 
ᑭᒡᒐᑐᕐᓗᒋᑦ ᓄᓇᕗᒥᐅᖑᖃᑎᒃᑲ ᐊᒻᒪᓗ ᕿᑎᕐᒥᐅᑦ ᐃᓄᐃᑦ, ᐊᒻᒪᓗ ᑕᒪᒃᑯᐊ ᐱᓇᐃᓗᑕᐅᓕᖅᐸᑦᑐᑦ 
ᐱᔾᔪᑎᒋᓪᓗᒍ ᓄᓇᓕᓐᓄᑦ ᖃᓂᓐᓂᖅᓴᐅᔾᔫᒥᔪᒥᒃ ᐊᓄᓪᓚᑦᓰᕕᖃᓐᖏᓐᓂᖅ ᒪᒥᓴᕆᐊᖃᕐᓂᖅᑕᖃᖅᑎᓪᓗᒍ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ:  ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᒃᑲᕐᕆᐊᓗᒃ. 

ᒪᓕᒐᓕᐅᖅᑏᑦ ᐅᖃᐅᓯᖏᑦ 182–1(6): ᓄᓇᕗᒻᒥᐅᓄᑦ ᐸᓖᓯᖃᑦᑎᐊᕆᐊᖃᕐᓂᖅ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ.  ᐅᖃᖅᑎ, ᐅᓪᓗᒥ ᓇᖏᖅᓯᕗᖓ ᑐᑭᓯᔭᐅᒍᒪᓪᓗᖓ, 
ᑐᑭᓯᓇᑦᓯᐊᕈᒪᓪᓗᖓ, ᒪᒥᐊᓇᖅ ᓴᖑᐊᕐᔪᒃᑯᒪ, ᑭᓯᐊᓂ ᑕᐃᒪᐃᑦᑎᓪᓗᒍ, ᓇᖏᖅᐳᖓ ᒫᓂ ᐅᖃᖅᓱᖓ ᓄᓇᓄᒥ 
ᐸᓖᓯᖃᖅᓯᒪᓕᕋᑦᑕ ᐊᑯᓂᐊᓗᒃ ᐊᒻᒪᓗ ᑖᒃᑯᐊ ᒐᕙᒪᒃᑯᓐᓄᑦ ᑭᒡᒐᐅᒋᐊᓐᖓᖅᓯᒪᓪᓗᑎᒃ ᐅᑭᐅᖅᑕᖅᑐᒧᑦ 
ᑎᑭᓐᓂᑯᓂ. 
 
ᐸᓖᓯᒃᑯᑦ ᑮᓇᐅᔭᖃᖅᑎᑕᐅᕙᑦᑐᑦ ᒐᕙᒪᑐᖃᒃᑯᓐᓄᑦ ᐊᒻᒪᓗ ᒪᓕᒐᖃᓚᐅᖅᓯᒪᓇᑕ ᓈᓴᐅᑎᓂᒃ 
ᓇᓗᓇᐃᒃᑯᓯᓕᖅᑐᖅᓯᒪᔪᓂᒃ ᓯᓚᕐᔪᐊᕐᒥ ᐅᓇᑕᕐᓂᕐᔪᐊᖃᓚᐅᖅᑎᓐᓇᒍ ᑭᖑᓪᓕᕐᒥ WWIIᒥᒃ ᑕᐃᑦᓱᒪᓂ ᒐᕙᒪᒃᑯᑦ 
ᐅᑭᐅᖅᑕᖅᑐᒧᑦ ᑎᑭᓚᐅᖅᓯᒪᒻᒪᑕ. ᐃᓅᓯᑦᑎᓐᓂᒃ ᐋᓐᓃᓯᒪᔪᑦ ᐆᒻᒪᑎᑦᑎᓐᓂᓪᓗ ᓄᓇᕗᒥᐅᑎᒍᑦ. ᐃᒻᒪᖄᖃᐃ 
ᐃᒫᒃ ᑐᑭᓯᓇᕐᓂᖅᓴᐅᓚᖓᔪᖅ. 
 
ᑕᐃᑦᓱᒪᓂ ᐸᓖᓯᒃᑯᑦ ᑎᑭᓚᐅᖅᓯᒪᒻᒪᑕᓂᑦ, ᖃᓪᓗᓈᑦ ᐅᖃᓯᖓᑦ ᑭᖑᓪᓕᐅᒻᒪᑦ ᐅᖃᐅᓯᑦᑎᓐᓂᒃ ᐊᒻᒪᓗ ᐊᑯᓂ 
ᐊᑐᖅᑕᐅᓚᐅᖅᓯᒪᓇᓂ, ᑕᐃᒪᐃᒻᒪᑦ ᑐᑭᓯᓂᖅ ᐊᔪᓕᖃᑦᑕᖅᑐᒍᑦ, ᑭᓯᐊᓂ ᑕᒪᓐᓇ 
ᐱᕋᔭᐅᓂᕋᐃᔾᔪᑎᒋᓕᓚᐅᖅᓯᒪᓐᖏᑕᕗᑦ. ᐊᑦᓱᕈᕐᓇᖅᓯᕙᑦᑐᖅ ᑕᑯᑎᓐᓇᑕ ᓱᓇᒥᒃ ᓯᖁᒥᑦᑐᖃᕐᒪᖔᖅ, 
ᑕᑯᑎᑕᐅᓕᖅᑎᓐᓇᑕ ᑎᑎᕋᖅᓯᒪᔪᓂᒃ ᒪᓕᒐᕐᓂᒃ.  ᐸᓖᓯᒃᑯᑦ ᖃᐃᓪᓗᑎᒃ ᐅᖃᐅᔾᔩᖃᑦᑕᖅᑐᖅ ᓯᖁᒥᑦᓯᒐᕕᒡᒎᖅ 
ᒪᓕᒐᕐᒥᒃ ᑎᒍᔭᐅᕗᑎᑦ. 
 
ᐅᖃᖅᑎ, ᑕᒪᓐᓇ ᐱᐅᓐᖏᑦᑐᐊᓘᓯᒪᔪᖅ ᐃᓄᐃᑦ ᐃᓅᓯᖏᓐᓄᑦ ᓄᓇᕗᒥ, ᐸᓖᓯᒃᑯᑦ ᐱᓕᕆᓯᒪᓂᖏᑦ, ᐃᓛ. 
ᒪᐅᖓ ᑎᑭᓚᐅᖅᓯᒪᔪᑦ ᓴᐳᔾᔨᒋᐊᖅᓱᑎᒃ ᐃᓅᓯᓕᓐᓂᒃ ᑭᓯᐊᓂᓕ ᑕᐃᒪᐃᖏᓐᓇᖃᑦᑕᖅᓯᒪᓐᖏᑦᑐᖅ ᑭᖑᓂᑦᑎᓐᓂ. 
ᐊᒥᓱᑦ ᐱᓇᐃᓗᑕᐅᓕᖅᑐᑦ, ᓲᕐᓗ ᕿᒻᒦᑦ ᑐᖁᕋᖅᑕᐅᓂᕆᓚᐅᖅᓯᒪᔭᖏᑦ ᓄᓇᕗᒥ.  ᓱᓕᔪᖅ, ᓱᓕᓪᓚᕆᑦᑐᖅ 
ᑕᐃᒪᐃᓚᐅᖅᓯᒪᔪᑦ ᐸᓖᓯᒃᑯᑦ. ᐃᓅᓯᕗᑦ ᐃᓅᒡᒍᑎᕗᓪᓗ ᐊᑦᑐᖅᑕᐅᓯᒪᒻᒪᑦ ᐸᓖᓯᒃᑯᓐᓄᑦ ᐋᖅᑭᒋᐊᕆᐊᓕᒃ 
ᐊᑲᐅᓂᖅᓴᒧᑦ. 
 
ᐅᖃᖅᑎ, ᐅᖃᕈᒪᒻᒥᔪᖓ ᐸᓖᓯᒃᑯᑦ ᐅᓪᓗᒥ, ᖃᐅᔨᒪᓐᖏᒃᑲᓗᐊᖅᑐᖓ ᓱᒻᒪᖔᑕ ᓄᓇᓕᓐᓂ, ᓱᓇᓕᕆᓲᖑᒻᒪᖔᑕ 
ᖃᐅᔨᒪᓐᖏᒃᑲᓗᐊᖅᑐᖓ ᑭᓯᐊᓂ ᑲᖐᒋᑐᐊᕈᒃᑲᐃᑦ ᓂᓐᖔᑦᓴᐃᓂᖏᑦ ᒪᒃᑯᑦᑐᓂᒃ ᐅᕝᕙᓘᓐᓃᑦ 
ᐋᖅᑮᒋᐊᕋᓱᐊᕐᒪᖔᑕ ᑕᒻᒪᖅᓯᒪᔭᒥᓐᓂᒃ, ᓂᓐᖓᐃᖃᑦᑕᓂᐊᖅᐸᑕ ᒪᒃᑯᒃᑐᖁᑎᑦᑎᓐᓂᒃ ᐊᖓᔪᑦᓯᕐᓂᐅᒐᓗᐊᕐᓗ 
ᑕᒪᓐᓇ ᐅᓗᕆᐊᓇᕐᒪᑦ. 
 
ᑎᕐᓕᒃᑯᑦ ᐃᖅᑲᖅᑐᐃᓂᖅ, ᓂᓐᖓᑦᓴᐃᖃᑦᑕᖅᐸᑕ ᐃᓄᖁᑎᑦᑎᓐᓂ ᐃᔨᖅᓯᒪᔪᒃᑯᑦ, ᑕᒪᓐᓇ ᐋᓐᓂᓇᖅᑐᖅ 
ᐃᓅᓯᑦᑎᓐᓄᑦ ᐊᒻᒪᓗ ᐅᕙᒍᑦ ᖃᐅᔨᒪᒋᐊᖃᕐᓂᐊᖅᑐᒍᑦ ᓄᓇᕗᒥ ᑕᒪᒃᑯᓂᖓ ᐃᓱᒫᓗᖕᓇᖅᑐᓂᒃ... 
 
ᐅᖃᖅᑎ: ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ):  ᐅᖃᖅᑎ, ᐅᖃᐅᓯᑦᓴᒃᑲ ᐊᑕᖏᕐᓗᒋᑦ ᐅᖃᕈᒪᔭᕋᓗᐊᒃᑲ... 
 
ᐅᖃᖅᑎ:  ᒪᓕᒐᓕᐅᖅᑎ ᐊᖏᖅᑕᐅᒍᒪᔪᖅ ᐱᔭᕇᕈᒪᓪᓗᓂ ᐅᖃᐅᓯᑦᓴᒥᓂᒃ.  ᐋᒡᒑᖅᑐᖃᖅᑳ?  ᐋᒡᒑᖅᑐᖃᓐᖏ.  
ᑲᔪᓯᒋᐊᕆᑦ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᔭᕇᑲᐃᓐᓇᖏᓐᓇᒃᑭᑦ ᐅᖃᐅᓯᑦᓴᒃᑲ. ᐃᓅᓯᕗᑦ 
ᓄᓇᕗᒥᐅᑎᒍᑦ ᐅᑭᐅᖅᑕᖅᑐᒥᐅᑎᒍᑦ ᐊᑦᑐᖅᑕᐅᓯᒪᔪᑦ ᐸᓖᓯᒃᑯᑦ ᐱᓕᕆᓂᕆᓯᒪᔭᖏᓐᓄᑦ, ᐱᐅᔪᐃᓐᓇᐅᖏᑦᑐᑦ. 
ᖃᐅᔨᒪᔪᒍᑦ ᐅᕙᒍᑦ ᓄᓇᕗᒥᐅᖑᔪᒍᑦ ᖃᓄᖅ ᐱᔭᐅᖃᑦᑕᓚᐅᕐᒪᖔᑦᑕ ᑖᒃᑯᓄᖓ. 

ᖃᐅᔨᒪᔪᒍᑦ ᐅᓪᓗᒥ, ᓇᒻᒥᓂᖅ ᒐᕙᒪᕗᑦ ᐊᒻᒪᓗ ᒪᓕᒐᐃᑦ ᓄᓇᕗᒥ ᓄᓇᕗᒦᓐᖔᖓᒋᐊᓖᑦ. ᖃᐅᔨᒪᒻᒥᔪᒍᑦ 
ᓴᓇᐅᒐᑦᑎᓐᓂᒃ ᒪᓕᒐᖃᕆᐊᖃᕋᑦᑕ, ᓄᓇᑦᑎᓐᓄ. 
 
ᐅᖃᖅᑏ, ᒪᓕᒐᓕᐅᖅᑎᕈᖅᓯᒪᔪᒍᑦ ᑭᒡᒐᖅᑐᐃᓪᓗᑕ ᓇᒥᑐᐃᓐᓇᖅ ᓄᓇᓕᓐᓂᒃ ᓄᓇᕗᒥ ᐱᓕᕆᔾᔪᑎᓂᐊᖅᓱᑎᒍ. 
ᐅᖃᖅᑎ, ᐅᓪᓗᒥᒧᑦ ᑕᑯᖃᑦᑕᖅᑐᖓ ᒪᓕᒐᖅᑕᖃᓕᓚᐅᖅᓯᒪᓐᖏᒻᒪᑦ ᐃᓄᓐᓄᑦ ᑐᕌᖓᓪᓚᕆᑦᑐᒥᒃ.  
 
ᓴᐅᓂᒃᑲ ᐊᑦᑐᖅᑕᐅᓯᒪᖃᓯᐅᑎᔪᑦ ᒪᓕᒐᑦᓴᖅᑕᖃᑦᓯᐊᖏᓐᓂᑯᖓᓄᑦ ᐊᒻᒪᓗ ᑖᒃᑯᐊ ᐸᓖᓯᒃᑯᑦ ᐃᓱᒪᖅᓱᖅᑐᑦ 
ᓯᖃᓖᒍᒪᑉᐸᑕ ᑎᒥᒪ ᓴᐅᓂᖏᓐᓂᒃ, ᒪᓕᒐᕐᓂᒃ ᓴᐳᔾᔭᐅᔾᔪᑎᑦᓴᓐᓂᒃ ᐱᑕᖃᓐᖏᒻᒪᑦ. ᑎᒥᒃᑯᑦ ᓴᐅᓂᖃᕋᑦᑕ 
ᐸᓖᓯ ᖃᓄᐃᒍᓐᓇᓯᐊᕐᒪᑕ ᖃᓄᐃᖁᔨᓂᖏᓄ ᐅᕙᑦᑎᖕᓂ. ᐃᒻᒪᖃ ᓂᕈᐊᕐᑐᒥᓂᐅᑉᐸᑕ ᓯᖁᒥᑦᓯᒋᐊᖏᓐᓄ 
ᑕᐃᒃᑯᓂᖓ, ᑕᐃᒪᐃᒍᓐᓇᕐᓱᑎᓗᑦᑕᐅᖅ, ᒪᓕᑦᑐᒍ ᒪᓕᒐᖅ ᑕᐃᒪᐃᒍᓐᓇᕐᑐᐃᑦ. ᐃᖃᖅᑐᐃᔨᒃᑯᑦ 
ᐃᒪᐃᒍᓐᓇᕐᓱᑎᑦᑕᐅᖅ ᐊᓯᔾᔩᔪᓐᓇᕐᓗᑎ ᒪᓕᒐᖅᓅᖓᔪᓄ ᐃᒻᒪᖃ ᑕᐃᒪᐃᒍᒪᓐᓂᖃᑕ, ᐊᒻᒪᓗ ᐅᓪᓗᒥ, ᑕᒪᖅᒥᒐᓚ 
ᒪᓕᒐᐃᑦ ᐊᑑᑎᓂᖃᖏᑦᑐᐃᑦ ᐃᓄᖕᓄᑦ. 
 
ᐱᑕᖃᕐᒪ ᐊᒥᓱᓂ ᒪᓕᒐᖅᓂ ᑕᒫᓂ ᐊᒻᒪ ᓯᓚᖅᔪᐊᕐᒥ ᐊᒻᒪ ᑲᓇᑕᒥᓗ ᐃᓕᖓᓂᖃᕐᑐᓂ ᑕᒪᒃᑯᓄᖓ 
ᑭᓇᒃᑐᑯᑐᐃᓐᓇᕐᓄ. ᐊᑦᑐᐃᓂᖃᕐᑐᐃᑦ ᐅᕙᒍᑦ ᐃᓅᓯᖏᓐᓂ. ᐱᑕᖃᕋᓂᓗ ᐊᑕᐅᓯᖅᒥ ᒪᓕᒐᖅᒥ ᐃᓕᖓᓂᖃᕐᑐᒥ 
ᐃᓄᖕᓄᑦ. ᐱᓇᓱᐊᕆᐊᖃᕋᑦᑕ ᐅᕙᒍ ᓄᓇᕗ ᒐᕙᒪᖓᓂ ᓴᕿᓯᒪᓂᑯᑦᑎᖕᓂ. ᑕᒪᓐᓇᓗ ᐱᓇᓱᐊᕆᐊᖃᕐᓱᑎᒍ 
ᖃᓄᐃᒋᐊᓂᕐᓗᒋ ᒪᓕᒐᐃᑦ ᓴᐳᔾᔨᒍᓐᓇᕐᑐᐃᑦ ᐃᓄᖕᓂ ᐊᒻᒪ ᖃᓄᐃᒍᓯᒋᔭᖏᓐᓄ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ. ᑐᑐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 183–1(6): ᐃᑲᔫᑎᒃᓴᐃᑦ ᓱᓪᓗᓕᐊᓗᒻᒧᐊᖏᑎᑕᐅᓂᕐᒧᑦ 
 
ᑐᑐ: ᖁᔭᓐᓇᒦᒃ ᐅᖃᖅᑎ. ᐅᖃᖅᑏ, ᓴᕿᐅᑎᕗᖓ ᐅᓐᓄᓴ ᓴᖀᓂᐊᓂᐊᕐᓱᖓᓗ ᐃᓱᒫᓘᑎᒋᔭᓂ ᖃᑦᓯᐅᒐᓗᐊᓄᑦ 
ᐃᖃᓗᖕᓂᒥᐅᓄᑦ. 
 
ᐅᖃᖅᑏ, ᖃᑦᓯᐅᓂᖏᓄ ᐃᖃᓗᖕᓂ ᐃᓪᓗᐃᑦ ᑲᑎᖓᓂᖃᕐᑐᐃᑦ ᓱᓇᒃᑯᑎᖃᑎᑕᐅᓪᓗᑎ ᐃᓗᐊᓂ ᒫᓐᓇᖃᒻᒥᒐᓚ 
ᐊᖅᕌᒍᓂ ᐳᖅᑐᓯᕙᓪᓕᐊᒻᒪ. ᑕᒪᓐᓇᓗ ᐱᑦᑕᓯᐊᕐᑐ ᐱᕙᓪᓕᐊᓂᖏᓄ ᐱᔾᔪᑎᐊ ᐃᒪᐃᑐᐃᓐᓇᕋᓱᐊᕋᑎ 
ᐱᕚᓪᓕᕐᑎᓯᑐᐃᓐᓇᕋᓱᐊᕐᓇᑎ ᐊᑑᑎᖃᓂᕆᔭᖏᓄ ᐃᒪᖃᑎᑕᐅᓂᖏᓄ ᐅᑯᓄᖓ ᐃᓄᐃᑦ ᐃᓪᓗᖏᓐᓄ, 
ᑭᓯᒥᑦᑕᐅᖅ ᐊᑉᐸᐃᒋᐊᕐᓯᒪᓪᓗᑎ ᐊᑭᖏᓄ ᓯᑎᐅᑉ. 
 
ᐅᖃᖅᑎ, ᐃᓕᑕᕆᓯᒪᓪᓗᒋ ᐃᓗᐊᓂ ᖃᓄᐃᓕᖓᓂᐊᕐᓂᖏᓄ ᐃᑲᔪᖅᓱᓂᕐᒥ ᐊᖏᖅᕋᕐᒥ ᓇᒻᒥᓂᖃᕐᑐᓄ 
ᐃᓕᖓᖃᓯᐅᑎᓗᑎ ᐅᑯᓄᖓ ᓱᓇᒃᑯᑎᖃᑎᑕᐅᓂᖏᓄ. ᒐᕙᒪᖓ ᓄᓇᕗᑉ ᓯᓚᑐᓂᖃᕐᓱᑎ 
ᐃᓱᒪᖅᓴᕐᓯᐅᓚᐅᕐᓯᒪᒻᒪᑕ ᐅᕙᑦᓯᐊᕉᑦᑕᓕᖁ ᐃᒪᐃᓂᐊᕐᓱᑎ ᐃᑲᔪᓂᐊᕐᓱᑎ ᐊᖏᖅᕋᕐᒥ ᓇᒻᒥᓂᖃᕐᑐᓄ ᐃᒪᐃᑦᑐᓄ 
ᐋᕿᓯᒪᕕᐅᓗᑎ ᐊᑭᖏᓐᓄᑦᑕᐅᖅ. 
 
ᑕᒪᒃᑯᐊ ᐊᑭᖏᑦ ᐃᒪᐃᓕᖓᓂᖃᕈᓐᓇᕐᒪᑕ ᐃᒪᐃᑦᑐᓄ ᑕᐅᓴᓐ ᑖᓚᓄᑦ ᐊᒻᒪ ᐱᔭᕆᐊᑐᕙᑦᓱᓂᑦᑕᐅᖅ ᐊᖏᖅᕋᕐᒥ 
ᓇᒻᒥᓂᖃᕐᑐᓄᑦ, ᐱᔭᐊᕐᑐᒥ ᓄᑲᖅᑎᐅᓂᕐᓴᑦ ᐃᓚᒌᓄ ᐱᑕᖃᕐᑐᓄ ᐳᖅᑐᔪᓂ ᐊᑭᓕᐅᑕᐅᔪᖅ ᐃᓪᓗᒧᑦ 
ᓄᓇᒧᓪᓘᓐᓃᑦ ᐊᑭᓕᐅᑎᑦᓴᖏᓄ. ᑕᒪᓐᓇᓗ ᐱᔭᑦᓴᐅᔪᖅ ᐊᑦᓱᒋᐊᓪᓚ ᑲᔪᓯᓂᖃᕐᓯᐊᕐᓯᒪᑦᓱᓂ ᑕᒫᓂᒥᐅᓄᑦ 
ᐃᓗᐊᓂ ᐊᑉᐸᓯᖕᓂᕐᓴᒥᐅᓄᑦ, ᑕᐃᒪᐃᒪᓪᓗ ᐅᖃᖅᑏ, ᐃᓱᒪᒋᓯᒪᑦᓱᒍ ᐃᒪᐃᒻᒪ ᐱᑕᖃᕐᒪ ᐃᓚᖏᓂ ᑕᒫᓂᒥᐅᑕᓂ 
ᐊᖏᖅᕋᕐᒥ ᓇᒻᒥᓂᓕᖕᓂ ᐃᓚᒋᓕᐅᑎᔪᐃᑦ ᐃᓄᐃᑦ ᐃᓪᓗᖃᕐᑐᐃᑦ ᐃᕕᐅᑉ ᓴᓂᐊᓂᕐᐸᓯᖕᒥᐅᑦ ᐅᖃᐅᔾᔭᐅᓯᒪᔪᐃ 
ᓯᑎᒃᑯᑦ ᐃᒪᐃᓂᐊᕐᓱᑎ ᐱᓕᑕᐅᑦᔮᖏᓐᓂᖏᓄ ᐃᑲᔫᓯᐊᑦᓴᖏᓄ ᐃᒪᐃᓕᖓᒧᑦ ᓇᓕᒧᑦᓯᓇᔭᕆᐊᖃᕐᒪᑕ 
ᐊᖏᖅᕋᕐᒥ ᓇᒻᒥᓂᖃᑐᓄ ᐃᓗᐊᓂ ᐊᑉᐸᓯᖕᓂᕐᓴᒥ ᐱᓕᑕᐅᓯᒪᔪᓂ ᐃᑲᔪᖅᑕᐅᓪᓗᑎ. 

ᐅᖃᖅᑎ, ᑐᑭᓯᒪᔭᕋᓕ ᐱᑕᖃᕆᐊᖓᓂ ᒥᑦᓴᐅᓯᓗᒋ 12ᓂ ᐃᓪᓗᓂ ᐅᖃᐅᓯᕆᔭᑦᑎᖕᓂ ᒫᓐᓇᐅᔪᖅ ᑕᒪᒃᑯᐊ. 
ᐋᖃᓘᖕᓇ ᑖᒃᑯᐊ ᒐᕙᒪᑯ ᐊᒻᒪ ᐱᓕᕆᕕᐅᔪᖅᓗ ᕿᒥᖅᕈᓇᒍᓐᓇᕐᑐᐃ ᐃᒪᐃᑦᑐᓄ ᖃᓄᐃᒋᐊᕈᑎᑦᓴᓄ ᐊᒻᒪ 
ᖃᓄᐃᒍᑎᒋᓇᔭᕐᑕᖏᓄ ᐃᑲᔪᖅᓱᓂᐊᕐᓗᑎ ᑕᒪᐃᓂ ᐊᖏᖅᕋᕐᒥ ᓇᒻᒥᓂᖃᕐᑐᓄ ᐊᑭᖏᓄ ᐃᓗᐊᓂ 
ᐃᓚᒋᓕᐅᑎᓗᑎ ᓱᓇᒃᑯᑎᖃᑎᐅᔪᓄ. 
 
ᐅᖃᖅᑎ, ᑎᓕᒋᐊᑲᓂᕋᔭᖃᕋ ᐱᓕᕆᕕᐅᔪᖅ ᖃᐅᔨᓴᓂᖃᕐᓗᑎ ᖃᓄᐃᑑᓂᖏᓄ ᐊᒻᒪ ᐱᓕᕆᔭᐅᓂᖓᓄ ᐅᑯᓇᓂ 
ᓯᑎᑯᓪᓗ ᐱᓕᑦᓯᓂᐊᕐᓗᑎ ᑐᑭᓯᓐᓇᓯᐊᕐᓯᒪᔪᓂ ᑐᑭᓯᒍᑎᓄ ᑭᒃᑯᓕᒫᓅᖓᓗᑎ ᐃᒪᐃᑐᓄ ᑕᒫᓂᒥᐅᑕᐃᑦ 
ᐱᔪᓐᓇᓂᑎᑕᐅᓂᕆᓇᔭᕐᑕᖓᓄ ᐱᓕᑕᐅᓗᓂ ᐊᒻᒪ ᐱᓕᕆᓗᓂ ᐃᓗᖓᔪᓄ ᖃᓄᐃᒍᑎᑦᓴᖏᓄ ᐃᓗᐊᓂ 
ᐱᑦᑕᓯᐊᕐᓂᖃᕐᓗᑎ ᐊᒻᒪ ᓇᓕᒧᖓᑎᑕᐅᓗᑎ ᑕᒪᐃᓄ ᑕᒫᓂᒥᐅᓄ ᐃᖃᓗᖕᓂ. 
 
ᐅᖃᖅᑎ, ᐊᑲᐅᓈᓯᑉᐸ ᐊᐱᕆᓂᐊᖃᕋ ᒥᓂᔅᑕ ᐱᓕᕆᐊᓕ ᐊᐱᖁᑎᐅᔪᓄᑦ ᐃᓕᖓᓂᖃᕐᑐᓄ ᑕᒪᑐᒧᖓ 
ᐃᓱᒫᓘᑎᒧᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑐᑐᑦᑐᐃᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᒥᔅ. ᐅᐃᓕᐊᒻᔅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 184–1(6): ᐃᓕᑕᖅᓯᓂᖅ ᐃᕕᐊᓐᖏᒃᑯᑦ ᑳᓐᓱᑖᕐᓂᕐᒧᑦ ᑕᖅᑭᕆᔭᖓᓂᒃ 
 
ᒥᔅ. ᐅᐃᓕᐊᒻᔅ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑦᑐᖓ ᓴᕿᕈᓐᓇᕐᓂᐅᕙᖓ ᐅᓪᓗᒥ, ᓴᕿᕐᓂᐊᕆᐊᒥᓗ 
ᐅᓐᓄᓴᖅ ᓯᕗᖓᒍ ᐊᕿᖓ ᐆᑦᑑᕝᕙᐅᑉ ᓄᖑᖏᓐᓂᖓᓂ ᐃᒪᐃᓂᖃᓗᑎ ᐃᓕᑕᖅᓯᖃᕐᓂ ᐆᑦᑑᕝᕙᒥ 
ᐃᕕᐊᖏᐊᒍᑦ ᐋᕿᑦᑕᐅᔪᓐᓇᖏᑦᑐᒥ ᐋᓐᓂᐊᖃᓐᓂᕐᒧ ᐅᔾᔨᕐᓱᖅᓂ ᑕᕿᖓ. 
 
ᐅᖃᖅᑎ, ᒥᓂᔅᑕ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ ᒫᓐᓇᖃᒻᒥ ᓴᖀᓚᐅᕐᒪ ᐊᑯᓂᑲᓪᓚ 
ᐅᑕᕿᔭᐅᓯᒪᔪᒥ ᐅᓂᒃᑲᐅᑎᒥ ᖃᓄᐃᑑᖃᑎᒌᓐᓂᖏᓄ ᐋᓐᓂᐊᖃᓐᓇᖏᑦᑐᓕᕆᓂᕐᓄ ᖃᓄᐃᒋᐊᕐᑎᐅᔪᓄ 
ᐃᓕᖓᔪ ᓄᓇᕗᒧ ᐊᒻᒪ ᑲᓇᑕᒧᑦ. ᐃᒪᐃᑲᓗᐊᕐᑎᓪᓗᒍ ᑕᐃᓐᓇ ᐅᓂᒃᑲᐅᑎᖓ ᓴᖀᓯᒪᑦᓱᓂ ᑕᒪᓐᓇ ᓄᓇᕗᒥ 
ᐃᕕᐊᖏᐊᒍᑦ ᐋᕿᑦᑕᐅᔪᓐᓇᖏᑦᑐᒥ ᐋᓐᓂᐊᖃᓐᓂᕐᒧ ᖃᑦᓯᐅᓂᖏᓄ ᐃᒪᐃᑦᑑᒐᓗᐊᕐᓱᑎ ᐊᑉᐸᓯᐸᓗᑦᑐᐃᑦ 
ᓴᓂᐊᓂ ᐃᓚᖓᑦᑕ ᑲᓇᑕᐅᑉ. 
 
ᐃᒪᐃᒋᐊᖃᕋᑦᑕ ᐊᑑᑎᓗᒍ ᒫᓐᓇᐅᓂᖓᓂ ᐱᕕᖃᕐᑎᑦᓯᓗᑕ ᓴᖀᓂᐊᕐᓱᑕ ᐅᔾᔨᖅᓱᕈᑎᑦᓴᓄ ᐊᒻᒪ 
ᑕᐃᒪᐃᓕᖓᑎᓇᓱᐊᖏᓐᓇᕐᓗᒋ ᐊᑉᐸᓯᑎᖕᓇᓱᐊᕐᓗᑎ ᑕᐃᒪᖓᑦ. ᐃᓕᑕᖅᓯᔪᒪᑦᓱᖓᑦᑕᐅᖅ ᐱᓇᓱᐊᕐᓂᖏᓄ 
ᓴᕿᑕᐅᓯᒪᔪᐃᑦ ᐃᖃᓗᖕᓂ ᐊᑑᑎᓯᒪᖁᔭᖏᓄ ᐃᓕᖓᓂᖃᕐᑐᓂ ᐃᒪᐃᓂᐊᕐᓗᑎ ᐱᕈᐃᓇᓱᐊᕐᓗᑎ ᑮᓇᐅᔭᑦᓴᓂ 
ᐃᓕᖓᔪᓂ ᓴᐳᑎᖕᓇᓱᐊᕐᓗᒋ ᐃᕕᐊᖏᐊᒍᑦ ᐋᕿᑦᑕᐅᔪᓐᓇᖏᑦᑐᒥ ᐋᓐᓂᐊᕐᑖᖁᓇᒋ ᓄᓇᕗᒥ. 
 
ᐃᒪᐃᒻᒪᑦ ᐊᒥᓱᐃᑦ ᐋᓐᓂᐊᖃᓐᓇᖏᑦᑐᓕᕆᓂᕐᓄ ᐃᓱᒫᓘᑏᑦ, ᐃᓕᓐᓂᐊᖅᓂᕐᓄ ᐊᒻᒪ ᐅᔾᔨᕐᓱᖅᓂᕐᓄ 
ᐃᒪᐃᒍᓐᓇᕐᒪᑕ ᓴᐳᑎᓇᓱᕐᓗᒋ ᐋᓐᓂᐊᓂᐅᔪᐃᑦ ᐱᕙᓪᓕᐊᑎᑦᑕᐃᓕᓗᒋᑦ ᐋᕿᑦᑕᐅᔪᓐᓇᖏᑐᖃᓂᓄ. 
 
ᐅᖃᖅᑎ, ᒪᖅᕉᒃ ᐱᓇᓱᐊᕈᓰᒃ ᐊᓂᒍᕐᓯᒪᓕᕐᑑ, ᐆᑦᑑᕝᕙ 18ᒥ ᐃᒪᐃᑑᓂᖃᓚᐅᕐᒪ ᑲᓇᑕᒥ ᐃᕕᐊᖏᖏᓐᓄᑦ 
ᖃᐅᔨᓴᖅᑕᐅᖃᕐᑕᕆᐊᖃᕐᓂᒧᑦ ᐅᓪᓗᖅ. ᐃᕕᐊᖏᖏᓐᓄᑦ ᖃᐅᔨᓴᖅᑕᐅᖃᕐᑕᕆᐊᖃᕐᓂᒧᑦ ᐅᖃᐅᓯᕐᑕᕆᔭᖅ 
ᐃᒪᐃᓂᖃᕈᓐᓇᕐᓱᓂ ᐃᑲᔪᕈᑎᖃᕐᓗᓂ ᓯᕗᖓᒍᑦ ᐱᕈᕐᐸᓪᓕᐊᓂᖓᓂ ᐃᕕᐊᖏᖅᒥ ᐋᕿᑦᑕᐅᔪᓐᓇᖏᑦᑐᓂ ᐃᒻᒪᖃ 
ᐊᑑᑎᔭᐅᑉᐸᑦ ᐱᑦᑕᓯᕐᓗᑎ. 
 
ᑎᓕᒋᐊᑲᓂᕈᒪᕙᕋ ᒥᓂᔅᑕᖓ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ ᑲᔪᓯᖏᓐᓇᖁᓪᓗᒍ ᐱᓇᓱᐊᕐᓂᕆᔭᖏᓄ 
ᐱᑕᖃᓕᓂᐊᕐᓗᓂ ᐃᕕᐊᖏᖏᓐᓄ ᖃᐅᔨᓴᖅᑕᐅᖃᕐᑕᕆᐊᖃᕐᓂᒧᑦ ᐱᔨᑦᓯᖅᑕᐅᓂᖏᓄ ᐊᑐᐃᓐᓇᐅᓗᑎ ᓄᓇᕗᒥ. 
ᐊᑲᐅᓈᓯᖕᓂᖃᑦ ᐊᒻᒪ ᐃᓕᖓᓂᐊᕐᓂᐊᕐᓗᑎ ᒥᓂᔅᑖᓄᖓᑦᓯᐊᕐᓗᑎ, ᐅᖃᖅᑏ, ᐊᐱᖁᑎᑦᓴᖃᐅᕐᑐᖓ ᑕᒪᑐᒧᖓ 
ᐃᓱᒫᓘᑎᒧᑦ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᒪᒃᓖᓐ. 

ᒪᓕᒐᓕᐅᖅᑏᑦ ᐅᖃᐅᓯᖏᑦ 185–1(6): ᒫᑕ ᑕᓕᕈᑦ ᐃᒡᓗᒥᒃ ᒪᑐᐃᖅᓯᓂᖅ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᐱᑦᑐᒋᐊᓪᓚᐅᔪᖓ ᑲᔾᔮᓇᕐᑐᒦᒋᐊᒥ ᓄᓇᓕᐊᓂ ᐸᖕᓂᖅᑑᑉ ᐅᓐᓄᓴᓗ 
ᐊᒻᒪ ᖁᕕᐊᒃᑯᔾᔨᑦᓱᖓ ᑐᖓᓇᓂᖏᓄ ᑕᐃᒪᖓᓂ ᑭᓯᒥ ᓴᕿᖁᖓ ᐅᓐᓄ ᐱᑕᖃᕐᓱᖓ ᑐᓴᕈᒥᓇᕐᑐᒥ ᑐᓴᕋᑦᓴᒥ 
ᓄᓇᓕᒋᔭᕐᓂᐅᕙᖓ ᖃᒪᓂᖅᑐᐊᕐᒥ. 
 
ᐅᖃᖅᑏ, ᑐᓴᖃᐅᒐᑦᑕ ᐊᒻᒪ ᑕᐃᒪᖓᐅᕙᑦᓱᓂᐅᒐᓗᐊ ᒥᑦᓵᓄ ᑭᖒᒪᔭᐅᔪᓄ ᐃᓱᒪᒋᓂᐊᕐᓱᑎᒍ ᐃᖕᓇᕆᔭᕗᑦ. 
ᑐᓴᖃᐅᒐᑦᑕ ᑭᖒᒪᔭᐅᔪᓂ ᐃᒪᐃᓂᐊᕐᓗᑎ ᐊᖏᖅᕋᒥᓃᑦᓯᐊᕐᓗᑎ ᐃᓗᐊᓂ ᓄᓇᓕᐊᑕ ᓄᓇᓕᖏᓂ, 
ᐊᒥᓱᕋᓴᐅᔪᓃᓂᐊᕐᒪᑕᓗ ᐃᓚᖏᓪᓗ ᐊᒻᒪ ᐱᖃᓐᓇᕆᔭᖏᓗ. 
 
ᑭᓯᒥᑦᑕᐅᖅ, ᖃᓄᐃᑑᓕᖕᓂᕆᔭᖏᓄ ᓄᓇᓕᒋᔭᑦᑕ ᐃᒪᐃᑑᒐᔪᑉᐸᓕᕐᒪ ᐊᔾᔨᒋᖏᑕᒋᐊᓪᓚᖏ. ᑕᒪᓐᓇᓗ 
ᑲᖔᖅᓇᕐᓱᓂ ᐊᒻᒪ ᐃᒪᐃᒍᓐᓇᕐᓱᑕᓗ ᓯᓪᓗᒍᓐᓇᕐᓗᑕ. 
 
ᐅᖃᖅᑎ, ᖁᕕᐊᓚᓐᓂᖅ ᐊᑑᑎᓚᐅᕐᑐ ᖃᒪᓂᖅᑐᐊᕐᒥ ᐱᒋᐊᓕᕋᑖᓐᓂᖓᓂ ᑕᕿᕆᔭᑦᑕ. ᐃᓚᒋᑦᓱᒍ ᐃᓚᓐᓇᕆᔭᕋ, 
ᒥᓂᔅᑕᖓ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ, ᐱᕕᖃᑦᑎᑕᐅᓂᖃᔪᑦᓱᖓ ᓇᔫᑎᒋᐊᒥ 
ᒪᑐᐃᖅᓯᓂᖃᕐᑎᓪᓗᒋ ᒫᑕ ᑕᓗᕈ ᐃᓪᓗᒥ, ᐃᓪᓗᖑᓪᓗᓂ ᐃᑉᐱᒍᓱᑦᓯᐊᕐᑐᓂᐊᕐᓱᑎᓗ. 
 
ᐅᖃᖅᑎ, ᑖᒃᑯᐊ ᐃᖕᓇᐃᑦ ᐃᓪᓗᖁᑎᖓ ᐋᕿᒋᐊᕐᑕᐅᑦᑕᓯᖕᓇᓕᔪᒻᒪ ᑕᕝᕙᓂ ᐊᖅᕌᒍᒥ ᑐᖔᒍᑐᖄᓗ 
ᑭᖒᒪᑦᓯᓯᒪᓂᖏᓄ, ᐸᕝᕕᓴᑦᑕᐅᕙᑦᓱᑎᓗ ᓄᓇᓕᐊᑕ ᐊᖓᔪᖃᐅᑎᖏᓂ ᐊᒻᒪ ᐅᕙᖓᓗ, ᐅᖃᖅᑏ, 
ᒪᑐᐃᖅᓯᓂᕆᔭᖓᓂ ᓇᔫᑎᔭᐅᑦᓯᐊᓚᐅᕐᓱᑎ, ᖃᒪᓂᖅᑐᐊᒥᐅᑦ ᓇᓪᓕᐅᓂᕐᓯᐅᓂᖃᕐᓱᑎ ᑕᒪᑐᒧᖓ 
ᐃᒪᐃᑦᑐᖃᕐᓱᑎ ᐱᖓᓱᓂ ᓄᓇᓕᐊᑕ ᐃᖕᓇᖏᓐᓂ ᒫᓐᓇᐅᔪᕐᓗ ᐃᓕᑦᓴᖃᑦᓯᐊᓚᖓᓕᕐᑐᐃ ᐊᖏᖅᕋᕆᓂᐊᕐᓱᓂᐅ. 
 
ᑖᒃᑯᐊ ᐃᖕᓇᐃᑦ, ᐃᒥᐅᓪ ᐅᒡᓚᒐ, ᔮᓐ ᓇᒃᔭᒋᖅ ᐊᒻᒪ ᕕᐅᕋ ᐊᑯᒪᓕᒃ ᓯᕗᓪᓕᖅᐸᐅᓗᑎ ᓄᑦᓯᓂᐊᕐᑐᐃᑦ ᑕᕝᕗᖓ 
ᐃᓪᓗᒧᑦ. ᐊᒥᓱᒋᐊᑲᓐᓃᑦ ᑐᖔᒍᑦ ᓄᑦᑎᓛᕐᑑᒐᓗᐊ ᑕᒪᐃᓂ ᓄᓇᕗᒥᖔᕐᓗᑎ ᐊᒻᒪ ᐃᓱᒪᒋᓂᖃᑦᓯᐊᕐᓱᒍ ᐃᒪᐃᒻᒪ 
19ᖑᓗᑎ ᑕᐃᒪᖓᕐᓯᐅᑎᐅᓗᑎ ᐊᒻᒪ ᐃᓚᐃᓐᓇᖓᓄ ᐱᓕᕆᔪᐃᑕᐅᖅ ᐃᓅᓗᑎ ᐃᖃᓇᐃᔭᖅᑎᖏ ᐃᓪᓗᒥ 
ᐱᓕᕆᓂᖃᑦᓯᐊᓂᐊᕐᑐᐃ ᐱᓕᕆᔭᖓᓄ. 
 
ᐅᖃᖅᑎ, ᒪᑐᓯᒍᒪᑦᓱᖓ ᖁᔭᓐᓇᒦᕐᓗᖓ ᒥᓂᔅᑕᒥ ᑐᓵᓂᕆᓚᐅᕐᑕᖓᓄ ᑭᖒᒪᔭᐅᔪᓄ ᓄᓇᓕᐊᓄ ᐊᒻᒪ 
ᐱᓗᐊᖅᑐᒥ ᐱᒻᒪᕆᐅᓛᖑᓂᖓ ᐱᓕᕆᐊᕆᕙᓪᓕᐊᔭᐅᓂᖏᓄ ᑕᒪᒃᑯᐊ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᒥᓂᔅᑕ ᐊᓄᕈᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 186–1(6): ᐃᑲᔫᑎᒃᑲᓐᓃᑦ ᐃᓄᒃᑎᑐᐃᓐᓇᖅ ᐅᖃᐅᓯᖃᖅᑐᓄᑦ 
 
ᒥᓂᔅᑕ ᔮᒃ ᐊᓄᕈᐊᖅ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᐋᖃᓘᓇ ᐃᓚᖓᓂ ᐅᕕᒃᑲᐅᓂᕐᓂ ᐅᔾᔨᕐᓱᓗᐊᓇᖏᒻᒪ 
ᖃᓄᐃᓐᓂᐅᔪᓄ ᐃᓗᐊᓂ ᓄᓇᓕᐅᔫᑉ ᐱᑦᑕᓯᐊᓂᖏᓄ. 
 
ᑕᐃᑦᓱᒪᓂᐅᑎᓪᓗᒍ 1960ᖏᓐᓂ ᐃᓕᓐᓂᐊᖅᕖᑦ ᓴᕿᑕᐅᕙᓪᓕᐊᑎᓪᓗᒋ ᐊᒻᒪ ᐃᓕᓐᓂᐊᖅᑎᑕᐅᑦᓱᑕ 
ᖃᓪᓗᓈᑎᑐᑦ ᐅᖃᐅᓯᖅᑕᓂ, ᖃᓪᓗᓈᑎᑐᑦ ᐅᖃᐅᓯᖅᑕᐃᑦ ᐅᕙᑦᑎᖕᓄ ᐃᒪᐃᑦᑑᓚᐅᕐᓯᒪᑦᓱᑎ ᑭᖑᓪᓕᖅ 
ᐅᖃᐅᓯᖅᑕᕆᑦᓱᒍ ᑭᓯᒥ ᖃᓄᐃᓚᐅᕐᓯᒪᓇᓂᓗ ᐊᑑᑎᑦᓱᒍ ᓯᓚᑎᐊᓂ ᓄᓇᓕᒋᔭᕐᐱᑦ. 
 
ᑲᑎᒪᔨᐅᖃᑕᐅᓗᓂ ᒪᓕᒐᓕᐅᖅᕕᖕᒧ ᐊᒻᒪ ᑭᒡᒐᖅᑐᐃᓂᖃᕐᓗᓂ ᐃᓄᖕᓂ ᓄᓇᕗᒥ ᐊᒻᒪ ᐱᕈᐃᔭᐅᓂᑰᓗᑎ 
ᖃᓪᓗᓈᑎᑐᑦ ᐊᑑᑎᑦᓱᑎ ᐅᖃᐅᓯᖅᑕᒥ ᓄᑲᕐᑎᐅᓂᕐᓴᐅᓂᕐᓈᓂ, ᐅᔾᔨᕐᓱᓐᓇᕐᐸᖏᒻᒪ ᖃᓄᐃᑑᓂᖏᓄ  

ᐊᑦᓱᕉᑎᐅᕙᑦᑐᐃᑦ ᑕᐃᑯᐊ ᖃᓪᓗᓈᑎᑑᕈᓐᓇᖏᑦᑐᐃ ᐃᓄᐃᑦ ᐊᑑᑎᕙᖕᓂᖏᓄ. ᓄᑲᖅᑎᐅᓂᕐᓴᐅᑦᓱᑎ ᐃᓗᐊᓂ 
ᐃᓄᐃᑦ ᐊᑑᑎᓯᒪᖏᑕᖏᓄ ᑕᒪᒃᑯᐊᖑᔪᐃ ᖃᓄᐃᑦᑑᓯᒪᓂ ᐊᒻᒪ ᐅᔾᔨᕐᓱᐸᖏᓇᑦᑕ ᖃᓄᐃᓂᐊᕐᓂᖏᓄ 
ᐃᓅᓯᕆᔭᖏᓂ ᐱᔾᔪᑎᖓ ᖃᓪᓗᓈᑎᑐᑦ ᐅᖃᐅᓯᖅᑕᕆᖏᓂᑦᑎᖕᓄ. 
 
ᐱᔨᑦᓯᖅᑕᐅᓗᑎ ᖃᓪᓗᓈᑎᑐᑦ ᐅᕙᑦᑎᖕᓄᓗ ᖃᓄᐃᒐᓂ, ᐃᒪᐃᒃᑲᓗᐊᕐᐸ ᑎᑎᕋᖅᓯᒪᓗᓂ ᐅᕝᕙᓗ 
ᑕᐅᒍᖅᑕᐅᓗᓂ ᐃᓱᒪᕙᖏᓇᑦᑕ ᐊᑦᓱᕉᑎᐅᕙᑦᑐᓄ ᑐᑭᓯᐊᖏᑦᑐᐃᑦ ᐃᓄᐃᑦ ᖃᓄᐃᓐᓂᕆᕙᑕᖏᓄ. ᐃᒻᒪᖃ 
ᕿᕕᐊᕈᕕᐅ ᐹᖓ ᐊᒻᒪ ᐃᓯᕆᐊᕐᕕᖓᓗ, ᑎᑎᕋᖅᓯᒪᔪᐃ ᖃᓪᓗᓈᑎᑐᑦ. ᑐᑭᓯᐊᖏᑦᑐ ᐃᓄᑦ ᑕᑯᓪᓗᒍ ᐊᒻᒪ 
ᑐᑭᓯᖏᓯᐊᕐᓱᓂᐅᑦ ᖃᓄᐃᓕᓂᖓᓄ ᑭᓯᒥ ᐃᒪᐃᒻᒪᑦ, ᐃᓱᒪᒋᑦᓱᒍ ᐅᔾᔨᕐᓱᕆᐊᖃᖃᑕᓂᑎᖕᓄ ᖃᓄᐃᑑᓂᖏᓄ 
ᐱᔭᕆᐊᑦᑑᑎᕙᓂᖏᓄ ᐃᖕᓇᐃᑦ. ᐅᐱᒍᑎᖃᕆᐊᖃᕐᑐᒍ ᐱᕚᓪᓕᖅᓯᒪᓂᑎᖕᓄ, ᐆᑦᑑᑎᒋᓗᒍ, ᑕᒫᓂ ᐸᖕᓂᖅᑑᒥ, 
ᐊᑭᓐᓇᖓ ᑎᑎᕋᖅᓯᒪᔪᑕᖃᐅᕐᑐ ᐃᓄᑦᑎᑐᐃᓐᓇᖅ. ᐅᔾᔨᕐᓱᕆᐊᖃᑲᓂᕆᐊᖃᕐᑐᒍ ᑕᒪᒃᑯᓂᖓ ᖃᓄᐃᓂᐅᔪᓂ. 
 
ᑕᒪᒃᑯᐊ ᐃᓄᐃᑦ ᑲᖑᓲᑎᓇᔾᔭᖏᑦᑐᐃᑦ, ᐅᕝᕙᓗ ᓯᓪᓗᓇᔾᔭᒐᑎ ᐃᓅᓂᖓᓄ ᐃᒪᐃᑲᓗᐊᕐᑎᓪᓗᒍ ᐃᒻᒪᖃ 
ᐅᖃᕈᓐᓇᖏᒃᑯᕕ ᖃᓪᓗᓈᑎᑐ, ᐃᒪᐃᒋᐊᖃᕐᓱᑎᓗ ᐃᓕᖁᓯᕆᔭᕐᓅᕕ ᐅᐱᓐᓂᖃᕐᓗᑎ, ᐃᒪᐃᑲᓗᐊᕐᑎᓪᓗᒍ 
ᐃᒻᒪᖃ ᐊᑑᑎᓂᖃᓗᐊᖏᑲᓗᐊᕐᐸᑕ ᐃᓄᖕᓄ, ᓱᓕᒃᑲᓐᓂᖅ ᕿᒥᖅᕈᔭᕆᐊᖃᕐᓱᑕ ᖃᓄᒋᐊᑲᓐᓂᖅ 
ᐱᔭᕆᐊᑐᓗᐊᓂᐊᖏᒪᑕ ᐅᑯᓄᖓ ᓄᑲᖅᑎᐅᓂᕐᓴᓄ ᑐᑭᓯᐊᖏᑦᑐᓄ ᐃᓄᖕᓄ ᐊᒻᒪ ᖃᐅᔨᒪᑦᓴᖓᓗ ᐱᑕᖃᕐᒪ 
ᐊᒥᓱᒋᐊᑲᓂᕐᓂ ᐱᔭᑦᓴᓂ ᑕᕝᕙᓃᓐᓂᑎᖕᓂ ᐃᒪᐃᑑᓗᖓ ᑲᑎᒪᔨᐅᓗᖓ ᐊᒻᒪ ᑭᒡᒐᖅᑐᐃᓂᖃᕐᓱᖓᓗ ᐃᓄᖕᓂ 
ᓄᓇᓕᒋᔭᕐᓂ. 
 
ᐃᓱᒪᒋᑦᓱᒍ ᐱᓕᕆᓂᖃᓗᐊᓂᖓᓄ ᐃᓗᐊᓂ ᑭᒡᒐᑐᖅᑕᒪ ᐃᓗᐊᓂ ᑕᕝᕙᓂ ᐊᑑᑎᓂᕐᒥ, ᐱᓗᐊᖅᑐᒥ ᒫᓐᓇᐅᔪᖅ 
ᑐᑭᓯᓪᓚᕆᓕᑕᐃᓐᓇᕋᒪ ᖃᓄᐃᑑᕙᖕᓂᖏᓄ ᐱᔭᕆᐊᑦᑑᑎᒍᑎᐅᕙᑦᑐᐃᑦ ᑕᐃᑯᓄᖓ ᑐᑭᓯᐊᖏᑦᑐᓄ ᐃᓄᖕᓄ 
ᐊᑑᑎᕙᑕᖏᓄ. 
 
ᐅᖃᐅᓯᖃᕐᑐᖓ ᒥᑦᓵᓄ ᐃᓄᐃᑦ ᐅᖃᓕᒫᕈᓐᓇᖏᑦᑐᐃᑦ ᐊᒻᒪ ᐅᖃᕈᓐᓇᖏᑦᑐᐃ ᖃᓪᓗᓈᑎᑐᑦ. 
ᐱᓕᕆᔭᐅᓂᖃᑦᓯᐊᕐᓯᒪᓇᑎ ᑕᒪᑦᓱᒧᖓ ᐊᑲᐅᖏᓕᐅᕈᑎᒧ ᐊᒻᒪ ᐃᓱᒪᒋᑦᓱᒍ ᐅᔾᔨᕆᒋᐊᑲᓂᕐᓗᒋ ᑕᒪᒃᑯᐊ 
ᐃᓱᒫᓘᑎᐅᔪᐃᑦ ᐊᒻᒪ ᖃᓄᖅᑑᓂᐊᕐᓗᒋ ᑐᑭᓯᓐᓇᓂᕐᓴᐅᓂᐊᖁᓪᓗᒋ ᑕᒪᒃᑯᓄᖓ ᐃᓄᖕᓄ ᐊᒻᒪ 
ᐊᑑᑎᓂᖃᕐᑎᓪᓗᒋ ᐅᐱᒋᓗᒋᓪᓗ ᐱᔪᓐᓇᓂᕆᔭᖏᓄ ᐊᒻᒪ ᐊᑑᑎᓯᒪᓂᖏᓄ ᐃᒪᐃᑲᓗᐊᕐᑎᓪᓗᒍ 
ᐅᖃᕈᓐᓇᖏᓂᖃᕋᓗᐊᕐᑎᓪᓗᒍ ᐅᕝᕙᓗ ᑎᑎᕋᕈᓐᓇᖏᑲᓗᐊᕐᑎᓪᓗᒍ ᖃᓪᓗᓈᑎᑐᑦ. 
 
ᑎᓕᒋᐊᑲᓂᖃᑲ ᐃᖃᓇᐃᔭᖅᑎᐅᖃᑎᒃᑲ ᐊᒻᒪ ᒐᕙᒪᖓ ᓄᓇᕗᑉ. ᑕᒪᓐᓇ ᑕᒪᐃᓄ ᐊᑑᑎᒍᑎᐅᔪ ᓱᒻᒪᐅᓂᖓᓄᓗ 
ᓴᕿᓯᒪᓂᕆᔭᕗ ᓇᒻᒥᓂᕆᔭᕗ ᒐᕙᒪ. ᐅᑎᕆᐊᖃᕐᑐᒍ ᐱᒋᐊᕐᕕᒋᓯᒪᔭᑦᑎᖕᓄ ᑕᐃᑦᓱᒪᓂᐅᔪᒻᒪ, ᐃᓕᖓᔪᑦ 
ᓄᓇᕗᒧ. ᐱᕙᓪᓕᐊᑎᑦᓯᒋᐊᖃᕋᑦᑕ ᐊᑑᑎᓂᖏᓄ ᐃᓄᑦᑎᑐ ᐅᖃᐅᓯᖅᑕᓂ ᐊᒻᒪ ᑕᐃᒪᐃᒻᒪ ᐅᖃᐅᓯᕆᓯᒪᔭᕗ 
ᐊᑐᖅᑎᓪᓗᒋ ᓱᓕᔪᒥ ᐱᔾᔪᑎᐊ ᐱᑕᓕᒋᐊᓪᓚᐅᒻᒪ ᑐᑭᓯᐊᖏᑦᑐᓂ ᐃᓄᖕᓂ ᑕᖄᓂ ᐊᑑᑎᕙᑦᑐᓂ ᑕᒪᒃᑯᓄᖓ 
ᐱᔭᕆᐊᑦᑑᑎᐅᕙᑦᑐᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᒥᓂᔅᑕ ᐱᑰ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 187–1(6): ᑕᒫᖅᑕᖅᑐᒥᒃ ᒪᐃᔭᖃᕐᓂᖅ ᐃᖃᓗᓐᓂ 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐱᒋᐊᓂᐊᕐᑐᖓ ᐅᖃᕈᒪᑦᓱᖓᓗ ᐱᐅᒋᐊᖓᓂ ᑐᓴᕆᐊᒥ 
ᐅᓐᓄ ᐸᖕᓂᖅᑑᒥ ᐊᒻᒪ ᑐᓴᕋᓐᓈᕆᐊᒥ ᑐᓴᕈᒥᓇᕐᑐᓄ ᐅᖃᐅᓯᕆᔭᐅᔪᓄ ᖁᓪᓗᖅᑑᖅᒥ ᐊᒻᒪ ᒥᔅ. ᐅᐃᓕᐊᒻᔅᒥ 
ᐊᒻᒪᓗᑦᑕᐅᖅ ᐋᖃᓘᓇ ᒥᔅᑕ. ᒪᒃᓖᓐᒧᑦ ᖁᕕᐊᓚᑦᑎᑦᓯᓂᐊᓄ ᐅᕙᑦᑎᖕᓂ. 
 
ᐅᖃᖅᑎ, 1995ᒥ ᑲᑎᒪᔨᐅᓪᓗᖓ ᐅᑯᓄᖓ ᐃᖃᓗᐃᑦ ᐊᖓᔪᖄᖃᕕ ᖃᓄᐃᓂᐊᓂᖏᓄ, ᐱᑕᐃᓐᓇᓚᐅᕋᑦᑎᒍ 
ᑕᐃᒎᑎᒋᓂᐊᕐᑕᕗ, ᐃᖃᓗᐃ ᑕᒪᐃᓄᑦ ᓄᓇᕗᒧᑦ. 
 
ᐅᓪᓗᒥ, ᒥᑦᓴᐅᓯᓗᒋ 7 ᐊᖅᕌᒍᐃᑦ ᐊᓂᒍᖅᓯᒪᓕᕐᑐᐃᑦ, ᐱᑕᖃᕐᓯᒪᓕᕋᑦᑕ ᐊᕕᑦᓯᒪᓂᖏᑎᒍ, ᐃᖃᓗᐃ 
ᐊᖓᔪᖄᖃᕐᕕᒋᑦᓱᑎᒍ, ᐊᒻᒪ ᓄᓇᓕᖁᑎᒋᔭᕗ ᐃᖃᓗᖕᓂ ᐊᑑᑎᓯᒪᓂᖏᓄ ᐊᑑᑎᓂᖃᖏᑦᑐᓂ ᖁᕝᕙᕆᐊᕐᓂᕐᓂ  

ᐃᓗᐊᓂ ᓄᓇᓖᑦ ᐊᑐᑉᐸᑦᑕᖏᑦ ᐊᐅᓚᔪᓐᓇᖁᓪᓗᒋᑦ, ᖃᑦᓯᐅᓂᖏᓄ, ᐊᐅᓚᑕᐅᓂᕆᔭᖏᓄ, 
ᐊᑑᑎᕙᒋᐊᖃᑕᖏᓄ ᐊᒻᒪ ᑮᓇᐅᔭᓕᕆᓂᕐᓄ ᑭᖒᒪᔭᐅᔪᓂ. ᓇᒻᒥᓂᖃᕐᓂᖏᓄ ᓄᓇᓕᐊᓂ ᐊᒻᒪ ᐊᐅᓚᓂᖏᓄ 
ᓯᑎᐊᑕ ᐃᖃᓗᐃᑦ ᖃᓄᐃᑐᑐᐃᓐᓇᖓᓪᓗᑎ. 
 
ᐅᖃᖅᑎ, ᐃᓕᖓᔪᑦ ᒫᓐᓇᓂᓴᐅᔪ ᓂᕈᐊᖅᓂᐅᔪᓄ ᑲᑎᒪᔨᑦᓴᓄ ᐃᖃᓗᖕᓂ, ᐱᑕᖃᕋᑦᑕ ᐱᐅᔪᒻᒪᕆᒻᒥ 
ᑲᑐᔾᔨᖃᑎᒌᓂ ᑕᒫᓂᒥᐅᓂ ᐱᓕᑦᓯᔪᒥᓂᕐᓂ ᐊᑎᖏᓂ ᓯᕗᒧᑦᑎᑦᓱᓂᒋ ᓂᕈᐊᖅᕕᐅᔪᑦᓴᒧ ᐊᓪᓚᕕᖕᒧ. ᐅᖃᖅᑎ, 
ᐃᓱᒪᒋᓂᖃᑦᓯᐊᕐᕕᒋᑦᓱᒍ ᖃᓪᓕᑦᓱᓂᓗ ᐃᖃᓗᖕᓄ ᐱᓂᐊᕐᓗᑎ ᐅᓪᓗᒥᒫᕐᐸᓪᓗᓂ ᐊᑭᓕᖅᓱᑕᐅᓗᓂ ᐃᓂᑦᓴ 
ᒥᐊᖓᓄᑦ. 
 
ᑕᐃᒪᐃᒐᔭᔾᔭᖏᒻᒪ ᐅᖃᖅᑏ, ᔭᒐᐃᕙᓪᓕᐊᓂ ᒫᓐᓇᓂᓴᐅᔪ ᐊᑑᑎᔭᕆᐊᓕᖏᓄ ᒥᐊᖁᑎᑦᑕ ᑭᓯᒥ 
ᐃᒪᐃᓕᖓᓂᖃᕐᓱᑎ ᑭᖒᒪᑦᓯᓂᖃᕐᓱᑎ ᐊᖓᔪᖃᐅᑎᖃᓂᖏᓄ ᐊᒻᒪ ᐱᕈᖅᐸᓪᓕᐊᓂᖓᓄ ᐅᖃᖅᑎ, 
ᐊᑑᑎᓯᒪᓪᓗᑕ ᐊᒻᒪ ᐅᖃᐅᓯᕆᓯᒪᑦᓱᑎᒍᑦᑕᐅᖅ, ᓱᓕᔪᕆᔭᕋᓕ ᐃᒪᐃᒻᒪ ᐱᑕᖃᕆᐊᖃᕐᓱᕆᑦᓱᒍ ᐃᒪᐃᑑᓂᐊᕐᓗᓂ 
ᐅᓪᓗᒥᒫᖅᓯᐅᑎᐅᓗᓂ ᐃᓂᑦᓴᖅ. 
 
ᐅᖃᖅᑎ, ᐊᐅᓚᓯᒐᓱᐊᕐᓗᓂ ᑕᒪᑐᒥᖓ ᓂᕈᐊᓐᓂᐅᔪᒥ ᐊᒻᒪᑦᑕᐅᖅ ᐊᖓᔪᖃᐅᑎᖃᓂᖏᓄ ᐃᑲᔪᖅᓱᓂ 
ᓴᕿᑕᐅᔭᕆᐊᖃᕐᓱᓂ ᐱᓕᒻᒪᑦᓴᓂᐊᕐᒪᑕ ᐊᒻᒪ ᐃᓱᒪᒋᔭᖃᓂᐊᕐᒪᑕᓗ ᑕᒫᓂᒥᐅᑕᐃ ᐃᖃᓗᖕᓂ ᐱᓇᓱᐊᓂᐊᕐᓗᑎ 
ᐃᓂᑦᓴᒧ ᐃᒪᐃᑦᑐᒧ ᐅᓪᓗᒥᒫᖅᓯᐅᑎᖑᓗᓂ ᒥᐊᒧᑦ. 
 
ᐅᖃᖅᑎ, ᑎᓕᒋᐊᑲᓂᖃᕋ ᓯᑎᑦᑕ ᑲᑎᒪᔨᖏ ᓯᕗᒧᑦᑎᑦᓯᒋᐊᕐᓗᑎ ᐊᒻᒪ ᕿᒥᖅᕈᓇᕐᓗᑎ ᐱᓕᕆᔭᑦᓴᐅᔪᓂ 
ᒫᓐᓇᓂᓴᕐᓂ ᐃᒪᐃᓂᐊᕐᓗᑎ ᐅᓪᓗᓕᒫᖅᓯᐅᕐᐸᓪᓗᓂ ᓂᕈᐊᖅᑕᐅᓗᓂ ᒥᐊ ᓄᓇᓕᑎᖕᓄ ᓯᕗᖓᒍᑦ 
ᑭᖑᓪᓕᐅᓂᐊᕐᑐᓄ ᑲᑎᒪᔨᓂ ᓂᕈᐊᓂᐅᓂᐊᕐᑐᒧ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᐃᕿᑦᑐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 188–1(6): ᐃᓕᑕᖅᓯᓂᖅ ᓇᓪᓕᐅᓂᖅᓯᐅᕐᓂᕐᓘᓐᓃᑦ ᐃᓄᐃᑦ 
ᐃᓕᖅᑯᓯᖓᓐᓂᒃ 
 
ᐃᕿᑦᑐ: (ᑐᓵᔨᑎᒍ): ᐅᖃᖅᑎ, ᐅᐱᑦᑐᒋᐊᓪᓚᐅᔪᖓ ᐅᓐᓄ ᒪᓐᓇ ᓴᕿᕆᐊᒥ ᑲᑎᒪᕕᖕᒥ ᐅᖃᐅᓯᖃᓂᐊᕐᓱᖓ 
ᐳᓚᕋᕐᕕᐅᕙᑦᑐ ᐳᓛᕆᐊᖃᐅᔭᕗ ᐅᓐᓄᓴ. ᐃᓱᒪᓚᕿᑕᐅᑦᓱᖓᓗ ᐊᒥᓱᑲᓪᓚᓂ ᐱᔾᔪᑎᒋᔪᑦᓴᐅᔪᓂ. 
 
ᐱᓱᕋᔮᖃᐅᒐᒪ ᓯᓈᒍᑦ ᐅᓪᓗᒥ ᐊᒻᒪ ᑕᐅᓇᓃᑦᓱᖓ ᓯᓈᓂ, ᐱᑕᖃᖃᐅᑦᓱᓂ ᓇᓗᓇᐃᒃᑯᑎᒥ ᐊᕿᑦᓯᒪᓂᖃᕐᓱᓂ 
ᐊᑦᑕᕕᖃᕐᓱᓂ ᐊᒻᒪ ᐃᓱᒪᓇᕐᓯᓪᓗᓂ ᐅᓂᒃᑲᐅᑎᐅᕙᓚᐅᕐᑐᐃ ᕿᓚᓗᒐᓐᓂᐊᕐᐸᑦᑐᒥᓂᐅᕙᑦᑐᓂ. 
ᕿᓚᓗᒐᕐᓂᐊᕐᐸᑦᑐᒥᓂ ᐅᓂᒃᑲᐅᑎᒋᔭᐅᕙᑦᑐ ᐸᖕᓂᖅᑑᒥ ᐅᖃᐅᓯᐅᔪᐃᑦ. 
 
ᓯᕗᓪᓕᒋᐊᖓᐃᑦ ᕿᓚᓗᒐᕐᓂᐊᕐᑏᑦ ᑕᒪᐅᖓᓚᐅᕐᓯᒪᒻᒪᑕ ᐸᖕᓂᖅᑑᑉᐸᓯᖕᒧ, ᐃᓱᒪᒋᔭᕆᐊᖃᕋᑦᑎᒍ ᐅᐱᒍᑎᒋᓗᒍ 
ᐋᖃᓘᓇᑦᑕᐅᖅ ᐊᐅᓚᔨᔭᐅᑦᓱᑎ ᐊᒻᒪ ᐃᓱᒪᒋᔭᐅᓂᖃᕐᓯᐊᕐᓱᑎᓗ ᑕᐃᒪᐃᒧᓪᓗ ᓴᕿᔮᕐᑐᐃᑦ ᐃᓚᖃᕐᓱᑎ 
ᓇᓗᓇᐃᒃᑯᑕᒥ ᑕᒪᐅᖓᕐᑕᒥᓂᐅᓪᓗᓂ ᓯᓈᓄᑦ. ᑭᓯᒥ ᐅᖃᖅᑏ ᐃᓄᐃᑦ ᑕᑯᔭᕆᐊᖃᕐᒪᑕ ᓱᓕ ᓇᓗᓇᐃᒃᑯᑎᒥ 
ᐃᓕᖓᓂᖃᕐᑐᒥ ᐅᓂᒃᑲᐅᑎᒋᔭᖏᓄ ᐅᑯᓇᓂ ᓯᕗᓪᓕᕕᓃᑦ ᐃᓄᐃᑦ, ᐃᓄᐃᑦ ᑕᒫᓃᒋᐊᖓᖄᓯᒪᔪᐃᑦ ᓄᓇᑎᖕᓂ. 
ᑕᑯᔭᕆᐊᖃᕋᑦᑕ ᓱᓕᒃᑲᓐᓂᖅ ᓇᓗᓇᐃᒃᑯᑎᓂ ᓇᓪᓕᐅᓂᕐᓯᐅᓯᒪᔪᓂ ᐅᓂᒃᑲᐅᑎᖓᓄ ᓄᓇᖃᖄᕐᓯᒪᔪᐃᑦ 
ᐃᓄᖕᓄ. 
 
ᐅᖃᖅᑏ, ᖃᐅᔨᒪᑦᓱᖓᓗ ᓯᕗᓪᓖᑦ ᐅᒥᐊᖅᔪᐊᑦ ᑕᒪᐅᖓᑉᐸᑦᑐᒥᓃ 1600ᖃᕐᑎᓪᓗᒍ, ᐃᒪᐃᒻᒪ 
ᕿᓚᓗᒐᕐᓂᐊᕐᑎᐅᔪᐃᑦ ᑕᒪᐅᖓᓚᐅᕐᓯᒪᒻᒪᑕ 1600ᖃᕐᑎᓪᓗᒍ ᑭᓯᒥᑦᑕᐅᖅ ᓯᕗᓕᕆᓚᐅᕐᑕᕗ ᑕᒫᓃᑦᓯᒪᓕᕐᑐᐃᑦ 
ᑕᐅᓴᓐᓄ ᑕᐅᓴᒐᓴᓄ ᐊᖅᕌᒍᓄ ᓯᕗᖓᒍᑦ 1600 ᐊᒻᒪ ᐱᑕᖃᖏᓯᐊᒻᒪᕆᑦᓱᓂ ᓄᓗᓇᐃᒃᑯᑎᒥ 
ᓯᕗᓕᕆᓚᐅᖅᑕᑎᖕᓄ ᑕᒫᓂᒋᐊᖓᕐᑐᒥᓂᕐᓄ ᕿᑭᑦᑖᓗᖕᒥ. 

ᑕᐃᒪᐃᓕᓚᕿᔪᖓ ᐱᔾᔪᑎᒐ ᐃᓱᒪᒋᔭᕆᐊᖃᕋᑦᑎᒍ, ᐅᐱᒋᓗᒋ ᐊᒻᒪ ᐃᓱᒪᒋᓂᐊᕐᓗᒋ ᓯᕗᓕᕆᓚᐅᕐᑕᕗ ᐊᒻᒪ 
ᑕᑯᖃᐅᑦᓱᖓᓗ ᐅᓪᓗᒥ ᑕᑯᒐᒃᑯᓗ ᓇᓗᓇᐃᒃᑯᑎᐅᔪᐃᑦ ᑕᐅᓇᓂ ᓯᓈᓂ. ᖃᓄᐃᓕᓂᕆᔭᒃᑲᓄ ᐱᔾᔪᑎᒋᔭᒃᑲᓄ 
ᐃᒪᐃᓕᖓᑦᓱᑎ. ᓯᕗᓕᕆᓚᐅᕐᑕᕗ ᑕᒫᓂᒥᐅᖑᓕᓚᐅᕐᓯᒪᒻᒪᑕ ᐊᓕᒍᖅᑕᖃᓚᐅᕐᑎᖕᓇᒍ, ᓴᕕᕋᔭᓂ, ᐊᒻᒪ 
ᕿᔪᓐᓂᓘᓐᓃᑦ ᐊᒻᒪ ᐊᑑᑎᔪᓐᓇᓂᖃᕐᓱᑎ ᑕᒪᑐᒥᖓ ᐃᔾᔨᐊᓗᖕᒥ ᐱᖁᑎᖃᓐᓇᑎ ᓇᓪᓕᐊᓂ ᐃᑲᔪᕈᑎᓄ 
ᐊᑑᑎᔭᑦᑎᖕᓄ ᐅᓪᓗᒥ. ᐊᐅᓪᓚᕈᑎᒋᕙᑦᑕᑐᐊᒥᓂᖏᑦ, ᓴᓇᕐᕈᑎᖏ, ᐊᒻᒪ ᓂᕿᔾᔪᑎᖏᓄᓗ ᓴᓇᐅᒐᐅᑦᓱᑎ 
ᑭᓯᐊᓂ ᐅᔭᕋᖅᓂ ᐊᒻᒪ ᓴᐅᓂᖅᓂ ᐅᕝᔭᓗ ᓇᓪᓕᐊᑐᐃᓐᓇ ᐊᑐᕈᑎᒋᕙᑦᑕᒥᓂᖏ ᐊᑐᐃᓐᓇᕆᔭᖏᓂ. 
ᓴᓇᕙᑦᑐᒥᓃᑦ ᐊᓐᓄᕌᓂ, ᓱᓇᒃᑯᑎᓂ ᐊᒻᒪ ᐊᑦᑐᓈᓕᐅᕐᐸᑦᓱᑎ ᐊᒥᕋᔭᓂ ᐊᒻᒪ ᓴᓇᑦᓱᑎ ᑕᒪᐃᓂ 
ᐊᑐᕈᓐᓇᓂᕆᔭᖓᓄ ᑭᖒᒪᓯᒪᔭᖏᓄ ᐊᒻᒪ ᓴᕿᓯᒪᔭᕆᐊᖃᕋᑦᑎᒍ ᐃᓱᒪᒋᑦᓯᐊᕐᓗᒋ ᓯᕗᓕᕆᓚᐅᕐᑕᕗᑦ 
ᐱᔪᓐᓇᓂᕆᓚᐅᕐᑕᖏᓄ ᐊᒻᒪ ᐊᑦᑐᕈᑎᒋᕙᓚᐅᕐᑕᖏᓄ ᐃᓅᓇᓱᐊᕐᓂᕐᓄ ᐅᑭᐅᖅᑕᖅᑐᒥ. 
 
ᐃᒻᒪᖃᓕ ᓯᕗᓕᖃᓚᐅᕐᓂᖏᒃᑯᑦᑕ, ᑕᒪᖅᒥᑦᓯᐊᖅ ᑕᕝᕙᓃᑦᑐᒍ, ᐃᓄᐃᑦ ᐊᒻᒪ ᐃᓅᖏᑦᑐᓪᓗ 
ᑕᒫᓃᒐᔭᕐᑐᑦᓴᐅᖏᓚᒍ ᐅᓪᓗᒥᒧᑦ. ᐋᖀᔭᕆᐊᖃᕋᑦᑕ ᓴᓂᕐᕙᐃᓗᑕ ᑮᓇᐅᔭᑦᓴᒫᓂ ᐃᒪᐃᒧ ᓇᓗᓇᐃᑯᓯᓂᐊᕐᓗᒋ 
ᓯᕗᓕᕆᓯᒪᓚᐅᕐᑕᕗ ᐊᒻᒪ ᓇᔪᕐᐸᑦᑕᒥᓂᖏ ᖃᓄᐃᑑᕙᒍᓯᒥᓂᖏᓗ ᐃᓗᐊᓂ ᐅᓪᓗᒥᐅᓕᕐᑐ ᐃᓅᓯᕆᔭᑎᖕᓄ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᓄᑕᕋ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 189–1(6): ᒥᑦᑎᒪᑕᓕᒻᒥ ᑐᓚᑦᑕᕐᕕᖃᕆᐊᖃᕐᓂᖅ 
 
ᓄᑕᕋ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᒥᑦᑎᒪᑕᓕᖕᒥᐅᖑᔪᖓ ᐊᒻᒪ ᐃᑉᐸᑦᓴᖅᓗ ᐅᖃᓚᐅᕐᓱᖓ ᑭᖒᒪᑦᓯᖏᓄ 
ᐅᑕᕿᕕᖕᒥ ᒥᑦᑎᒪᑕᓕᖕᒥ. ᐅᓪᓗᒥ ᓴᕿᑎᖁᖓ ᖃᓄᐃᒋᐊᕈᒪᑦᓱ ᐱᔾᔪᑎᐅᔪᓄ ᓴᓇᔭᐅᕕᑦᓴᖓᓄ 
ᑐᓚᑦᑕᖅᕕᐅᕙᓐᓂᐊᕐᑐ ᓄᓇᓕᖕᓂ. 
 
ᑕᕝᕙᓂ ᐊᐅᔭᖅᒥ, ᐃᖕᓇᖅ ᑐᖁᓚᐅᕐᒪ ᐃᒫᖅᓱᓂ ᐅᒥᐊᕐᑐᕐᓱᓂ ᐃᒪᐃᑑᓚᐅᕐᓱᓂᓗ ᐊᑐᕋᓱᐊᓚᐅᕐᒪ ᒥᑭᔪᒥ 
ᖃᔭᕆᐊᒥ ᓯᓚᖕᓂᓗᑦᑎᓪᓗᒍ, ᓴᓂᐊᓅᕋᓱᐊᕐᓱᓂ ᐊᖏᓂᕐᓴᐅᑉ ᐅᒥᐊᑉ ᐊᐳᕋᒥ ᐊᖏᓂᕐᓴᒧ ᐅᒥᐊᖅᒧ, ᐃᔪᒃᑲᕐᓱᓂ 
ᐊᒻᒪ ᑐᖁᑦᓱᓂ ᖃᓄᐃᑦᓯᒪᓂᕆᔭᖓᓄ. ᑕᐃᑦᓱᒪᓂᐅᑎᓪᓗᒍ ᑎᒍᒥᐊᕐᑐᒥᓂᐅᒐᓗᐊᖅ ᑭᓴᐅᑎᖓᓂ ᐊᒻᒪ 
ᐱᑕᖃᕐᑐᒥᓂᐅᑦᓱᓂ ᐃᓄᖕᓂ ᐃᓅᓕᑦᓯᒐᓱᐊᕐᓗᑐᓂ ᑖᑦᓱᒥᖓ. ᓴᒃᑯᐃᑦᑕᐃᓕᔪᒥᓂᐅᒐᓗᐊᖅ ᐊᒻᒪ ᕿᓚᒥᑲᓪᓚᓪᓗ 
ᖃᓄᐃᓕᑲᓪᓚᑦᓱᓂ ᐊᒻᒪ ᑐᖁᑦᓱᓂ ᐆᒻᒪᓯᒧᑦ ᑐᖔᒍᑦ ᑭᓯᐊᓂ ᑐᑭᓯᓕᕐᓱᑕ. 
 
ᐃᒪᐃᓂᖓᓄ ᑐᓚᑦᑕᖅᕕᖃᖏᓂᖓᓄ, ᑰᖃᕋᑦᑕ ᖃᓂᑦᑑᓪᓗᓂ ᓄᓇᓕᖕᑎᖕᓄ ᐃᖃᓗᖃᐅᑦᓱᓂ ᑕᐃᒍᖅᓱᑎᒍ 
ᐊᑯᐊ. ᐅᓕᓯᒪᑎᓪᓗᒍ, ᐃᒪᐃᒐᔪᑉᐸᒃᑲᑦᑕ ᑰᓕᐊᕐᓱᑕ  ᓇᔪᑲᐃᓐᓇᕕᒋᓂᐊᕐᓱᒍᓗ ᐊᓄᕆᓯᐅᓗᐊᕈᒪᖏᒧᓗ. ᑕᐃᒪᓕ 
ᐱᑕᖃᖏᓂᑦᑎᖕᓄ ᑐᓚᑦᑕᖅᕕᖕᒥ ᐅᕝᕙᓗ ᑐᓚᕝᕕᐅᕙᓐᓂᐊᕐᑐᒥ ᐃᒪᐃᒍᓐᓇᕐᐸᖏᓇᑦᑕ ᓯᓈᓅᕈᓐᓇᖏᑦᓱᑕ 
ᑎᓂᖓᓂᖓᓂ ᐱᔾᔪᑎᖓ ᐃᑲᓐᓂᖓᓄ ᐊᒻᒪ ᑕᑉᐸᐅᖓᕐᕕᑦᓴᐅᓇᓂᓗ. 
 
ᐃᒪᕕ ᐊᖁᓇᓕᕋᐃᒻᒪ ᓯᓈᓕᐊᕐᕕᑦᓴᐅᔾᔭᖏᒪ ᐊᒻᒪ ᒫᓐᓇᖃᒻᒥᓗ ᐊᑑᑎᔪᑦᓱᑎᒍ. ᒪᖅᕉᔪᔫ ᖃᔭᕆᐊᒃ ᔭᒐᐅᖃᔫ 
ᐊᓄᕆᓗᐊᕐᓂᖓᓄ ᐊᒻᒪ ᑕᐃᒪᖓ ᐊᐅᔭᖅᒥ ᐱᑕᖃᕋᔪᑦᑐᖅ ᖃᔭᕆᐊᕐᒥ ᐅᒥᐅᔪᒥᓂᕐᒥ. ᐱᑕᖃᖏᒻᒪ ᑐᓚᑦᑕᖅᕕᖕᒥ 
ᐅᕝᕙᓗ ᐅᒥᐊᓄᑦ ᑐᓚᕝᕕᖕᒥ. 
 
ᑕᕝᕙᓂ ᐊᐅᔭᖅᒥ ᐆᒻᒪᔪᓕᕆᔨᑯ ᐅᒥᐊᖓ, ᓇᒻᒥᓂᕆᔭᖅ ᒥᔅᑕ. ᐊᑭᓱᒻᒧ, ᒥᓂᔅᑕᖓ ᐃᑯᐱᕕᓕᕆᔨᑯ, ᐊᒻᒪᑦᑕᐅᖅ 
ᐅᒥᐅᑦᓱᓂ ᐊᒻᒪ ᐊᐅᓚᐅᑎᖏ ᓄᑖᖑᑦᓱᑎ, ᑕᐃᒪᓕ ᐱᐅᔪᓐᓃᖁᐃᑦ. ᐱᑕᖃᕋᔪᑦᑐ ᐅᒥᐅᔪᓂ ᑕᐃᒪᖓ 
ᐊᖅᕌᖑᑕᒫᑦ ᐱᔾᔪᑎᖓ ᐱᑕᖃᖏᓂᑎᖕᓄ ᓇᔪᑦᑕᐅᔪᑦᓴᓂ ᐅᒥᐊᕆᔭᑦᑎᖕᓄ. ᐃᓱᒪᒋᑦᓱᒍ ᐊᐱᕆᒋᐊᒥ ᒥᓂᔅᑕ 
ᖃᑦᓰᕆᐊᖃᓯᖕᓂᖓᓄ ᐃᓇᖏᓂᐊᕐᓗᒋ ᑕᐃᑯᐊ ᓄᑖᑦ ᐊᐅᓚᐅᑎᖏ ᖃᖓᑐᐃᓐᓇᖅ, ᐅᓐᓅᖏᑦᑐᖅ. 

ᐃᓱᓕᑦᑎᖕᓂᐊᕐᓗᒍ, ᐃᒪᐃᖁᔨᑦᓱᖓ ᒥᓂᔅᑕ ᖃᓄᐃᒋᐊᖁᓪᓗᒍ ᓴᓇᓂᕐᒥ ᑐᓚᑦᑕᖅᕕᖕᒥ ᓄᓇᓕᑎᖕᓂ 
ᒥᑦᑎᒪᑕᓕᖕᒥ ᐅᑯᓄᖓ ᐅᒥᐊᖃᕐᑐᓄ ᐃᓱᒪᒋᔭᐅᓂᖃᕐᓗᑎ, ᐊᑦᑕᓈᕿᑦᑕᐃᖁᓪᓗᒋ ᐊᒻᒪ ᐱᐅᕐᓱᐊᓂᐊᕐᓗᑎ 
ᐊᑭᖏᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐊᓚᑲᓐᓄᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 190–1(6): ᒥᓂᔅᑕᐃᑦ ᖁᔭᒋᔭᐅᓕᑦ - ᐃᓕᓐᓂᐊᖅᑐᓕᕆᔨᒃᑯᑦ/ᓄᓇᓕᓐᓂ 
ᒐᕙᒪᓕᕆᔨᒃᑯᑦ/ᐃᓕᖅᑯᓯᓕᕆᔨᒃᑯᑦ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᓴᕈᒥᓇᖅᑐᓂᒃ ᐅᖃᐅᓯᔅᓴᖃᕋᒪ ᐅᓐᓄᒃ. 
 
ᖁᔭᓐᓇᒦᕈᒪᕙᒃᑲ ᑯᒑᕈᒻᒥᐅᑦ. ᐃᓕᓐᓂᐊᕐᕕᖓ ᐃᓚᒋᐊᖅᑕᐅᓂᐅᒻᒪᑦ ᑕᕝᕙᓂ ᐅᐱᕐᖔᒥ ᐊᒻᒪ ᐊᖅᑯᑏᑦ 
ᐅᓇᓕᖃᕐᕕᒥᓂᕐᒧᑦ ᐊᑐᖅᑕᐅᕙᑦᑐᑎᒃ ᓄᓇᓕᑦᑎᓐᓂᑦ ᐃᖃᓗᒐᓱᒋᐊᖅᑐᖅᑐᓄᑦ ᐊᒻᒪ ᐊᖑᓇᓱᒋᐊᖅᑐᖅᑐᓄᑦ. 
ᖁᔭᓐᓇᒦᕈᒪᕙᕋ ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐊᒻᒪ ᓄᓇᓕᓐᓂᑦ ᒐᕙᒪᒃᑯᓐᓄᑦ ᑯᒑᕈᒻᒥᐅᓃᓐᖔᖅᑐᒍ ᐊᒻᒪ 
ᖁᔭᓐᓇᒦᕈᒪᒋᕙᕋ ᒥᓂᔅᑕ ᐃᓕᖅᑯᓯᑐᖃᓕᕆᔨᒃᑯᓐᓄᑦ. 
 
ᖁᔭᓐᓇᒦᒻᒪᕆᒃ ᑕᐃᒃᑯᓂᖓ ᐃᓪᓗᓕᐅᓚᐅᕋᔅᓯ. ᑯᒑᕈᒻᒥᐅᑦ ᐊᑲᐅᓂᖅᓴᒻᒪᕆᐅᓂᐊᓕᖅᐳᑦ ᐊᒻᒪ ᖁᖓᑉᐸᒃᑲ 
ᒪᓕᒐᓕᐅᖅᑎᐅᖃᑎᒃᑲ ᑯᒑᕈᒻᒦᓐᖔᖅᑎᑦᑐᒍ. 
 
>>ᐸᑦᑕᑐᖅᑐᑦ 
 
ᐅᖃᖅᑏ: ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᓱᓕ ᒪᓕᒐᓕᐅᖅᑏᑦ ᐅᖃᐅᓯᔅᓴᖏᓐᓄᑦ ᐱᑕᖃᖅᐹ? ᒥᓂᔅᑕ ᕿᓚᕝᕙᖅ. 
ᒪᒥᐊᓇᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 191–1(6): ᐊᔾᔨᓐᖑᐊᑦ ᑲᑎᑕᐅᓯᒪᔪᑦ ᓰᑏᒥ 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  ᖃᐅᔨᓱᒋᖅᑲᐅᒐᒃᑭᑦ ᐅᐊᑦᑎᐊᕈ 
ᓇᓗᓇᐃᖅᓯᑎᓪᓗᖓ. ᐊᒥᓲᒻᒪᑕ ᐸᓐᓂᖅᑑᕐᒥᐅᑦ ᑕᕝᕙᓂ, ᐅᖃᖅᑏ ᑖᒃᑯᐊ ᓂᕈᐊᖅᑎᒋᔭᒃᑲ, ᐅᓪᓗᒥ 
ᑲᑎᒪᕕᑦᑎᓐᓃᑦᑐᑦ. 
 
ᐅᖃᐅᔾᔨᔪᒪᕗᖓ ᐸᓐᓂᖅᑑᕐᒥᐅᓄᑦ ᒪᓕᒐᓕᐅᕐᕕᒃ ᖁᔭᓐᓇᒦᕐᒪᑦ. ᐅᖃᐅᓯᕆᖅᑲᐅᒻᒥᒐᑦᑎᒍ ᐅᐊᑦᑎᐊᕈ ᒥᓂᔅᑕᐃᑦ 
ᐅᖃᐅᓯᔅᓴᖏᓐᓂᑦ. ᑐᓂᔭᐅᓚᐅᕋᑦᑕ ᐊᔾᔨᓐᖑᐊᓂᒃ ᖃᕋᓴᐅᔭᒃᑯᑦ ᐊᔾᔨᓕᐅᖅᓯᒪᔪᓂᒃ ᐊᑐᐃᓐᓇᐅᑎᑕᐅᓪᓗᑎᒃ 
ᐸᓐᓂᖅᑑᕐᒥᐅᓄᑦ. 
 
ᑕᐃᒃᑯᓇᓂ ᐊᔾᔨᓐᖑᐊᓂᒃ, ᐊᔾᔨᓕᐅᕈᒪᒍᔅᓯᐅᒃ ᐱᑖᕆᓗᒋᓪᓗ ᐊᒻᒫᓕᒃ ᐃᓪᓗᒨᕈᓐᓇᖅᐳᓯ. ᐊᔾᔨᓐᖑᐊᖑᔪᑦ 1957-
ᒥᑦ 1959-ᒧᑦ ᐊᒻᒪ ᖁᔭᓐᓇᒦᕈᒪᕙᕋ ᒥᓂᔅᑕ ᑐᓂᓯᓚᐅᕐᒪᑦ. ᑕᑲᓇᓃᑎᓪᓗᑕ ᐃᓪᓗᒥ, ᐃᓕᑕᕆᓚᐅᕐᒥᒐᑦᑎᒃᑯ 
ᐃᓚᐃᔭ ᑮᓇᐃᓐᓇᖅ ᖁᔭᓐᓇ ᒦᖅᑐᑎᒍᓗ ᐃᑲᔪᖃᑦᑕᖅᓯᒪᓂᖓᓄᑦ ᐸᓐᓂᖅᑑᒥ. 
 
ᐃᑲᔪᖅᓯᒪᒻᒪᑦ ᐊᒥᓱᓂᑦ ᐃᓄᓐᓂᒃ ᐊᕐᕌᒎᓕᖅᑐᓂᑦ ᑐᓂᓯᖃᑦᑕᖅᑐᓂ ᕿᓂᓂᒃ ᐊᒻᒪ ᐱᔭᖏᖅᓴᐃᕙᑦᑐᓂ 
ᐃᓅᑦᑎᐊᕋᓱᐊᕐᓂᕐᒥᒃ ᖃᓄᐃᓐᖏᑦᑎᐊᕐᓗᑎᒃ. ᐃᓕᑕᕆᔭᐅᖅᑲᐅᒻᒪᑦ ᖁᔭᓐᓇᒦᖅᑕᐅᓪᓗᓂᓗ ᐊᒻᒪ 
ᐃᓕᑕᖅᓯᓂᕐᒨᕈᑦᑕ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ, ᐃᓕᑕᖅᓯᓂᐊᖅᐳᖓ ᐃᓚᖏᓐᓂᑦ. 
 
ᐳᓚᕋᖅᑎᑕᐅᑦᑎᐊᖅᑐᒻᒪᕆᐅᓚᐅᖅᐳᒍᑦ ᐅᒥᐊᕐᔪᐊᕐᒧᑦ ᐊᒻᒪ ᖃᐅᔨᓪᓗᑕ ᖃᓄᖅ ᐃᖅᑲᓇᐃᔭᖅᑏᑦ ᐱᓕᕆᕙᒻᒪᖔᑕ 
ᐅᒥᐊᕐᔪᐊᕐᓂᑦ. ᓂᐅᕋᐃᔭᖅᑐᖅᓯᒪᓪᓗᑎᒃ ᓄᓗᐊᖅᑎᑕᐅᖅᑕᖏᓐᓂᑦ. ᖁᔭᓐᓇᒦᕈᒪᕙᒃᑲ ᒪᓕᒐᓕᐅᖅᑏᑦ  

ᐱᖃᑕᐅᓚᐅᕐᒪᑕ ᑕᒪᒃᑯᓂᖓ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑏ: ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᓱᓕ ᒪᓕᒐᓕᐅᖅᑏᑦ ᐅᖃᐅᓯᔅᓴᖏᓐᓄᑦ ᐱᑕᖃᖅᐹ? ᑲᔪᓯᓗᑕ 
ᑲᑎᒪᔾᔪᑎᔅᓴᖅ 4-ᒧᑦ. ᐅᑎᕐᓗᑕ ᐅᖃᐅᓯᔅᓴᒃᑯᑦ ᐊᐱᖅᑯᑎᓄᑦ. ᑲᑎᒪᔾᔪᑎᔅᓴᖅ 5. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ 
ᒪᓕᒐᓕᐅᕐᕕᒻᒧᑦ. ᐃᒃᑲᕐᕆᐊᓗᒃ. 
 

ᑲᑎᒪᔾᔪᑎᔅᓴᖅ 5:  ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 

ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᒥᓱᓂᒃ ᐱᖃᓐᓇᕆᔭᖃᕋᒪ ᑕᕝᕙᓂ ᐸᓐᓂᖅᑑᒥ ᐊᒻᒪ 
ᒪᓕᒐᓕᐅᕐᕕᒻᒦᓐᓂᖏᓐᓂᑦ ᖁᕕᐊᓱᑉᐳᖓ ᐊᒻᒪ ᑐᓐᖓᓱᑦᑎᑦᑎᔪᒪᓪᓗᖓ ᑲᑎᒪᕕᑦᑎᓐᓄᑦ ᐃᓘᓐᓇᓯᓐᓂᑦ. 
ᐅᖃᔾᔮᓐᖏᓇᒃᑭᑦ ᐊᑐᓂᑦ ᑭᓯᐊᓂ ᐊᒥᓱᓂᑦ ᐱᖃᑎᖃᖅᐳᖓ ᑕᕝᕙᓂ ᑲᑎᒪᕕᑦᑎᓐᓂᑦ ᐊᒻᒪ 
ᑐᓐᖓᓇᖅᑐᒻᒪᕆᐅᓪᓗᑎᒃ ᖁᕕᐊᓱᑦᑎᐊᖅᐳᒍᓪᓗ ᑕᕝᕙᓂ ᐱᕕᔅᓴᖃᓐᖏᓗᐊᖅᑰᔨᒻᒪᕆᑉᐳᒍᑦ 
ᐳᓛᕆᐊᖅᑕᐃᓐᓇᕆᓇᓱᐊᕆᐊᖓ. 
 
ᓱᓕᒃᑲᓐᓂᖅ ᐃᓕᑕᖅᓯᔪᒪᕗᖓ ᐅᕙᖓ ᒪᓕᒐᓕᐅᖅᑎᐅᖃᑎᖓᓂᑦ ᐃᑉᐸᔅᓴᖅ, ᐅᖃᖅᑏ, ᑕᒻᒪᓚᐅᕋᒪ 
ᐊᐱᖅᑯᑎᖃᖅᑎᓪᓗᖓ, ᐅᕙᓐᓂᑦ ᑐᑭᓯᑎᑦᑎᑦᑎᐊᕈᓐᓇᓚᐅᕋᕕᑦ, ᐅᖃᖅᑏ, ᐊᒻᒪ  ᒥᓂᔅᑕᖓᓐᓄᑦ 
ᑮᓇᐅᔭᓕᕆᓂᕐᒧᑦ ᐅᖃᐅᓯᕆᓚᐅᖅᑕᒃᑲ ᐃᑉᐸᔅᓴᖅ. ᐅᖃᓚᐅᕋᒪ ᓱᓕᓐᖏᑦᑐᒥᑦ ᐅᖃᓐᖏᓐᓂᕋᖅᑐᒍ, 
ᖁᕕᐊᑉᐳᖓᓕ ᐅᖃᕆᐊᖓ ᖃᓄᐃᔅᓴᕐᕙᓗᓚᐅᓐᖏᒻᒪᑕ ᓴᓪᓗᓂᕋᕋᓗᐊᕋᒃᑭᑦ, ᑭᓯᐊᓂ ᑭᐅᔪᓐᓇᓚᐅᕐᒪᑕ ᐅᕙᖓ 
ᐊᐱᖅᑯᑎᖓᓂᑦ. 
 
ᑕᐃᒪᐃᑦᑎᐊᑐᐃᓐᓇᕆᔅᓯ ᐱᓕᕆᑦᑎᐊᖅᑐᒻᒪᕆᐅᒐᔅᓯ, ᐃᓱᒪᒋᐊᖃᓐᖏᓚᒍᑦ ᒪᖓᑦᑎᓂᕋᐃᓪᓗᑕ ᐅᕙᑦᑎᓐᓂᒃ 
ᑭᒡᒐᖅᑐᕋᔅᓯ ᐊᒻᒪ ᐃᓄᖁᑎᑦᑎᓐᓂᑦ. ᑕᐃᒪᐃᓕᖓᓂᐊᖅᐸᑦ ᐃᓱᒪᓚᐅᖅᓯᒪᔾᔮᔪᓐᓃᖅᑐᖓ ᓱᓕᓐᓂᖏᑦᑐᒥᑦ 
ᐅᖃᕆᐊᖓᓯ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕗᓪᓕᖅᐹᒥ ᑐᓐᖓᓱᑦᑎᑦᑎᔪᒪᕗᖓ ᐅᕙᒍᑦ ᐃᓚᖏᓐᓂᑦ. 
ᓯᕗᓪᓕᖅᐹᒥ ᒦᑲ ᐊᕐᓇᒃᑲᖅ, ᐃᖅᑲᓇᐃᔭᖃᑎᒋᓚᐅᖅᑕᕋ 15-ᓂᒃ ᐅᑭᐅᓂᒃ 1987-ᖑᑎᓪᓗᒍ ᐃᓐᓇᕐᓄᑦ 
ᐃᓕᓴᐃᔨᐅᓪᓗᑕ, ᑕᒫᓃᑲᐃᓐᓇᖃᑦᑕᑎᓪᓗᖓ ᐊᒻᒪ ᐊᖏᕐᕋᒥᒃ ᑲᒪᑦᑎᐊᕐᓂᕐᒧᑦ ᐃᓕᓐᓂᐊᖅᑎᐅᓪᓗᖓ ᐃᖃᓗᓐᓂᑦ. 
 
ᓴᓂᐊᓃᑦᑐᖅ ᒦᑲᐅᑉ ᐅᓚᐃ, ᐅᓚᐃ ᐅᕙᑦᑎᓐᓃᓚᐅ ᖁᔭᓕᓐᓇᐅᑎᓪᓗᒍ ᒫᓐᓇᒫᖑᓚᐅᖅᑐᖅ ᐃᖃᓗᓐᓂᑦ. 
ᐊᕿᒡᒋᖅᐸᒥᓂᖅᑐᖅᑎᐊᖅᑐᒻᒪᕆᐅᓚᐅᖅᐳᒍᑦ ᐊᒻᒪ ᖁᕕᐊᓱᑦᑐᒻᒪᕆᐅᓪᓗᑕ ᐅᓚᐃ ᐊᐱᕆᓚᕐᒪᖓ 
ᐃᓐᖏᖁᓪᓗᓂᖓ ᐅᐊᑦᑎᐊᕈᒃᑲᓐᓂᖃᐃ ᐅᓐᓄᒃ ᐃᓐᖏᕈᓐᓇᕐᓂᐊᖅᐳᖓ ᐸᓐᓂᖅᑑᒥᐅᓄᑦ, 
ᖁᕕᐊᒋᑦᑎᐊᓚᐅᕐᒪᖓ. 
 
ᐅᖃᖅᑏ, ᑐᓐᖓᓱᑦᑎᑦᑎᔪᒪᒋᕗᖓ ᖃᖓᑕᓲᖅᑎᒥᑦ, ᓇᒻᒥᓂᖁᑎᖃᖅᑐᖅ, ᐱᖃᓐᓇᕆᑦᑎᐊᖅᑕᐅᔪᖅ ᐊᒥᓱᓄᑦ 
ᒪᓕᒐᓕᐅᖅᑎᓄᑦ ᑕᕝᕙᓂ ᐊᒻᒪ ᐅᕙᖓ ᐱᖃᓐᓇᕆᓪᓗᒍ ᔨᒥ ᐅᓈᓕᒃ, ᔨᒥ ᐊᓂᕋᑖᖅᑐᒥᓂᐅᒐᓗᐊᖅᑎᓪᓗᒍ 
ᑭᓯᐊᓂ ᐱᐅᒋᒐᔭᖅᑲᐅᕚ ᓇᓗᓇᐃᖅᑕᐅᓂᖓ ᑭᓇᐅᒻᒪᖔᕐᒥᒃ. 

ᔨᒥᐅᑉ ᓴᓂᐊᓃᖅᑲᐅᕗᖅ ᐋᑕᒥ ᐃᑦᑐᐊᑦᓯᐊᖅ, ᐋᑕᒥ ᐅᕙᑦᑎᓐᓄᑦ ᖃᕋᓴᐅᔭᒃᑯᑦ ᑎᑎᖅᑲᓂᒃ 
ᑐᔪᐃᔾᔪᑎᖃᖅᑎᑦᑎᕙᑉᐳᖅ ᐊᒻᒪ ᐋᑕᒥᐅ ᓴᓂᐊᓂ, ᐊᑕᒥ ᐃᔅᓯᕚᕐᕕᒋᖅᑲᐅᔭᖓᑕ ᓴᓂᐊᓂᑦ 
ᑐᓐᖓᓱᑦᑎᑕᒻᒪᕆᐅᕗᖅ ᓄᓇᕗᒻᒥᐅᖅ, ᖃᐅᔨᒪᔭᐅᑦᑎᐊᕇᖅᑐᖅ ᐊᒥᓱᓄᑦ, ᔪᐊᔾ ᕘᑦ, ᒪᑭᕕᒃᑯᓐᓃᓐᖔᖅᑐᖅ. 
ᑐᓐᖓᓱᑦᑎᒍᒪᕙᕋ ᔪᐊᔾ. 
 
ᐊᒻᒪ ᔪᐊᔾ ᐊᑭᐊᓂ, ᑭᒡᒐᑐᖅᑎᕗᑦ ᓴᓂᐊᓂᑦ ᕚᕝ ᔨᒻ ᕚᓕᖕᒑᓪ ᐊᖏᔪᖅᑳᑉ ᑐᖏᓕᐊ ᐊᒻᒪ ᓴᓂᐊᒥ ᑕᐃᔅ ᕆᒃ 
ᓚᕙᐃᕝ, ᖃᐅᔨᒪᔭᐅᑦᑎᐊᖅᑐᖅ ᔫᔅ ᑎᐅᒃᑯᓐᓄᑦ ᐃᖅᑲᓇᐃᔭᖅᑎ. 
 
ᒫᓐᓇᓕ ᐅᖃᖅᑏ, ᐅᖃᑲᐃᓐᓇᕈᒪᕗᖓ ᐱᓪᓗᒍ ᒥᓂᔅᑕ ᕿᓚᕝᕙᖅ ᐊᒻᒪ ᒪᓕᒐᓕᐅᖅᑏᑦ, 
ᓂᕆᑦᑎᐊᖅᑐᒻᒪᕆᐅᖅᑲᐅᒻᒪᑕ ᖃᖓᑕᓪᓗᑕ ᕘᔅ ᑎᐅᒃᑯᑦ ᐅᓪᓗᒥ. ᓂᕆᖃᑕᐅᔪᓐᓇᖅᓯᖅᑲᐅᓐᖏᓐᓇᒪ ᐅᓪᓗᒥ ᕘᔅ 
ᑎᐅᒃᑯᓐᓂᑦ ᐅᓪᓗᒥ ᑭᓯᐊᓂ ᑐᑭᓯᓯᒪᕗᖓ ᓂᕈᐊᖅᑎᒋᔭᕋ ᑕᒃ ᓕᐊᒻ ᑲᒻᐸᓂᖓ ᓂᕆᑎᑦᑎᓐᓂᕆᐊᖓ ᖁᓛᓂ 
ᐅᐸᒍᓐᓇᖅᑲᐅᓐᖏᓐᓇᒪ ᓂᕆᑦᑎᐊᖅᑐᒻᒪᕆᐅᖅᑲᐅᓪᓗᑎᒃ ᐃᓘᓐᓇᑎᒃ. 
 
ᑕᐃᒪᐃᒻᒪᑦ ᖁᔭᓐᓇᒦᕈᒪᕗᖓ ᕘᔅ ᑎᐅᒃᑯᑦ ᓂᕆᑎᑦᑎᖅᑲᐅᒻᒪᑕ ᒪᓕᒐᓕᐅᖅᑎᓂᑦ ᐊᒻᒪ ᖁᔭᓐᓇᒦᖅᐸᕋ ᑕᒃ ᓕᐊᒻ 
ᐃᖃᓗᒻᒥᐅᖅ, ᓂᕈᐊᖅᑎᒋᔭᕋ ᓂᕿᓕᐅᑦᑎᐊᖅᑐᒻᒪᕆᐅ. ᐅᖃᖅᑏ, ᐊᒻᒪ ᐊᓕᒍᕐᒧᑦ ᐊᑦᑕᕙᓪᓛᑎᑦᑎᑦᑎᐊᕋᕕᑦ 
ᖁᔭᓐᓇᒦᖅᐸᒋᑦ ᐊᒻᒪ ᖁᔭᓐᓇᒦᒃ ᐸᓐᓂᖅᑑᕐᒥᐅᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ, ᐅᖃᐅᓯᕆᕋᑖᖅᑕᕐᓄᑦ. ᑭᖑᓪᓕᐅᓂᐊᓕᕐᒥᔪᖅ ᐳᒃᑭᕐᓇᖅ. 
 
ᐳᒃᑭᕐᓇᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᓕᑕᖅᓯᔪᒪᕗᖓ ᑲᑎᒪᕕᑦᑎᓐᓂᓄᑦ ᑲᑎᓚᐅᖅᓯᒪᔪᒍᑦ 
ᑕᐃᔅᓱᒪᓂ 1992-1994-ᒥ, ᓇᓕᐊᓐᓂᓪᓚᑦᑖᑭᐊᖅ ᐊᕐᕌᒍᖓᓂ. 
 
ᓴᓇᓐᖑᐊᖅᑎᐅᒐᒪ ᐊᐅᓪᓚᖃᑦᑕᓚᐅᕋᒪ ᑲᓇᑕᒥ, ᐊᓪᓛᑦ ᑲᓇᑕᐅᑉ ᓯᓚᑖᓐᓄᑦ ᑭᒡᒐᖅᑐᐃᓪᓗᖓ ᓴᓇᓐᖑᐊᖅᑎᓂᒃ. 
ᑕᐃᔅᓱᒪᓂ ᓴᓇᓐᖑᐊᖅᑎᓪᓗᖓ, ᓴᓇᓐᖑᐊᕆᐅᖅᓴᑎᑦᑎᓚᐅᕋᒪ ᐋᑐᕚᒥ ᑕᐅᓄᖓ ᐊᐅᓪᓚᕆᐊᖃᓚᐅᕋᒪ 
ᐃᓕᓐᓂᐊᖅᑎᑦᑎᔭᖅᑐᖅᑐᖓ ᓴᓇᓐᖑᐊᖅᑎᓂᑦ, 6-ᓂᒃ ᐃᓕᓐᓂᐊᖅᑎᖁᑎᖃᖅᑐᖓ.  
 
ᐃᓚᖓᑦ ᐋᑐᕚᒨᖃᑎᒋᓚᐅᕋᒃᑯ 1992 ᐅᕝᕙᓘᓐᓃᑦ 1994-ᒥ, ᐃᖅᑲᐅᒪᓐᖏᓐᓇᒪ ᖃᖓᓪᓚᑦᑖᖑᓚᐅᕐᒪᖔᖅ, 
ᑭᓯᐊᓂ ᖁᕕᐊᓱᑉᐳᖓ ᐃᓕᑕᕆᔭᕆᐊᖓ ᑕᐃᕕᑎ ᐊᑉᐸᓕᐊᓗᒃ ᐋᑐᕚᒨᖃᑎᒋᓚᐅᖅᑕᕋ ᑕᐃᔅᓱᒪᓂ. 
ᓴᓇᓐᖑᐊᖅᑎᐅᓪᓗᑕ, ᐃᓛᓐᓂᒃᑯᑦ ᓴᓇᓐᖑᐊᖃᑦᑕᕋᑦᑕ ᐅᕙᒍᑦ ᐱᐅᒋᔭᖏᓐᓂᑦ ᑕᑯᓐᓇᓐᖑᐊᖅᐸᑦᑕᑎᓐᓂᑦ. 
ᐅᖃᐅᑎᓚᐅᖅᐸᕗᑦ ᓴᓇᓐᖑᐊᖅᑎᕗᑦ ᓴᓇᓐᖑᐊᖁᓪᓗᒋᑦ ᐱᐅᒋᓐᖏᒃᑲᓗᐊᖅᐸᒋᑦ. ᑭᖑᕐᖓᒍᓪᓕ ᑕᐃᕕᑎᐅᑉ 
ᐅᖃᐅᑎᓚᐅᖅᐹᖓ ᐅᕙᖓᑐᐊᕉᖅ ᐅᖃᐅᔾᔨᔪᓐᓇᕋᒪ ᓴᓇᓐᖑᐊᖅᑎᓄᑦ ᓴᓇᓐᖑᐊᖁᓪᓗᓂᒋᑦ 
ᐱᐅᒋᓐᖏᒃᑲᓗᐊᖅᐸᖏᑦ. ᑭᓯᐊᓂ ᓴᓇᓐᖑᐊᖅᑎᓪᓚᕆᐅᕗᖅ ᑕᐃᕕᑎ ᐊᑉᐸᓕᐊᓗᒃ ᐊᒻᒪ ᐃᓕᑕᕆᔪᒪᖅᑲᐅᒐᒃᑯ 
ᑲᑎᒪᕕᑦᑎᓐᓂᑦ ᐊᐃᖃᑎᒋᓚᐅᖅᓯᒪᒐᒃᑯ ᐋᑐᕚᒧᑦ. ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 

ᐅᖃᖅᑏ: ᖁᔭᓐᓇᒦᒃ, ᐳᒃᑭᕐᓇᖅ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐊᒥᓲᒻᒪᑕ ᐃᓄᐃᑦ ᑕᕝᕙᓂ ᐃᒻᒪᖃ 
ᐱᕕᔅᓴᖃᓗᐊᔾᔮᓐᖏᓚᖓ. ᓯᕗᓪᓕᖅᐹᒥᒃ ᐃᓕᑕᖅᓯᔪᒪᔪᖓ ᐊᑎᖓ ᐅᖃᖅᑕᐅᒌᖅᑲᐅᒐᓗᐊᖅᑎᓪᓗᒍ, 
ᐊᐅᓪᓚᕇᓚᐅᖅᑐᓂᓗ ᐃᒃᐸᒃᓴᖅ ᐊᒻᒪ ᒪᓕᒐᓕᐅᖅᑎᐅᖃᑎᒻᒪ ᖃᐅᔨᒪᓪᓗᓂᐅᓪᓗ ᐸᓐᓂᖅᑑᒥᐅᓄᓪᓗ 
ᖃᐅᔨᒪᔭᐅᓪᓚᕆᑦᑐᖅ, ᐊᒻᒪ ᓄᓇᕗᒥ. ᑕᐃᒃᓱᒪᓂ ᓄᓇᑦᑎᐊᕐᒦᑦᑎᓪᓗᑕ, ᐊᔾᔨᒌᓐᖏᑦᑐᓂ ᑎᒥᓃᖃᑦᑕᓚᐅᕐᒪᑦ. 
 
ᓯᕗᓪᓕᖅᐹᒥ ᐃᓕᑕᕆᔪᒪᕙᕋ ᐲᑕᓘᓯ ᖄᐱᒃ, ᓇᖏᖅᓯᔪᒪᒍᕕᑦ. ᐅᖃᖅᑏ ᐃᓕᑕᕆᖅᑳᕈᒪᕙᕋ ᐊᐅᓪᓚᕇᓚᐅᕐᒪᑦ 
ᐃᒃᐸᒃᓴᖅ, ᐊᒻᒪ ᐃᓕᑕᕆᔪᒪᓪᓗᒍ ᒪᓕᒐᓕᐅᖅᑎᐅᖃᑎᒪ ᐅᖃᐅᓯᕆᔭᕇᖅᑲᐅᒐᓗᐊᖅᑐᓂᐅᒃ ᑭᓯᐊᓂ 
ᐃᓐᓇᑐᖃᓐᓄᑦ ᑲᑎᒪᔨᐅᖃᑕᐅᒻᒪᑦ, ᑕᐃᕕᑎ ᐊᑉᐸᓕᐊᓗᒃ, ᓂᑯᕕᑲᐃᓐᓇᕆᑦ. 
 
ᐅᖃᖅᑏ, ᐅᖃᖅᑲᐅᒐᒪ ᐅᐊᑦᑎᐊᕈ ᐃᓕᑕᖅᓯᓂᕋᖅᑐᖓ ᐊᒻᒫᓕᒃ ᐃᓪᓗᒥᑦ ᐅᓪᓗᒥ ᑕᐃᓐᓇ ᐃᑲᔪᖃᑦᑕᖅᓯᒪᔪᖅ 
ᐊᒥᓱᓂᑦ ᐊᔾᔨᒌᓐᖏᑦᑐᓂᑦ ᐃᓄᓐᓂᒃ, ᐊᖏᔪᖅᑳᖑᑲᐃᓐᓇᖅᑐᖅ ᑖᒧᓯ ᐊᓕᖅᑲᑐᖅᑐᖅ ᕿᑭᖅᑕᓂᑦ ᐃᓄᐃᑦ 
ᑲᑐᔾᔨᖃᑎᒌᒃᑯᓐᓄᑦ, ᓴᑭᐊᓯᒃᑯᑦ ᐊᒻᒪ ᐃᓕᑕᖅᓯᔪᒪᕗᖓ ᑕᐃᓐᓇ ᐃᓕᑕᖅᓯᑎᑦᑎᖅᑲᐅᔪᖅ, ᓴᑭᐊᓯ ᓴᐅᓪᓗᐊᐱᒃ. 
ᖁᔭᓐᓇᒦᒃ. 
 
ᐱᕕᔅᓴᕋ ᐃᓱᓕᓕᕇᕋᓗᐊᖅᑎᓪᓗᒍ, 1999-ᖑᑎᓪᓗᒍ, ᐊᒥᓲᓪᓗᑕ ᐊᓐᓄᕌᔅᓴᖃᑦᑎᐊᓚᐅᓐᖏᓐᓇᑦᑕ, 
ᓇᓗᓇᓐᖏᑦᑐᖅ ᑕᐃᒪᐃᑦᑐᐃᓐᓇᐸᓘᓚᐅᕋᑦᑕ, ᑭᓯᐊᓂ ᐊᖏᖅᑎᑕᐅᓕᕋᑦᑕ ᒪᓕᒐᓕᐅᕐᕕᒻᒧᑦ ᑕᐃᓐᓇ 
ᖃᓪᓗᕌᓕᐅᕈᔾᔨᓚᐅᖅᑐᖅ ᐅᕙᓐᓄᑦ ᖁᔭᒌᓐᓇᖃᑦᑕᖅᑕᕋ ᐅᓖᐱᑲ ᑲᓇᔪᖅ, ᓇᖏᖅᓯᑲᐃᓐᓇᕈᓐᓇᕈᕕᑦ. 
ᖁᔭᓐᓇᒦᒻᒪᕆᒃ. 
 
ᐃᓕᑕᕆᔪᒪᑐᐃᓐᓇᓕᖅᐸᒃᑲ ᐸᓐᓂᖅᑑᕐᒥᐅᑦ. ᑐᓐᖓᓱᒋᔅᓯ ᐸᓐᓂᖅᑑᕐᒥᐅᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᒥᓂᔅᑕ ᐊᓇᕈᐊᖅ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ ᑕᐃᔅᓱᒧᖓ ᖄᖐᓚᐅᖅᑐᒧᑦ 
ᐃᓕᑕᖅᓯᑎᓪᓗᖓ ᐃᑉᐸᔅᓴᖅ, ᐃᓕᑕᕆᔪᒪᕙᕋ ᐲᑐᓯ ᖄᐱᒃ ᐊᒻᒪ ᐊᑯᓂᒻᒪᕆᒃ ᖃᐅᔨᒪᓯᒪᓕᖅᑕᕋ. 
ᑭᒡᒐᖅᑐᖅᑕᖃᕐᒥᒐᒪ ᓂᕈᐊᖅᑎᒋᔭᕋ ᓵᓐᑎ ᑯᓱᒐᖅ, ᑲᖏᖅᖠᓂᕐᒥᐅᖅ ᐊᒥᓲᒐᓗᐊᖅᑎᓪᓗᒋᑦ ᑕᕝᕙᓂ ᐃᓕᑕᕆᔭᒃᑲ, 
ᐃᓕᑕᕆᔪᒪᒋᕙᕋ ᑲᑎᓚᐅᖅᓯᒪᔭᕋ 1970-ᖏᓐᓂᑦ ᓇᐅᔮᓂᑦ. ᐅᕙᑦᑎᓐᓂᑦ ᑐᔪᕐᒥᔪᖃᓚᐅᖅᓯᒪᒻᒪᑦ ᑕᐃᓐᓇᓗ 
ᒪᒃᑯᑦᑐᒻᒪᕆᐅᓪᓚᐅᖅᑐᖅ, ᔮᒃ ᒪᓐᓂᐊᐱᒃ. ᐃᓕᓐᓂᐊᕆᐊᖅᓯᒪᓪᓗᓂ ᖃᖓᑕᓲᓄᑦ ᐅᖃᓕᒪᒋᐅᖅᓴᓂᕐᒥᑦ 
ᑐᓴᐅᒪᖃᑎᒌᓐᓂᕐᒧᑦ ᒪᒃᑯᑦᑐᒻᒪᕆᐅᓚᐅᕐᒪᑦ, ᖁᕕᐊᑉᐳᖓ ᓱᓕ ᐊᓯᔾᔨᓚᐅᖅᓯᒪᓐᖏᒻᒪᑦ. ᑐᓐᖓᓱᑦᑎᒍᒪᕙᕋ, ᔮᒃ 
ᒪᓐᓂᐊᐱᒃ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑏ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᐊᕐᕚᕐᓗᒃ. 

ᐊᕐᕚᕐᓗᒃ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᒋᕗᖓ ᐲᑐᓯ ᖄᐱᒻᒥᑦ, ᐊᑯᓂᒻᒪᕆᒃ ᖃᐅᔨᒪᓕᕋᒃᑯ. 
ᐊᓪᓛᑦ ᐃᓄᐃᑦ ᑕᐱᕇᔅᓴᒃᑯᓐᓃᖃᑦᑕᑎᓪᓗᑕ ᑲᑎᒪᕕᔾᔪᐊᖅᑎᑦᑎᓚᐅᖅᓯᒪᒋᓪᓗᑕ ᑕᕝᕙᓂ ᐸᓐᓂᖅᑑᒥ ᐃᓄᐃᑦ 
ᑕᐱᕇᔅᓴᒃᑯᑦ ᑲᑎᒋᐊᕐᖓᖅᑎᓪᓗᒋ5 ᑕᐃᔅᓱᒪᓂ ᖁᓕᓂᒃ ᐅᓪᓗᓂᒃ ᑐᓵᔨᐅᓚᐅᖅᓯᒪᒐᒪ ᐃᓄᑐᐊᑦᑎᐊᖑᓪᓗᖓ. 
 
ᑕᐃᒪᐃᒻᒪᑦ ᑐᑭᓯᑦᑎᐊᖅᐸᒃᑲ ᖃᓄᖅ ᑐᓵᔩᑦ ᑕᖃᖃᑦᑕᕐᒪᖔᑕ. ᑮᓇᐃᓐᓇᖅ ᐅᕙᓃᖅᑰᓐᖏᒻᒪᑦ ᐊᒻᒪ ᓵᓚᒪᓐ 
ᓇᑯᓛᖅ ᓄᓕᐊᖓᓗ, ᓴᓪᓕᕐᒥᐅᑕᓪᓚᑦᑖᖅ. ᑖᒃᑯᐊ ᐃᓕᑕᕆᔪᒪᒋᕚᒃᑲ. 
 
(ᑐᓵᔨᑎᒎᕈᓐᓃᖅᑐᖅ): ᐃᓕᑕᕆᔪᒪᕙᕋᑦᑕᐅᖅ ᕚᕝ ᔭᐃᔅ, ᕘᔅ ᑎᐅᒃᑯᑦ ᐊᖏᔪᖅᑳᖓᑦ ᐊᒻᒪ ᐃᖅᑲᓇᐃᔭᖅᑎᖏᑦ. 
ᖁᔭᓐᓇᒦᒃ ᓂᕆᑎᑕᐅᖅᑲᐅᒐᑦᑕ ᐅᓪᓗᒥ, ᐱᐅᔪᒻᒪᕆᐅᖅᑲᐅᔪᖅ. 
 
ᐊᒻᒪ ᐃᓕᑕᖅᓯᒋᐅᕈᒪᓪᓗᖓ ᐱᖃᓐᓇᕆᓂᖅᐹᓐᓂᒃ, ᓖᓴ ᓴᐅᓪᓗᐊᐱᒃ. ᓂᐱᖓ ᑐᓵᖅᑰᖃᑦᑕᖅᑕᓯ ᕘᔅ ᑎᐅᒃᑯᑦ 
ᖃᖓᑕᓕᕋᐃᒐᔅᓯ. ᓂᐱᖓ ᓂᓪᓕᕋᐃᒻᒪᑦ ᐅᖃᖅᐸᒻᒪᑕ “ᑐᓵᑦᑎᐊᕈᓐᓇᓕᖅᐳᖓ”. ᐊᒻᒪ ᐊᒃᑲᖓ ᓴᑭᐊᓯ. 
(ᑐᓵᔨᑎᒍᑦ): ᐃᓕᑕᕆᔪᒪᕙᕋᑦᑕᐅᖅ, ᐊᒻᒪ ᖁᔭᓐᓇᒦᖅᑯᒋᑦ ᐸᓐᓂᖅᑑᕐᒥᐅᑦ ᐅᕙᑦᑎᓐᓂᑦ ᓂᕆᑎᑦᑏᓐᓇᖃᑦᑕᕐᒪᑕ 
ᑕᒫᓃᓐᓂᑎᓐᓂᑦ. ᖁᔭᓐᓇᒦᒃ. 
 
ᐅᖃᖅᑏ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. 
 
ᐃᓕᑕᖅᓯᔪᒪᕗᖓᑦᑕᐅᖅ ᕘᔅ ᑎᐅᒃᑯᓐᓂᒥᐅᑦ. ᓂᕆᑎᑦᑎᖅᑰᖅᑲᐅᔪᓂᒃᑯᐊ 500-ᓂᒃ ᐃᓕᓐᓂᐊᖅᑎᓄᑦ ᐅᓪᓗᒥ 
ᐊᒻᒪ ᕼᐋᓗᕖᖅᑐᓄᑦ ᐸᑎᐅᔭᒧᑦ ᐃᑯᒪᑎᑕᐅᓲᑦ ᐊᒻᒪ ᐅᖁᒻᒥᐊᒐᕐᓂᒃ ᑐᓂᐅᖅᑲᐃᓪᓗᑎᓪᓗ, ᖁᔭᓐᓇᒦᒃ. 
ᑲᑎᒪᔾᔪᑎᔅᓴᖅ 6 ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕚᕐᓗᒃ. 
 

ᑲᑎᒪᐅᑎᑦᓴ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 205-1(6): ᐃᓕᓴᐃᔨᓄᑦ ᑮᓇᐅᔾᔭᓴᐅᑎᓄᑦ ᑮᓇᐅᔭᒃᓴᐃᑦ 
 
ᐊᕐᕚᕐᓗᒃ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᑦᑎᐊᖅᐳᖓ ᒥᓂᔅᑕᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ. 
ᑐᓴᖃᑦᑕᕋᑦᑕ ᐊᒥᓲᓂᖏᑦ ᐃᓕᓐᓂᐊᖅᑏᑦ ᐊᒥᓱᒻᒪᕆᒻᒪᑕ ᐃᓕᓐᓂᐊᖅᑏᑦ ᐊᒻᒪ ᐃᓕᓴᐃᔩᑦ ᐊᒥᓲᓂᖏᑦ 
ᑕᑯᓐᓇᖅᑐᒋᑦ. ᑕᒫᓃᑦᑐᑦ 30 ᐅᕝᕙᓘᓐᓃᑦ 32 ᐃᓕᓐᓐᓂᐊᖅᑎᑦ ᐊᑕᐅᓯᕐᒧᑦ ᐃᓕᓴᐃᔨᓕᒧᑦ, ᐃᓪᓕᕈᓯᕐᒥᑦ 
ᐊᑕᐅᓯᕐᒥᑦ ᐃᓕᓴᐃᔨᓕᒃ. 
 
ᒥᓂᔅᑕᖓᑦ ᑮᓇᐅᔭᓕᕆᓂᕐᒧᑦ ᐅᖃᓚᐅᕐᒪᑦ ᐃᑉᐸᔅᓴᖅ ᑮᓇᐅᔾᔭᔅᓵᖏᑦ ᐃᓕᓴᐃᔩᑦ ᐊᑭᑦᑐᕆᐊᖅᑕᐅᓂᐊᕐᒪᑕ 9%-
ᓂᒃ ᐱᖓᓲᓂᐊᖅᑐᓂᒃ ᐊᕐᕌᒍᓂᒃ. ᐊᐱᕆᔪᒪᕙᕋ ᒥᓂᔅᑕ, ᓇᑭᓐᖔᕐᓂᐊᖅᐸᑦ ᑕᐃᒃᑯᐊ ᑮᓇᐅᔭᐃᑦ ᑖᔅᓱᒧᖓ 
ᐊᑭᑦᑐᕆᐊᖅᑕᐅᔪᒧᑦ 9%-ᒧᑦ, ᑭᓱᒧᑦ ᐊᑐᖅᑕᐅᓂᐊᖅᐸᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᓯᕗᓪᓕᖅᐹᒥᒃ ᓇᓗᓇᐃᖅᓯᔪᒪᔪᖓ 
ᒪᓕᒐᓕᐅᖅᑎᐅᖃᑎᒻᒫ ᐅᖃᐅᓯᕆᓚᐅᖅᑕᖏᓐᓂᑦ ᐃᒃᐸᒃᓴᖅ, ᑕᒪᓐᓇ ᐊᑭᑦᑐᕆᐊᕐᓂᐅᓂᐊᕐᒪᑦ ᑮᓇᐅᔾᔭᓵᓄᑦ 
ᐃᖅᑲᓇᐃᔭᖅᑎᐅᓕᖅᑐᓄᑦ. ᑕᒪᓐᓇ ᐊᑐᓕᖅᑕᐅᕙᓪᓕᐊᓂᐊᖅᑐᖅ ᐅᑭᐅᖑᓂᐊᖅᑐᑦ ᐱᖓᓱᓂ, ᐊᒻᒪ ᑕᒪᓐᓇ 
ᐅᖃᐅᓯᐅᓚᐅᖅᑐᖅ ᒪᓕᒐᓕᐅᖅᑎᐅᖃᑎᒻᒫ ᐊᒻᒪᓗ ᑕᒪᓐᓇ ᐃᓚᒋᐊᕆᔾᔪᑕᐅᔾᔮᓐᖏᑦᑐᖅ ᐃᓕᓴᐃᔩᑦ 
ᖃᑦᑎᐅᓂᖏᓐᓄᑦ. ᖁᔭᓐᓇᒦᒃ ᐅᖃᖅᑏ. 

ᐅᖃᖅᑎ: ᐊᕐᕚᕐᓘ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐄ, ᑐᑭᓯᓕᖅᐳᖓ. ᒫᓐᓇᓕ ᐊᐱᕆᔪᒪᔪᖓ 
ᐊᑭᓖᔪᓐᓇᕐᓂᐊᕋᓗᐊᕐᒪᖔᑦᑎᐅᒃ ᑕᒪᑐᒥᓐᖓ ᐊᑭᑦᑐᕆᐊᕐᓂᐅᔪᒥᒃ, ᐄ ᖁᔭᓕᔪᖓ ᐊᑭᑦᑐᕆᐊᕆᐊᖃᕐᒪᑕ 
ᐊᑭᑦᑐᖅᑕᐅᓕᕐᒪᑕ. 
 
ᑭᓯᐊᓂᓕ ᐃᓚᖏᑦ ᐃᓕᓴᐃᔨᑦᑎᐊᕙᐃᑦ ᐃᓚᖏᑦ, ᐱᓗᐊᖅᑐᒥ ᒥᑭᓐᓂᖅᓴᓂ ᒍᓚᐃᓂ, ᓲᕐᓗ ᒥᑭᓛᓂᑦ ᒍᓚᐃᑦ 
3ᒧᑦ, ᐃᒻᒪᖃᓘᓐᓃᑦ ᒍᓚᐃᑦ 6ᒧᑦ. ᑖᒃᑯᐊ ᐃᓕᓴᐃᔩᑦ ᐊᒥᓲᓛᓂᑦ ᐃᓕᓐᓂᐊᖅᑎᖁᑎᖃᖅᐳᑦ. ᑮᓇᐅᔭᒃᓴᒃᑲᓐᓂᕐᓂᑦ 
ᕿᓂᒃᑲᓐᓂᕈᓐᓇᖅᐲᑦ ᐃᓕᓴᐃᔨᑕᖃᒃᑲᓐᓂᖁᓪᓗᒍ ᐱᓗᐊᖅᑐᒥᒃ ᐊᒥᓲᓗᐊᕈᑎᖃᖅᑐᓄᑦ? ᒥᓂᔅᑕ 
ᑮᓇᐅᔭᓕᕆᓂᕐᒧᑦ ᐅᖃᓚᐅᕐᒪᑦ ᑮᓇᐅᔭᖅᑕᖃᒃᑲᓐᓂᕐᓂᐊᕐᒪᑦ ᐃᓕᓴᐃᔨᓄᑦ, ᑮᓇᐅᔭᒃᑲᓐᓃᑦ 
ᐃᓕᓴᐃᔨᖃᒃᑲᓐᓂᖁᓪᓗᒍ ᐱᓗᐊᖅᑐᒥᒃ ᑕᐃᒃᑯᓄᖓ ᐊᒥᓲᓗᐊᕐᓂᖃᖅᑐᓄᑦ ᐃᓕᓴᐃᔪᓐᓇᖁᓪᓗᒋᑦ, ᓲᖃᐃᒻᒪ 
ᐊᖏᖃᑎᒌᓇᓱᒋᑦᑎᓚᐅᕋᓗᐊᕋᒪ 20ᓄᑦ ᐊᑐᓂ ᐃᓕᓴᐃᔨᓄᑦ, ᑭᓯᐊᓂᓕᖃᐃ 30ᐅᓕᖅᑐᑦ ᐊᑕᐅᓯᕐᒧᑦ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒥᓱᑦ ᐃᓄᐃᑦ ᐅᕙᑦᑎᓐᓂᑦ ᐅᖃᐅᔾᔨᕙᒻᒪᑕ 
ᐃᓕᓐᓂᐊᖅᑏᑦ ᐊᒥᓱᒻᒪᕆᐅᕙᒻᒪᑕ ᐃᓚᖏᓐᓂᑦ ᓄᓇᓕᓐᓂᑦ, ᐱᓗᐊᖅᑐᒥᑦ ᐃᓚᖏᑦ ᐃᓕᓐᓂᐊᕐᕖᑦ, 
ᑕᐃᒪᐃᖏᓐᓇᓐᖏᒃᑲᓗᐊᖅᑐᑎᒃ.  ᐊᒥᓲᓂᖅᓴᐅᔮᖅᐳᑦ ᐃᓕᓐᓂᐊᖅᑏᑦ ᖁᑦᑎᓐᓂᖅᓴᒥᑦ ᐃᓕᓐᓂᐊᕐᓂᓖᑦ 
ᑕᐃᒪᐃᒻᒪᑦ ᐃᓕᓴᐃᔩᑦ ᐊᒻᒪ ᐃᓕᓐᓂᐊᖅᑏᑦ ᐊᒥᓲᓂᖏᑦ ᓇᓕᒧᑉᐸᓐᖏᓚᑦ. ᑕᒪᓐᓇ ᐅᕙᑦᑎᓐᓄᑦ 
ᐃᓱᒫᓘᑕᐅᖏᓐᓇᓂᐊᖅᐳᖅ. 
 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᐃᒃᓯᕙᐅᑕᖏᑦ ᐊᒻᒪ ᐃᓕᓴᐃᔩᑦ ᐊᖏᔪᖅᑳᖏᑦ, ᑲᑎᒪᓚᐅᕋᑦᑕ ᕿᑎᕐᒥᐅᓂᑦ, 
ᑭᕙᓪᓕᕐᒥ, ᐊᒻᒪ ᕿᑭᖅᑖᓗᒻᒥ, ᐅᖃᐅᑎᓚᐅᖅᐸᕗᓪᓗ ᐊᒥᓲᓂᖏᑕ ᐃᓕᓐᓂᐊᖅᑏᑦ ᒥᔅᓵᓄᑦ. 
ᐊᖑᒻᒪᑎᒐᓱᐊᕈᒪᕗᒍᑦ ᓄᑖᒥᑦ ᐃᓕᓐᓂᐊᖃᑦᑕᖅᑐᑦ ᐊᒥᓲᓂᖏᓐᓄᑦ ᐊᕐᕌᒍᑕᒫᖅ ᑕᐃᒪᐃᖃᑦᑕᖅᑎᓪᓗᒋᑦ, 
ᐃᓕᓴᐃᔨᓂᒃ ᐃᖅᑲᓇᐃᔭᖅᑎᑦᑎᖃᑦᑕᕐᓂᕐᒥᑦ ᐊᒥᒐᖃᑦᑕᖁᓇᒋᑦ ᐊᕐᕌᒎᓂᐊᖅᑐᒧᑦ. ᖃᑦᑎᓂᓪᓕ 
ᑮᓇᐅᔭᖅᑖᕈᓯᐊᖅᑎᑦᑎᓂᐊᕐᒪᖔᖅᑕ ᐃᓕᓴᐃᔨᓄᑦ ᑕᒪᒃᑯᐊ ᑕᐃᒪᐃᓕᖓᑎᓪᓗᒋᑦ, ᑭᐅᔪᓐᓇᓐᖏᓚᖓ ᒫᓐᓇᐅᔪᖅ 
ᐊᖏᕈᑕᐅᓚᐅᖅᑳᖅᑎᓐᓇᒍ ᒪᓕᒐᓕᐅᕐᕕᒻᒥᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. ᐃᓚᒋᐊᕈᑦ. ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐸᕐᓇᐅᑏᑦ ᐅᖃᐅᓯᕆᕋᑖᖅᑕᑎᑦ ᐊᒻᒪ ᐅᖃᕋᑖᕋᕕᑦ 
ᐊᖏᕈᑕᐅᖅᑳᕆᐊᖃᕐᓂᕋᖅᑐᒍ ᒪᓕᒐᓕᐅᕐᕕᒻᒥᑦ. ᑕᒪᓐᓇ ᑐᑭᖃᖅᐹ ᖃᑦᑏᓐᓇᕈᕆᐊᖁᓪᓗᒋᑦ ᐊᒥᓲᓂᖏᑦ 
ᓈᒻᒪᒍᑕᐅᓇᓱᐊᖅᑐᓄᑦ, ᒪᓕᒃᑲᔭᕐᒪᑦ ᑕᐃᒃᑯᓂᖓ ᓇᒻᒪᓂᑦ ᐊᒻᒪ ᐊᐱᖅᑯᑎᖃᖃᑦᑕᕋᑦᑕ ᑮᓇᐅᔭᐃᑦ ᒥᔅᓵᓄᑦ 
ᐱᓕᕆᐊᖑᕙᓪᓕᐊᑎᓪᓗᒍ, ᐅᖃᕈᓐᓇᕋᔭᖅᐲᑦ, ᐅᓇ ᐊᑕᐅᓯᐅᓪᓗᓂ ᐊᐱᖅᑯᑦ, ᐅᖃᖅᑏ. 
 
ᐅᖃᕋᓱᐊᖅᐳᖓᓕ ᓄᓇᓖᑦ 26-ᖑᒻᒪᑕ ᐊᒻᒪ ᐊᒥᓱᑲᓪᓚᐅᓪᓗᑎᒃ ᐃᓕᓐᓂᐊᕐᕖᑦ ᓄᓇᕗᒻᒥ, ᒫᓐᓇᐅᔪᖅ ᑮᓇᐅᔭᐃᑦ 
ᑐᓂᖃᑦᑕᖅᑕᕗᑦ ᐃᓕᓐᓂᐊᖅᑎᓄᑦ ᐊᒻᒪ ᐃᓕᓴᐃᔨᓄᑦ, ᑖᓐᓇ ᐊᑐᖅᐹ ᐊᒥᓲᓂᖏᓐᓂᑦ ᓈᒻᒪᒍᑕᐅᓇᓱᐊᖅᑐᓂᑦ 
20-ᐅᑎᓪᓗᒋᑦ ᐊᑕᐅᓯᕐᒧᑦ ᐃᓕᓴᐃᔨᒧᑦ ᐃᓕᓐᓂᐊᕐᕕᒻᒥᑦ? ᑕᐃᒪᒃ ᐅᖃᖅᐲᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 

ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑮᓇᐅᔭᖅᑖᕈᓯᐊᕆᕙᑦᑕᕗᑦ ᒫᓐᓇᐅᔪᖅ, ᐊᒻᒪ 
ᖁᕕᐊᑉᐳᖓ ᓇᓗᓇᐃᖅᓯᒋᐊᖓ ᒪᓕᒐᓕᐅᖅᑎᐅᖃᑎᓐᓄᑦ ᒪᓕᑉᐸᑲᑦᑕ ᐊᒥᓲᓂᖏᓐᓂᑦ ᐃᓕᓐᓂᐊᖅᑏᑦ 
ᐃᓕᓐᓂᐊᕐᕕᒻᒥᑦ ᓄᓇᕗᒻᒥ ᐊᒻᒪ ᖃᑦᑎᐅᒻᒪᖔᑕ ᐃᓕᓴᐃᔩᑦ ᐱᑕᖃᕆᐊᓖᑦ. ᑭᓯᐊᓂᓕ ᑖᔅᓱᒪ ᖁᓛᒍᑦ, 
ᐅᖃᖅᓯᒪᔪᖃᓚᐅᕐᒪᑦ ᐊᒥᓱᕈᕆᐊᖅᑕᐅᖁᓪᓗᒋᑦ ᐃᖅᑲᓇᐃᔭᖅᑏᑦ ᐊᒥᓲᓂᖅᓴᐅᑎᓪᓗᒋᑦ ᐃᓕᓐᓂᐊᖅᑏᑦ. 
 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᐊᖏᔪᖅᑲᐅᑎᖏᑦ ᓄᓇᓕᓐᓂᑦ ᐱᔪᓐᓇᕋᔭᖅᐳᑦ ᓄᓇᓕᖓᓐᓂᒥᐅᒥᑦ 
ᐃᓕᓴᐃᔨᐅᓗᑎᒃ ᐃᓚᖏᓐᓂᑦ ᓄᓇᓕᓐᓂᑦ, ᑭᓯᓂᐊ ᐊᒥᓲᓂᖏᑕ ᓈᒻᒪᒐᓱᐊᕐᓂᖏᑦ ᒫᓐᓇᐅᔪᖅ ᐃᓕᓐᓂᐊᖅᑏᑦ 
ᐊᒻᒪ ᐃᓕᓴᐃᔩᑦ ᐊᔾᔨᒌᖃᑦᑕᖏᒻᒪᑕ. ᐱᒡᒐᓇᖅᑐᒻᒪᕆᐅᕗᖅ ᐊᔾᔨᒌᑎᑦᑎᒐᓱᐊᕆᐊᖓ 
ᑮᓇᐅᔭᖅᑕᖃᓐᖏᓗᐊᖅᑎᓪᓗᑕ. ᑕᐃᒪᐃᒻᒪᑦ ᖃᐅᔨᓴᒃᑲᓐᓂᓚᐅᖅᑎᓪᓗᑕ ᐊᑲᐅᓐᖏᓕᐅᕈᑎᐅᕙᑦᑐᓄᑦ ᑕᒪᒃᑯᓄᖓ 
ᖁᑦᑎᓐᓂᖏᓐᓄᑦ ᐃᓕᓐᓂᐊᕈᑏᑦ, ᐅᖃᐅᔾᔨᒋᐊᕈᑎᓕᐅᕐᓂᐊᖅᐳᒍᑦ ᖃᓄᖅ ᐊᖑᒻᒪᑎᑦᑎᐊᕈᓐᓇᕐᒪᖔᑕ ᐊᒥᓲᓂᖏᑦ 
ᐋᖅᑭᑦᑎᐊᖅᓯᒪᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐃᓚᒋᐊᕈᑦ. ᑭᖑᓪᓕᖅᐹᒥ ᐃᓚᒋᐊᕈᑦ. ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᓕᑕᐃᓐᓇᖅᐸᒋᑦ, ᑭᖑᓪᓕᖅᐹᒥᑦ ᐃᓚᒋᐊᕈᑎᒐ. ᒐᕙᒪᒃᑯᑦ 
ᐅᖃᖅᓯᒪᒻᒥᒻᒪᑕ ᕿᒥᕐᕈᖃᑦᑕᕐᓂᕋᖅᑐᑎᒃ ᐊᔾᔨᒌᓐᖏᑦᑐᓂᑦ ᒥᓂᔅᑕᖃᕐᕕᓐᓂᑦ. ᕿᒥᕐᕈᓂᖃᖅᑎᓪᓗᒋᑦ, ᓇᓖᖏᓐᓂᑦ 
ᓯᕗᓪᓕᐅᔾᔭᐅᖁᔨᒻᒪᖔᑕ ᒪᓕᑦᑐᒋᑦ ᑮᓇᐅᔭᖅᑖᕈᓯᐊᖏᓐᓇᕆᐊᖃᖅᐳᑦ. ᓇᓕᐊᒍᑦ 
ᑮᓇᐅᔭᖅᑖᕈᓯᐊᕐᓂᖅᓴᐅᒋᐊᖃᖅᐸᑦ, ᐊᖏᓪᓕᒋᐊᖅᑕᐅᒧᑦ ᑮᓇᐅᔭᖅᑖᕈᓯᐊᑦ ᐅᕝᕙᓘᓐᓃᑦ ᓇᐅᒃᑯᑦ 
ᐊᒥᐊᒃᑯᓯᒪᖃᑦᑕᖅᐸᑦ, ᖃᑦᑏᓐᓇᕈᕆᐊᖃᑦᑕᖅᐸᑦ ᑕᒪᑐᒨᓇ? ᒫᓐᓇᐅᔪᖅ ᐃᓕᓐᓂᐊᖅᑏᑦ-ᐃᓕᓴᐃᔩᑦ ᐊᒥᓲᓂᖏᑦ, 
ᑕᒪᓐᓇ ᖃᐅᔨᓴᖅᑕᐅᓂᐊᕆᕚ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖃᐅᔨᒡᓴᖅᓯᒪᔭᕗᑦ ᖃᓄᖅ 
ᑮᓇᐅᔭᖃᖅᑎᑕᐅᔪᓐᓇᕐᓂᐊᕐᒪᖔᑕ, ᐊᑐᓂ ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓕᓐᓂᐊᕐᕖᑦ. ᑖᒃᑯᐊ ᐱᔾᔪᑎᒃᓴᐅᔪᑦ 
ᐋᖅᑭᒋᐊᕋᓱᐊᕐᓂᐊᖅᑕᕗᑦ, ᐱᓗᐊᖅᑐᒥᒃ ᐃᓕᓐᓂᐊᖅᑎᑦ ᐊᒻᒪᓗ ᐃᓕᓴᐃᔨᑦ ᐊᔾᔨᒌᓐᖏᓐᓂᕆᔭᖏᑦ. 
ᕿᒥᕐᕈᔭᐅᓯᒪᔪᑦ ᑖᒃᑯᐊ ᐱᓕᕆᐊᕆᓯᒪᔭᕗᑦ ᐃᓕᓐᓂᐊᕐᕕᓐᓄᑦ, ᑖᒃᑯᐊ ᕿᒥᕐᕈᓂᕆᓯᒪᔭᕗᑦ ᐊᑐᕐᓂᐊᖅᑕᕗᑦ, 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑖ. ᐅᖃᐅᓯᒃᑯᑦ ᐊᐱᖅᑯᑏᑦ. ᕼᐊᕕᐅᔭᖅ 
 
ᐊᐱᖅᑯᑦ 206-1(6): ᓄᓇᓕᓐᓂ ᖃᓄᐃᓐᖏᓯᐊᖅᑐᓕᕆᓂᕐᒧᑦ ᑐᑭᒧᐊᖅᑎᑦᑎᔨ 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᖃᕈᒪᒐᒪ ᐱᔾᔪᑎᓕᒃ 
ᐅᓪᓗᒥᒃᑲᓐᓂᐅᖅᑲᐅᔪᖅ ᐅᖃᐅᓯᒃᓴᕆᖅᑲᐅᔭᓐᓄᑦ ᒥᓂᔅᑕᒧᑦ ᐋᓐᓂᐊᖅᑐᓕᕆᔨᒃᑯᓐᓄᑦ ᐃᓅᓯᓕᕆᔨᒃᑯᓐᓄᓪᓗ 
ᐱᔾᔪᑎᓕᒃ ᓄᓇᓕᖕᓂ ᖃᓄᐃᖏᑦᑎᐊᕋᓱᐊᕐᓂᕐᒧᑦ ᑐᑭᒧᐊᒃᑎᑦᑎᔨᐅᑉ ᐃᓂᒃᓴᖓᓂᒃ. 
 
ᐅᖃᖅᑲᐅᒐᒪ ᑕᐃᒪ, ᖁᕐᓗᒃᑐᒥ, ᓄᓇᓕᖕᓂ ᖃᓄᐃᖏᑦᑎᐊᕋᓱᐊᕐᓂᕐᒧᑦ ᑐᑭᒧᐊᒃᑎᑦᑎᔨ ᐊᒃᓱᕈᓐᓇᖅᑐᒥᒃ 
ᐃᖅᑲᓇᐃᔮᖃᕐᒪᑦ ᐊᒻᒪᓗ ᖃᐅᔨᒪᒐᑦᑕ ᐃᓛᓐᓂᒃᑯᑦ, ᑮᓇᐅᔭᖃᖅᑎᑕᐅᓂᖓ ᑮᓇᐅᔾᔭᒃᓵᖓᓘᓐᓃᑦ 
ᓈᒻᒪᓐᖏᓗᐊᖃᑦᑕᕐᒪᑦ. ᒥᓂᔅᑕ ᐊᐱᕆᔪᒪᔭᕋ, ᕿᒥᕐᕈᔭᐅᓂᖃᕐᓂᐊᕐᒪᖔᑦ ᖃᓄᖅ ᑐᓐᖓᓂᖃᕋᔭᕐᒪᖔᑦ 
ᑮᓇᐅᔾᔭᒃᓴᐅᑎᒋᒐᔭᖅᑕᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑰ 
 
ᒥᓂᔅᑕ ᐃᐊᑦ ᐲᑰ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᕐᒥᑦ, ᖃᓄᐃᖏᑦᑎᐊᕋᓱᐊᕐᓂᕐᒧᑦ ᑮᓇᐅᔭᖅ, ᓄᓇᓕᖕᓂ 
ᖃᓄᐃᖏᑦᑎᐊᕋᓱᐊᕐᓂᕐᒧᑦ ᑮᓇᐅᔭᖅ ᑖᒃᑯᐊ ᐊᐅᓚᖃᑦᑕᖅᑕᕗᑦ ᑭᒡᒐᖅᑐᕐᓗᒋᑦ ᑲᓇᑕᐅᑉ ᒐᕙᒪᒃᑯᖏᑦ 
ᐃᓚᒋᔭᐅᖃᑕᐅᒻᒪᑦ ᑲᔪᓯᓂᖃᑦᑎᐊᖅᓯᒪᔪᓂ ᐱᓇᓱᐊᖅᑕᐅᓯᒪᔪᑦ, ᐊᕐᕌᓂᐅᓚᐅᕐᑐᖅ ᐊᐅᓚᓂᖃᖅᑎᑦᑎᓚᐅᕋᑦᑕ  

215-ᓂᒃ ᐱᓇᓱᐊᖅᑕᐅᓯᒪᔪᑦ ᓄᓇᕗᒻᒥ, ᑕᕝᕙᓐᖓᑦ ᑮᓇᐅᔭᐅᔪᓂᑦ. ᐱᒻᒪᕆᐊᓘᒻᒪᑦ ᖃᐅᔨᒃᑲᕐᓗᒍ ᐅᖃᖅᑏ, 
ᓄᓇᓕᖕᓂ ᖃᓄᐃᖏᑦᑎᐊᕋᓱᐊᕐᓂᕐᒧᑦ ᑐᑭᒧᐊᒃᑎᑦᑎᔩᑦ, ᐱᔾᔪᑕᐅᖃᑦᑕᖅᓯᒪᔪᐃᓐᓇᐸᓗᓐᓂ, ᐃᖅᑲᓇᐃᔭᖅᑎᐅᒻᒪᑕ 
ᕼᐊᒻᓚᒃᑯᓐᓄᑦ ᐊᒻᒪᓗ ᑮᓇᐅᔭᑦ ᐊᕕᒃᑐᖅᑕᐅᖃᑦᑕᕐᒪᑕ ᑮᓇᐅᔾᔭᒃᓵᓄᑦ, ᑕᐃᒪᐃᒻᒪᑦ ᑐᓐᖓᓂᖃᕋᔭᕐᒪᑦ 
ᕼᐊᒻᓚᒃᑯᓐᓄᑦ ᑮᓇᐅᔭᖃᖅᑎᑦᑎᓂᕐᒥᒃ ᑖᒃᑯᐊ ᐊᕕᒃᑐᖅᑕᐅᖃᑦᑕᖅᑐᑦ ᑮᓇᐅᔾᔭᒃᓵᕆᔭᐅᕙᒃᑐᑦ ᐃᖅᑲᓇᐃᔭᖅᑎᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑖ. ᐃᓚᒋᐊᕈᑎ ᕼᐊᕕᐅᔭᖅ 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᖅᓯᕝᕕᐊᒃᑲᓐᓂᐊᕐᔪᒍᒪᔪᖓ ᐱᔾᔪᑎᓕᒃ 
ᓯᕗᓂᒃᓴᖃᑦᑎᐊᕋᓱᐊᕐᓂᒧᑦ ᐱᓇᓱᐊᖅᑕᐅᔪᖅ, ᑖᓐᓇ ᐱᔾᔪᑎᓕᒃ ᒪᒃᑯᒃᑐᖁᑎᑦᑎᓐᓂᒃ. ᐊᒻᒪᓗ ᐃᓗᐊᖏᔾᔪᑎᖃᕈᕕᑦ 
ᐃᒥᐊᓗᒻᒧᑦ ᐅᕝᕙᓘᓐᓃᑦ ᐋᖓᔮᕐᓇᖅᑐᓄᑦ ᐃᓗᐊᖏᔾᔪᑎᖃᕈᕕᑦ ᐱᔾᔪᑎᒋᓪᓗᒍ ᐊᑐᖅᓯᒪᓕᕇᕋᑦᑎᒍᑦ 
ᑮᓇᐅᔭᖃᖅᑎᑕᐅᓂᖓ ᓯᕗᓂᒃᓴᑦᑎᐊᕆᓂᕐᒧᑦ ᐃᓂᖓ, ᑮᓇᐅᔭᖃᖅᑎᑕᐅᒃᑲᓐᓂᕆᐊᖃᖅᑰᕐᒪᑦ ᑖᒃᑯᐊ 
ᓄᓇᓕᑦᑎᓐᓄᐊᖅᑕᐅᕙᒃᑐᑦ ᐊᒻᒪᓗ ᑕᒪᑐᒧᖓ ᑭᓯᐊᓂ ᓄᓇᓖᑦ ᖃᓄᐃᖏᑦᑎᐊᕋᓱᐊᕐᓂᕐᒧᑦ ᐱᓕᕆᕝᕕᐅᔪᑦ, 
ᐊᕕᒃᓯᒪᔪᑎᒍᑦ ᑮᓇᐅᔭᖃᖅᑎᑕᐅᔭᕆᐊᖃᖅᑰᕐᒪᑕ ᓄᓇᓕᖕᓂ ᖃᓄᐃᖏᑦᑎᐊᕈᓱᐊᕐᓂᕐᒧᑦ ᐃᖅᑲᓇᐃᔭᖅᑎᐅᔪᓂᒃ. 
 
ᓈᒻᒪᖏᑦᑐᓂᒃ ᑮᓇᐅᔭᖃᖅᑎᑦᑎᓂᐊᕈᕕᑦ ᐃᖅᑲᓇᐃᔭᖅᑎᐅᔪᓄᑦ ᓄᓇᓕᖕᓂ ᖃᓄᐃᖏᑦᑎᐊᕋᓱᐊᕐᓂᕐᒧᑦ 
ᐱᓕᕆᕝᕕᐅᔪᓂ ᐱᔾᔪᑎᒋᓪᓗᒍ ᓯᕗᓂᒃᓴᖃᑦᑎᐊᕋᓱᐊᕐᓂᕐᒧᑦ ᓇᒻᒥᓂᖅ ᑮᓇᐅᔭᖃᖅᑎᑕᐅᓕᕇᒻᒪᑕ ᑭᓯᐊᓂ 
ᐃᓱᒪᔪᖓ ᑐᓂᓯᔭᕆᐊᖃᕐᓂᑦᑎᓐᓂᒃ ᐊᕕᒃᓯᒪᔪᑎᒍᑦ ᑮᓇᐅᔭᖃᖅᑎᑕᐅᓗᑎᒃ ᓄᓇᓕᖕᓂ 
ᖃᓄᐃᖏᑦᑎᐊᕋᓱᐊᕐᓂᕐᒧᑦ ᐱᓕᕆᕝᕕᐅᔪᑦ. 
 
ᑖᓐᓇ ᓄᓇᓕᖕᓂ ᖃᓄᐃᖏᑦᑎᐊᕋᓱᐊᕐᓂᕐᒧᑦ ᑐᑭᒧᐊᒃᑎᑦᑎᔨ ᓈᒻᒪᒃᑐᒥᒃ ᑮᓇᐅᔭᖃᖅᑎᑕᐅᔭᕆᐊᖃᕐᒪᑦ, 
ᑕᐃᒪᐃᒻᒪᑦ ᖃᐅᔨᔪᒪᕗᖓ ᑮᓇᐅᔭᒃᑲᓐᓂᐅᒐᔭᖅᑐᓂᒃ ᕿᓂᕋᓱᐊᕐᒪᖔᑕ ᑕᒪᑐᒧᖓ ᐱᔾᔪᑎᒃᓴᐅᓗᐊᖅᑐᒧᑦ 
ᐊᐱᖅᑯᑎᒋᔭᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐲᑰ. 
 
ᒥᓂᔅᑕ ᐃᐋ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖃᐅᒐᒪ ᐅᓪᓗᒥᒋᐊᖅ ᓯᕗᓂᑦᓴᑦᓯᐊᕆᓂᕐᓴᐅᓂᖃᓂᒧᑦ ᑮᓇᐅᔭᐃᑦ 
ᐱᓕᐅᓯᐊᖑᕙᑦᑐᐃᑦ ᒐᕙᒪᑐᖃᑯᓐᓂ ᐊᒻᒪ ᐱᓕᕆᐊᕆᔭᐅᑦᓱᑎ ᐱᓕᕆᕕᐊᑎᒍ ᐋᓐᓂᐊᖃᓐᓇᖏᑦᑐᓕᕆᔨᑯ, 
ᐅᖃᖃᐅᑦᓱᖓᓗ ᐅᓪᓗᒥᒋᐊᖅ ᒥᑦᓴᐅᓯᑦᓱᑎᒍ 215 ᐱᔭᑦᓴᐃᑦ ᑕᒪᐃᓂ ᐊᕕᑦᓯᒪᓂᖏᑎᒍᑦ. 
 
ᑲᔪᓯᓂᖃᑦᓯᐊᕐᓱᓂ ᐱᔭᑦᓴᐅᔪ ᐊᒻᒪ ᐃᓚᒋᓕᐅᔾᔨᓯᒪᑦᓱᑎ ᐱᔭᑦᓴᓂ ᐃᒪᐃᑦᑐᓂ ᓄᓇᓕᖓᓂ 
ᐋᓐᓂᐊᖃᓐᓇᖏᑦᑐᓕᕆᔨᓄ, ᓱᕈᓯᐅᑉ ᐱᕈᖅᐸᓪᓕᐊᓂᖓᓄ, ᖃᓂᒪᓂᖃᖏᑦᑐ ᐱᐊᕋᐄᑦ, ᐊᖓᔪᖄᖑᓂᕐᒧ 
ᐱᔭᕆᐅᖅᓴᐅᑏᑦ, ᓂᕿᑦᓯᐊᕙᓂᕐᓄ ᐱᔭᑦᓴᑦ ᐊᒻᒪ ᐊᓯᕈᓘᔭᖏᓪᓗ. 
 
ᐅᖃᖅᑎ, ᖃᓄᐃᓪᓗᐊᕐᑎᒋᓂᖏᓄ ᑮᓇᐅᔾᔭᓵᑦᓴᐃᑦ ᖃᓄᐃᓕᖓᓂᖏᓄ ᐃᒪᐃᓕᖓᓂᖃᕐᓱᑎ ᑮᓇᐅᔭᑦᓴᒫᑦ 
ᐱᓕᐅᓯᐊᕆᔭᐅᓯᒪᔪᐃᑦ ᑕᒪᐃᓄ ᕼᒻᓚᑦᓄ. ᑕᐃᒪᐃᒧ ᐆᑦᑑᑎᒋᓗᒍ ᖁᓪᓗᖅᑑᖅ, ᐃᒻᒪᖃ ᓄᓇᓕᐊ ᐱᓕᑕᐅᓂᖃ 
250 ᑕᐅᓴᓐ ᑖᓚᓂ, ᖃᓄᐃᒋᐊᕈᓐᓇᓂᐊᕐᓱᒋ ᑕᐃᑯᐊ ᑮᓇᐅᔭᐃᑦ ᐊᒻᒪ ᐱᔭᑦᓴᐅᔪᐃᑦ ᑲᔪᓯᓂᖃᓂᐅᓴᔪᐃ 
ᐊᒻᒪᑦᑕᐅᖅᓗ ᓄᓇᓕᖓᓄ ᑮᓇᐅᔭᑦᓴᐃᑦ ᐃᓕᖓᔪᑦ ᓄᓇᓕᐊᓂ ᐅᔾᔨᕐᓱᕐᑎᒧ ᐊᐅᓚᑦᓯᔨᐅᓂᕐᒧ ᐊᒻᒪ ᑲᑎᒪᔨᓗ 
ᓱᓕᑦᓱᓂᓗ. 
 
ᐋᔩᖃᑎᒌᓐᓂᖃᕋᑦᑕ ᑲᔪᓯᖏᓐᓇᕐᑐᓂ ᐃᓗᐊᓂ ᒐᕙᒪᑐᖃᑯᓐᓂ ᐱᓇᓱᐊᕐᓱᑕ ᖁᕝᕙᖅᑎᕆᓂᕐᒥ ᖃᑦᓯᐅᓂᖏᓄ 
ᑖᓚᐃᑦ ᐊᑐᐃᓐᓇᐅᑎᑕᐅᔪᐃᑦ ᐅᕙᑦᑎᖕᓄ ᐊᑎᐊᓂ ᒐᕙᒪᑐᖃᑯ ᑮᓇᐅᔭᑦᓴᒫᖏᑦᑕ ᐱᔭᑦᓴᖏᓂ. 
 
ᖃᓄᐃᒋᐊᕈᓐᓇᕐᓂᕋ ᐅᖃᖅᑏ ᐱᓕᕆᓂᖃᓗᖓ ᐃᑦᓱᒧᖓ ᑲᑎᒪᔨᒧ ᐃᒪᐃᓕᐊᕐᓗᖓ ᖃᐅᔨᓴᖅᓂᖃᕐᓗᖓ 
ᖃᓄᐃᓕᖓᑎᑕᐅᓂᐊᕐᓂᖏᓄ ᑕᒪᒃᑯᐊ ᐱᓕᕆᖃᑎᒋᓂᐊᕐᓗᒍ ᐃᓕᖓᔪᓂ ᓄᓇᓕᐊᓄ ᖁᓪᓗᖅᑑᖅᒧ 
ᖃᐅᔨᓇᓱᐊᕐᓗᑕ ᐃᒻᒪᖃ ᐱᑕᖃᑦᑐᑦᓴᐅᒋᐊᖓᓄ ᑮᓇᐅᔭᓕᕆᓂᕐᓄ ᐱᕙᓪᓕᐊᓂᖅᒧ ᐃᓕᖓᓂᖃᕐᑐᓄ 
ᖃᑦᓯᐅᓂᖏᓄ ᑖᓚᖏᑦ ᐊᑑᑎᔭᐅᕙᑦᑐᐃᑦ ᑮᓇᐅᔾᔭᑦᓵᖏᓄ ᐃᓕᖓᔪᑦ ᓄᓇᓕᐊᓂ ᐅᔾᔨᕐᓱᕐᑎᒧ ᐊᐅᓚᑦᓯᔨᐅᓂᕐᒧ. 
ᖁᔭᓐᓇᒦᒃ, ᐅᖃᖅᑏ. 

 



ᐊᐃᕝᕕᖅ, ᐅᑐᐱᕆ 29, 2002 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

1313 

ᐅᖃᖅᑎ: ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. Hᐊᕕᐅᔭᖅ. 
 
Hᐊᕕᐅᔭᖅ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒋᐊᓪᓚ ᑭᐅᔾᔪᑎᖕᓅᕕᑦ ᒥᓂᔅᑖ. ᖃᓄᖅᓕ 
ᐱᓇᓱᐊᕆᐊᑲᓐᓂᕐᓂᐊᕿ ᐱᓕᕆᐊᕆᓂᐊᕐᓗᒍ ᑕᒪᓐᓇ ᑮᓇᐅᔭᑦᓴᒫᓄ ᓄᓇᓕᒋᔭᑦᑎᖕᓄ. ᑕᐃᒪᐃᒻᒪᓪᓗ ᑕᐃᒫᒃ 
ᑐᓴᖅᐸᓂᐊᕿᑕ ᑕᒪᒃᑯᓄᖓ, ᑕᐃᒪᐃᒧᓪᓗ ᐱᓇᓱᐊᓂᐊᕐᕋᑦᑕ ᐱᓕᕆᐊᕆᓂᐊᕐᓗᒍ ᓄᓇᓕᑦᑎᖕᓄ ᖁᓪᓗᖅᑑᖅᒧ, 
ᐃᒪᐃᒧᑦ ᓄᓇᓕᐋ ᖁᓪᓗᖅᑑᑉ ᐅᑕᕿᓂᖃᑦᓯᐊᕐᓯᒪᔪᖅ, ᑮᓇᐅᔭᑦᓴᒫᓄ ᓄᓇᓕᐊᓂ ᐅᔾᔨᕐᓱᕐᑎᑕᐅᔪᓄ ᐃᓪᓗᒥ, 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑖ. 
 
ᒥᓂᔅᑕ. ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑏ. ᑕᒪᒃᑯᐊ ᑮᓇᐅᔭᐃᑦ ᑕᐃᒎᑎᔭᕗᑦ ᐃᒪᐃᑦᑑᒻᒪᑕ ᐱᔭᑦᓴᐅᑦᓱᑎ 
ᐃᓕᖓᓂᖃᕐᓗᐊᕐᓱᑎ, ᓄᓇᓕᐊ ᖁᓪᓗᖅᑑᖅᒥ ᑐᓐᓂᕈᑎᖃᓂᐊᕐᓱᑎ ᑕᑕᑎᖅᓯᒪᔭᖓᓄ ᐅᑯᑎᒎᓇ ᕿᑎᖅᒥᐅᑦ 
ᐃᓄᐃᑦ ᑲᑐᔾᔨᖃᑎᒌᖏᑎᒍ ᑖᒃᑯᐊᖑᑦᓱᑎ ᐊᐅᓚᑦᓯᓂᖃᕐᐸᑦᑐᐃᑦ ᑖᕙᓂ ᐊᕕᑦᓯᒪᓂᖏᑎᒍ, ᑕᒪᒃᑯᓄᖓ 
ᑮᓇᐅᔭᓄ ᐱᓕᐅᓯᐊᕆᔭᐅᓯᒪᔪᓄ ᓯᕗᓂᓴᑦᓯᐊᕆᓂᕐᓴᐅᓂᖃᕐᓂᒧ. 
 
ᑕᒪᓐᓇ ᑮᓇᐅᔭᖅ ᑐᓐᓂᕈᑎᐅᓯᒪᔪᖅ ᑕᒪᒃᑯᓄᖓ ᐱᔭᑦᓴᓄ ᑕᐃᓐᓇ ᖁᓪᓗᖅᑑᖅ ᐃᒪᐃᓂᖃᓕᓚᐅᕐᓱᓂ 
ᐃᒪᐃᓐᓂᐅᓴᓕᓚᐅᕐᓱᓂᓗ ᑲᔪᓯᕙᓪᓕᐊᓂᖃᐸᓪᓕᐊᑦᓱᓂ ᑕᐃᒃᑯᓇᓂ ᑮᓇᐅᔾᔭᑦᓴᖅᑖᕆᕙᑦᑕᖏᓄ ᑮᓇᐅᔭᐃᑦ, 
ᑕᐃᒎᑎᖃᐅᔭᒃᑲ ᐃᒪᐃᓂᐊᕐᓱᖓ ᐱᓕᕆᖃᑎᖃᓂᐊᕐᓱᖓ ᑲᑎᒪᔨᒥ ᖃᐅᔨᓇᓱᐊᕐᓗᒋ ᖃᓄᐃᓕᖓᓂᐊᕐᓂᖏᓄ 
ᑮᓇᐅᔭᐅᔪᐃᑦ ᐃᓕᖓᔪᑦ ᖁᓪᓗᖅᑑᖅᒧ ᐊᒻᒪ ᐃᒪᐃᓐᓂᐊᕐᓱᑕ ᐃᓄᖁᑎᕗᑦ ᐃᓗᐊᓂ ᐊᕕᑦᓯᒪᓂᖏᑎᒍ ᐊᓪᓚᕕᐊ 
ᖁᓪᓗᖅᑑᖅᒥ ᖃᐅᔨᓇᓱᐊᕐᓗᒍ ᐃᒻᒪᖃ ᐱᑕᖃᕆᐊᖓᓂ ᐱᔭᑦᓴᐅᔪᒥ ᖁᕝᕙᕆᐊᕆᐊᓕᖕᒥ ᐅᕝᕙᓗ ᕿᒥᖅᕈᓇᓪᓗᑕ 
ᖃᓄᐃᑑᓂᖏᓄ ᑮᓇᐅᔭᑦᓴᒫᑦ ᖃᓄᐃᒋᐊᕐᓂᐊᕋᑦᑎᒍ, ᖃᓄᐃᑑᓂᖓᓄ ᐊᒻᒪ ᐃᓕᖓᔪᓄ ᐃᓱᒫᓘᑎᓄ ᑕᐃᑦᓱᒪ 
ᑲᑎᒪᔨᐅᑉ ᑕᐃᒎᑎᖃᐅᔭᖏᑦ ᐅᓐᓄᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐊᐱᖁᑎᑦᓴᐃᑦ. ᒪᒃᓖᓐ. 
 
ᐊᐱᖅᑯᑦ 207-1(6): ᐸᓂᖅᓰᕕᒃ ᓄᓇᕗᒥ 
 
ᒋᓚᓐ ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖁᑎᒐᓕ ᐅᓪᓗᒥ ᐃᓕᖓᔪᖅ ᒥᓂᔅᑖᓄ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ 
ᐃᓄᓕᕆᔨᑯ ᐊᒻᒪ ᐅᖃᓕᒫᖃᐅᑦᓱᖓ ᐃᓚᖏᓐᓂ ᖃᓄᐃᓕᖓᓂᕆᔭᖏᓄ ᐅᖃᐅᓯᖅᑕᖏᑦ ᐃᓗᐊᓂ 
ᐅᓂᒃᑲᐅᑎᒋᓚᐅᕐᑕᖏᑦᑕ ᐃᑉᐸᑦᓴᖅ. 
 
ᐊᑑᑎᓂᖃᓂᐊᕋᑦᑕ ᐃᒪᐃᑦᑐᒥ ᒪᖅᕈᐃᓕᖓᔪ ᖃᓄᐃᒋᐊᕈᑎᑦᓴᓄ ᐃᓕᖓᔪᑦ ᓱᖅᕋᓇᕐᑐᓄ ᐊᑑᑎᓂᕐᓗᖕᓂᕐᒧ ᐊᒻᒪ 
ᐊᔪᓕᖅᓯᒪᔪᓄ ᐃᓅᓕᓴᖅᑕᐅᓂᖏᓄ ᐃᓗᐊᓂ ᑕᒪᑐᒪ ᖃᓄᐃᒋᐊᕈᑎᑦᓴᓄ ᐋᖀᓂᐊᕋᑦᑕ ᐃᓱᓕᑦᓯᒪᓂᖃᕐᑐᓂ 
ᐃᑲᔪᖅᑕᐅᕕ ᐱᔨᑦᓯᖅᑕᐅᓂᖏᓄ ᑕᐃᒪᐃᒧᑦ ᐃᓄ ᐱᔭᕆᐊᖃᕐᑐ ᐃᓅᓕᓴᖅᑕᐅᓂᖓᓄ 
ᐱᔪᓐᓇᓂᖃᕈᓐᓇᓂᐊᕐᓂᖓᓄ ᐃᓕᖓᔪᓂ ᐋᓐᓂᐊᖃᓐᓇᖏᑦᑐᓕᕆᔨᒻᒪᕆᒻᒧᑦ. 
 
ᐅᖃᖅᑏ ᐊᐱᖁᑎᒐᓕ ᒥᓂᔅᑕᒧ ᐅᓪᓗᒥ, ᑕᒪᓐᓇ ᑐᑭᖃᓂᖃᖃ ᐃᒪᐃᓐᓂᐊᕐᓱᓂ ᐱᑕᖃᓂᐊᕐᓕᕐᓱᓂ 
ᐋᖓᔮᓐᓇᕐᑐᓄ ᐊᒻᒪ ᐃᒥᐊᓗᖕᒧ ᐃᓅᓕᓴᖅᕕᑦᓴᐅᓂᐊᕐᑐᒥ ᓄᓇᕗᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐄᑐᐊ ᐱᑰ. 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᓯᕗᓕᐅᖅᑎᕗᑦ ᐅᖃᔪᑦᓱᓂ ᐊᓂᒍᖅᓯᒪᓕᕐᑐᐃ ᐱᓇᓱᐊᕈᓯᒐᓴᐃᑦ ᐊᒻᒪ 
ᑐᑭᓯᒪᒋᐊᑲᓂᕆᐊᖃᓂᕐᓄ ᑐᖔᒍᑦ ᐋᓐᓂᐊᖃᓐᓇᖏᑦᑐᓕᕆᓂᕐᓄ ᖃᓄᐃᓕᖓᓂᖏᓄ ᑕᐃᑦᓱᒪ ᑲᑎᒪᔨᐅᑉ 
ᓴᕿᕈᓐᓇᕐᓯᓚᐅᕐᑕᖏᓄ ᑕᕝᕙᓂ ᑲᑎᒪᓂᖅᒥ, ᐄᖕ ᑭᐅᔾᔪᑎᖓ ᐄᖕ ᑲᑎᒪᔩᑦ ᐊᐱᖁᑎᒋᓯᒪᔭᖓᓄ ᑕᐃᓐᓇ 
ᐱᓕᕆᕕᐊ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ ᓯᕗᒧᑦᓯᕙᓪᓕᐊᒻᒪᑕ ᐃᒪᐃᑦᑐᒥ ᐃᓱᓕᕕᖃᕐᓱᓂ 
ᒪᒥᓴᖅᕕ ᐊᒻᒪᓗᑦᑕᐅᖅ ᑲᔪᓯᖏᓐᓇᓂᖃᕐᓗᑎ ᐃᒪᐃᓂᐊᕐᓗᑎ ᐃᓅᓕᓴᖅᑕᐅᓂᖓᓄ ᐱᔭᑦᓴᓄ ᐃᓗᓕᖃᕐᓗᑎ 
ᖃᓄᐃᒋᐊᕐᑕᐅᓂᖏᓄ ᐅᑯᓇᓂ ᓄᓇᓕᖓᑦᑕ ᖃᐅᔾᔨᑎᒋᓯᒪᔭᖏᓄ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᖁᔭᓐᓇᒦᒃ ᒥᓂᔅᑖ. ᐃᓚᒋᐊᕈᑎᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᑐᓴᕈᒥᓇᑦᓯᐊᖅᑐ ᐃᓄᖏᓐᓄ ᓄᓇᕗᒥ ᐃᒪᐃᓂᐊᕐᓗᑕ 
ᖃᐅᔨᓴᖅᓂᖃᕐᐸᓂᐊᕋᑦᑕ ᑕᒪᑐᒧᖓ ᐃᓪᓘᔪᒧ ᐃᒪᐃᖏᓪᓗᑕ ᐃᓚᐃᓐᓈᖏᓪᓗᒋ ᐊᕕᑦᓯᒪᓂᖏᑎᒍ ᐊᒻᒪ 
ᖃᐅᔨᒪᔪᐃᓐᓇᐅᒐᑦᑕ ᖃᓄᐃᓐᓂᐅᔪᓂ ᐃᒪᐃᑦᑎᓪᓗᒋ ᓄᓇᓕᒥᐅᑕᖏ ᓄᓇᕗᒥ ᐊᐅᓪᓚᕆᐊᖃᓕᕋᐃᒻᒪ 
ᐊᕕᑦᓯᒪᓂᖏᑎᒍ ᐊᑑᑎᓇᓱᐊᕐᑎᓪᓗᒍ ᐃᓕᖓᓂᖃᓂᖃᕐᑐᓄ ᐃᓅᓕᓴᖅᑕᐅᓂᖓᓄ. 
 
ᑕᒪᓐᓇ ᐊᑐᕐᓗᒍ, ᐊᒻᒪ ᓴᖅᑭᑎᑦᑎᓂᐊᕈᓂ ᐸᓂᕐᕕᓐᓂ ᓄᓇᕗᒻᒥ, ᓴᓇᔪᖃᕐᓂᐊᖅᐹ ᓄᓇᕗᒻᒥ ᐅᕝᕙᓘᓐᓂᑦ 
ᒥᑭᔪᑕᐅᓂᖅᓴᓂ ᓴᓇᓂᐊᕐᐸᑦ ᐊᕕᒃᑐᖅᓯᒪᔪᓂ. ᖁᔭᓐᓇᒃ ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐱᑯ. 
 
ᒥᓂᔅᑕ ᐃᐊᑦ ᐱᑯ: ᖁᔭᓐᓇᒦᒃ ᐅᖃᖅᑏ. ᓇᓗᓇᐃᑦᑎᐊᕐᓚᕗ ᐅᖃᐅᕋᓱᐊᖅᑕᕗᑦ??? ᒥᔅᑕ ᒪᒃᓚᐃᓐ. ᐅᖃᖅᑏ 
ᒪᕐᕈᒻᒪᑎ ᐊᔾᔨᒌᖏᑦᑑᒃ ᐊᐃᑉᐸᖓ ᐸᓂᖅᓰᕕ ᐃᓄᑦᑎᑐᑦ ᐊᒻᒪ ᐊᐃᑉᐸᖓ ᒪᒥᓴᐃᓂᖅ, ᑐᑭᖃᖅᑐᖅ 
ᐃᑲᔪᖅᑕᐅᓪᓗᑎ ᐊᖓᔮᓇᖅᑐᓄ ᐃᑲᔪᖅᑕᐅᔭᕆᐊᓕᓐᓄ. 
 
ᐅᖃᖅᑏ, ᑭᖑᓂᑦᑎᓐᓂ ᐸᓂᖅᓴᐃᕕᑕᖃᓚᐅᕐᒪᑦ ᐊᒻᒪ ᐅᐸᑦᑕᐅᕙᑦᑐᓂ ᐋᖓᔮᓚᕐᑐᓄ ᐊᔪᓕᖅᓯᒪᔪᓄ ᐊᒻᒪ 
ᐃᒥᐊᓗᒻᒧ ᐊᒻᒪ ᐅᖃᖅᑏ ᑕᒪᒃᑯᐊ ᐲᔭᖅᐸᓪᓕᐊᓂᐊᕐᒥᔪᑦ ᐃᒥᐊᓗᒃ ᐊᒻᒪ ᐊᖓᔮᓇᖅᑐᖅ, ᐅᖃᖅᑏ 
ᑕᑯᓇᓱᑉᐸᓪᓕᐊᔪᒍᑦ ᒪᑐᐃᖅᓯᓂᕐᒥ ᑭᓪᓕᖃᖅᑎᑕᐅᔪᒥ ᐸᓂᖅᓰᕕᒻᒥ ᐊᒻᒪ ᐊᑕᐅᑦᑎᒃᑯ. 
 
ᐅᖃᖅᑏ, ᐋᓐᓂᐊᖃᕐᓇᖏᑦᑐᓕᕆᔨᒃᑯ ᐅᑉᐱᕈᓱᒻᒪᑕ ᑕᐃᒪᐃᑦᑐᓂ ᐊᐅᓚᑦᑎᑎᓪᓗᒋ ᐱᓕᕆᐊᓂ ᓄᓇᕗᒻᒥ, 
ᐊᔪᓕᖅᓯᒪᔪᖁᑎᖃᖏᓇᑦᑕ ᑲᐴᑎᓄ ᐊᖓᔮᓇᑐᖃᑦᑕᖅᑐᓂ. ᐃᒥᓗᐊᖅᑐᑯᑎᖃᖃᑦᑕᖅᐳᒍ, ᐅᖃᖅᑏ 
ᐊᔾᔨᒌᖏᑦᑑᕗᑦ ᐃᓄᐃᑦ ᐊᔾᔨᒌᖏᑦᑐᓂ ᐊᔪᓕᖅᓯᒪᔪᖁᑎᓖᑦ ᐊᒻᒪ ᐊᔪᓕᖅᓯᒪᓂᕆᔭᖏ ᐃᑲᔪᖅᑕᐅᔭᕆᐊᖓᓖᑦ 
ᐊᖏᕋᒥᓂ. 
 
ᓱᒪᓪᓕ ᐊᐅᓪᓚᑎᑦᑎᔭᕆᐊᖃᕋᔭᖅᑭᑕ ᐸᓐᓂᖅᑑᒥ 5ᕼᐊᓐᓇᓚᓐ ᒪᐃᔭᔅᓂ ᑲᖏᕐᓕᓂᕐᒧ ᐅᕝᕙᓘᓐᓃᑦ ᐊᕐᕕᓕᒃᔪᐊᕐᒧ 
ᐅ-ᕙᓘᓐᓃᑦ ᐃᖃᓗᓐᓄ ᐊᒻᒪ ᑲᒪᒋᔭᐅᑎᓪᓗᒋ ᐱᓇᓱᐊᕈᓯᕐᓂ 6ᓂ ᐊᒻᒪ ᐃᒥᕈᓐᓇᐃᓕᑎᓪᓗᒋ 
ᐊᐅᓪᓚᑎᒃᑲᓂᕐᓗᒋᓪᓗ ᐸᓐᓂᖅᑑᒧ, ᐊᒻᒪ ᑲᒪᒋᒃᑲᓐᓂᓕᕐᒥᓗᒍ ᐊᑲᐅᖏᓕᐅᕈᑎᒋᓚᐅᖅᑕᖓ, ᐃᓚᖏᓐᓄ 
ᐃᑲᔪᕐᓂᖃᖏᒻᒪᑦ, ᐅᖃᖅᑏ. 
 
ᐊᒥᓱᕈᖅᑎᒋᐊᖅᓯᒪᓚᓱᐊᖅᑕᕗ ᐊᖓᔮᓇᖅᑐᓕᕆᓂᕐᒧ ᐃᖅᑲᓇᐃᔭᖅᑎᕗ ᐊᒻᒪ ᐅᖃᖅᑏ ᓯᕗᓪᓕᐹᑦᑎᐊᒥ, 
ᐊᑐᖅᑐᓂ ᐋᖅᑭᒃᑕᐅᓯᒪᔪᓂ ᐃᓱᒪᓕᕆᓂᕐᒧ ᐋᓐᓂᐊᓯᖅᑏᑦ ᓄᓇᓕᐅᔪᓂ ᐃᑲᔪᕈᓐᓇᕐᓂᐊᕋᖅᑕ 
ᐊᑲᐅᖏᓕᐅᕈᑎᒋᔭᖏᓐᓂ ᓱᒻᒪ ᐃᒥᖃᑦᑕᕐᒪᖔᑕ. ᐅᖃᖅᑏ ᐃᓚᒋᔭᐅᔪᖅ ᓱᓕᔪᖅ ᑭᓪᓕᖃᖅᑎᑕᐅᔪᒥ 
ᐸᓂᖅᓰᕕᖃᓂᐊᖅᑐᒍ ᓄᓇᕗᒻᒥ ᑭᓯᐊᓂᓕ ᐃᓚᓕᐅᑎᓂᐊᖅᑕᕗ ᐃᑲᔪᖅᑕᐅᔪᓐᓇᖅᑐᓂ ᒫᓐᓇ ᐱᓯᒪᔭᑦᑎᓐᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐅᖃᐅᓯᒃᓴᑐᐃᓐᓇᐃᑦ. ᒪᒃᓚᐃᓐ. 
 
ᒪᒃᓚᐃᓐ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ ᒥᓂᔅᑕ ᑭᐅᔪᓐᓇᑎᐊᕐᓂᖓᓄ ᐊᒻᒪ ᖃᐅᔨᒪᖏᑦᑐᖓ 
ᐅᖃᑦᑎᐊᕋᓗᐊᕐᒪᖔ ᐸᓂᖅᓰᕕᐅᔪᓂ ᐊᒻᒪ ᐊᓯᖏᓐᓂ. 

ᒥᓂᔅᑕᐅᔪᖅ ᐅᕙᓐᓄ ᓇᓗᓇᐃᖅᓯᔪᓐᓇᖅᐸ ᖃᓄᖅ ᑐᑭᖃᕐᒪᖔᖅ ᐸᓂᖅᓰᕝᐅᔪᓂ ᐱᓕᕆᐊᓂ ᐅᖃᐅᓯᖃᖏᒃᑯᓂ 
ᓴᓇᓂᕐᒥ ᐸᓂᖅᓰᕕᒻᒥ ᐅᕝᕙᓘᓐᓃᑦ ᒥᑭᔫᑕᐅᓂᖅᓴᓂ, ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐱᑯ. 
 
ᒥᓂᔅᑕ ᐃᐊᑦ ᐱᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᐅᖃᖅᑎᓪᓗᑕ ᐸᓂᖅᓰᕕᐅᔪᒥ, ᐅᖃᐅᓯᖃᕋᑦᑕ ᐃᓄᒻᒥ 
ᐋᓐᓂᐊᖅᑐᓕᕆᓂᑦᑎᒍ ᐃᑲᔪᖅᑕᐅᔭᕆᐊᖃᖅᓯᒪᔪᖅ ᐋᖓᔮᓇᖅᑐᓄ, ᑕᕙᓂ ᐊᔪᓕᖅᓯᒪᕗ, ᐃᒥᐊᓘᒐᓗᐊᕐᐸᑦ ᐊᒻᒪ 
ᒫᓐᓇ ᐅᖃᖅᑏ ᐅᖃᕆᐊᒃᓴ ᖁᕕᐊᓇᖏᑦᑐᖅ ᐊᖓᔮᓇᖅᑐᓄ ᐊᔪᓕᖅᓯᒪᔪᖅᑕᖃᖃᑕᕐᑐᖅ ᓄᓇᕗᒻᒥ 
ᐋᖓᔮᓇᖅᑐᓄ. 
 
ᐅᖃᖅᑏ ᑕᐃᒪᐃᑦᑎᓪᓗᒋ ᐃᓅᔪᖅ ᖃᐅᔨᓴᖅᑕᐅᔭᕆᐊᖃᐸᒻᒪ ᓄᓇᓕᐅᔪᒥ ᐸᓂᖅᓰᕕᑕᓕᒻᒥ, 
ᐋᓐᓂᐊᓯᐅᖅᑎᖃᖅᑐᒍ, ᖃᐅᔨᒪᓂᓕᓐᓂ ᐋᓐᓂᐊᓯᐅᖅᑎᖃᖅᑐᒍ ᐃᑲᔪᕈᓐᓇᖅᑐᓂ ᐊᔪᓕᖅᓯᒪᔭᖏᓐᓂ, 
ᐸᓂᖅᓯᖅᑕᐅᓯᒪᓕᖅᑎᓪᓗᒋ ᐅᑎᒃᑲᓂᕐᓂᐊᖏᒻᒪᖓ ᐊᔪᓕᖅᓯᒪᔭᖏᓐᓄ, ᐃᓕᓕᕐᒥᓗᒋ ᒪᒥᓴᓂᕐᒧ ᐱᓕᕆᐊᓂ, 
ᒪᒥᓴᖅᑕᐅᓂᐊᔪᖅ ᐃᑲᔪᖅᑕᐅᓂᐊᕐᒪᑕ ᐊᑲᐅᖏᓕᐅᕈᖅᖏᓐᓄ, ᓱᒻᒪ ᐊᑯᓂ ᐃᒥᓚᐅᕐᒪᖔᑕ, ᓱᒻᒪ 
ᐊᔪᓕᖅᓯᒪᓚᐅᕐᒪᖔᑕ ᑲᐴᑎᓄ ᐋᖓᔮᓇᖅᑐᓄ ᐊᒻᒪ ᐊᓯᖏᑦ. 
ᑕᕝᕙ ᐊᔾᔨᒌᖏᓐᓂᕆᔭᖏ ᐸᓂᖅᓰᕕᒻᒧ ᐊᒻᒪ ᒪᒥᓴᕐᓂᕐᒧ. 
 
ᐅᖃᑏ ᒫᓐᓇ ᒪᒥᓴᖅᕕᖃᖅᑐᒍ ᓄᓇᕗᒻᒥ ᐅᑎᖅᑎᑦᑎᔪᒪᔪᓂ ᓄᓇᕗᒻᒥ ᐱᖅᑯᓯᐅᔪᓂ ᐊᑐᕐᓗᑎ ᐊᒻᒪ ᐃᓄᐃᑦ 
ᖃᐅᔨᒪᔭᑐᖃᖏᓐᓂ ᐊᑐᖅᑐᑎ.ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐸᐱᖅᑯᑏᑦ. ᐅᖃᐅᓯᒃᓴᐃᑦ. ᒪᒃᓚᐃᓐ. 
 
ᒪᒃᓚᐃᓐ: ᖁᔭᓐᓇᒦᒃ, ᐅᖃᖅᑏ. ᐊᑲᐅᒻᒪᕆᑦᑐᖅ ᑭᐅᔭᐅᓪᓗᓂ ᑖᓱᒥᖓᒃᓴᐃᓐᓇᖅ ᒪᕐᕈᐊᑎᖅᑐᓂ ᐊᒻᒪ 
ᖁᔭᓐᓇᒦᕈᒪᔭᕋ ᒥᓂᔅᑕ. ᑐᑭᓯᑦᑎᐊᖏᓐᓇᒃᑯᓱᓕ, ᑭᓯᐊᓂ ᑭᓪᓕᖃᖅᑎᑕᐅᔪᓂ ᐸᓂᖅᓯᕕᓐᓂ ᐱᔨᑦᑎᕋᖅᑕᐅᔪᓂ,  
ᐊᒥᓲᒨᓱᒋᖏᓇᒃᑭ ᓄᓇᓕᐅᔪᑦ ᓄᓇᕗᒻᒥ ᐱᑕᖃᖅᑎᑦᑎᔪᓐᓇᖅᑐᑦ ᑭᓪᓕᖃᖅᑎᑕᐅᔪᓂ ᐸᓂᖅᓰᕕᓐᓂ, 
ᖃᐅᔨᒪᔭᕋᓗᐊᕋ, ᑭᓯᐊᓂᓕ ᒥᓂᔅᑕᐅᔪᖅ ᓴᖅᑭᑎᑦᑎᓐᓂᕈᓂ ᐅᕝᕙᓘᓐᓃᑦ ᒪᕐᕉᓐᓂ ᒫᓐᓇᕈᓗᒃ ᖃᐅᔨᒪᖏᑕᑦᑎᓐᓂ. 
 
ᓇᓗᓇᐃᖅᓯᑦᑎᐊᕈᓐᓇᖅᑳ, ᖃᓄᖅ ᑐᑭᖃᕐᒪᖔᖅ ᐅᖃᖅᑕᖓ ᑭᓪᓕᖃᖅᑎᑕᐅᔪᖅ ᐸᓂᖅᓰᕕᒃ, ᑲᒪᒋᔭᐅᕙᓪᓕᐊᕚ 
ᐱᑕᖃᖅᑎᑦᑎᓂᐅᔪᒥ ᑭᓪᓕᖃᖅᑎᑕᐅᔪᓂ ᐸᓂᖅᓰᕕᓐᓂ ᐅᕝᕙᓘᓐᓃᑦ ᓄᓇᓕᐅᔪᓂ ᐱᑕᖃᓕᖅᐸ ᑖᒃᑯᓂᖓ 
ᐱᔨᑦᑎᕈᓐᓇᖅᑐᓂ ᖃᐅᔨᒪᖏᑕᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᐱᔾᔪᑎᒋᓗᐊᕐᓗᒍ ᐸᓂᖅᓰᕕᐅᔪᑦ, ᓯᕗᓕᖅᑎᐅᔪᖅ 
ᓇᓗᓇᐃᖅᓯᖃᐅᒻᒪᑦ ᐅᖃᓪᓚᑎᓪᓗᒍ ᒫᓐᑐᕆᐊᒥ, ᒐᕙᒪᐅᔪᖅ ᓄᓇᕗᒻᒥ ᐋᓐᓂᐊᖅᑐᓕᕆᓂᕐᒧᑦ ᐋᖅᑭᒃᑕᐅᓯᒪᔪᑦ 
ᓅᑉᐸᓕᐊᒻᒪᑕ ᐃᓕᓯᓗᑎ ᑭᓪᓕᖃᖅᑎᑕᐅᔪᒥ ᐸᓂᖅᓰᕕᒻᒥ ᐊᓯᖏᓐᓂ ᓄᓇᓕᐅᔪᓂ. 
 
ᐅᖃᖅᑎ, ᓯᕗᓕᐅᖅᑎᕗᑦ ᐅᖃᑦᓯᐊᖃᐅᑦᓱᓂ ᐃᒪᐃᒍᒪᓂᕆᓯᒪᔭᑦᑎᖕᓂ ᐱᑕᖃᓂᐊᕐᓗᑕ ᑕᐃᒪᐃᑦᑐᐸᓗᖕᓂ 
ᐱᔨᑦᓯᖅᑕᐅᓂᕐᓄ ᓄᓇᓕᐅᔪᒥ ᐃᒪᐃᑦᑐᖃᖏᑦᑐᒥ ᐃᑲᔪᖅᑕᐅᓂᖏᓄ ᓄᑦᑎᑎᖅᕕᐅᓯᒪᔪᓂ ᐃᖃᓇᐃᔮᓄᑦ ᐊᒻᒪ 
ᐃᒪᐃᑦᑑᓪᓗᑎ ᒥᑭᓂᖅᓴᖅ ᓄᓇᓕᐅᔪᐃᑦ. 

ᐅᖃᖅᑎ,  ᒐᕙᒪᑯ ᑎᒃᑯᐊᓯᓯᒪᖏᑦᑐᐃ ᓱᓕ ᓄᓇᓕᖕᒥ ᓇᓪᓕᐊᓂ, ᐊᒻᒪᓗ ᐅᖃᖅᑏ, ᕿᑎᐊᓃᓕᕋᑦᑕ 
ᐋᕿᑦᓱᐃᓂᕐᓂ ᐃᓅᓕᒻᒪᓴᑕᐅᓂᕐᓄ ᐱᔭᑦᓴᒧ ᐊᑑᑎᔭᐅᓇᔭᕐᑐᓄ ᐃᓱᓕᑦᓯᒪᓂᓕ ᒪᒥᓴᖅᕕᖕᒧ.  ᐃᓱᒪᒋᑦᓱᒍ 
ᑕᒪᓐᓇ ᑭᐅᒋᐊᒥ ᑲᑎᒪᔨᐅ ᐊᐱᖁᑎᐊᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᑲᔪᓯᒋᐊᖏᓂᑎᖕᓂ ᑭᖑᓪᓕᖅᒧ ᐊᐱᖁᑎᒧ, ᐃᖃᐃᑎᒋᐊᕈᒪᑦᓱᒋᑦ ᑲᑎᒪᔩᑦ 
8:00ᒨᑉᐸ ᐊᑯᓐᓂᕈᑕᖃᓂᐊᕋᑦᑕ ᑎᒃᑯᐊᖅᓯᓂᕐᒧ ᓇᓪᓕᐅᓂᕐᓯᐅᓂᕐᒥ, ᑕᐃᒪᐃᒧᓪᓗ ᐊᑑᑎᓂᖃᕐᓱᑎᒍ 15ᒥᓇᔅᒥ. 
ᐊᐱᖁᑎᑦᓴᐃᑦ. ᒥᔅ ᐅᐃᓕᐊᒻᔅ. 
 
ᐊᐱᖅᑯᑦ 208-1(6): ᖃᓄᐃᓕᖓᓂᖓ ᑐᑦᓯᕋᖅᑕᐅᓯᒪᔪᕐᒧ ᐃᕕᐊᖏᓄᑦ ᐋᕿᑦᑕᐅᔪᓐᓇᖏᑦᑐᓕᖕᓄ 
ᐃᓅᓕᓴᐅᑎ 
 
ᒥᔅ ᐅᐃᓕᐊᒻᔅ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᐃᓕᖓᑎᓐᓂᐊᕐᑕᕋ ᐊᐱᖁᑎᒐ ᒥᓂᔅᑕᓄ 
ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ. 
 
ᒫᓐᓇᖃᒻᒥ ᐱᕙᓪᓕᐊᓂᐅᔪᓂ, ᐱᑕᖃᓚᐅᕐᒪ ᑭᖒᒪᑦᓯᓂᖃᕐᑐᓂ ᑐᑦᓯᕋᕐᓱᑎ ᐃᓕᖓᔪ ᐃᕕᐊᖏᓄᑦ 
ᐋᕿᑦᑕᐅᔪᓐᓇᖏᑦᑐᓕᖕᓄ ᐃᓅᓕᓴᐅᑎ ᖃᖏᖅᓯᓂᖅᒥ. ᐃᒻᒪᖃ ᒥᓂᔅᑕ ᐅᖃᐅᔾᔨᒍᓐᓇᖃ ᐅᕙᑦᑎᖕᓂ 
ᖃᓄᐃᓕᖓᓕᕐᓂᖏᓄ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑖ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ. ᒥᓂᔅᑕ ᐱᑰ. 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓯᕗᓪᓕᖅᐹᒥ, ᑐᑦᓯᕋᖅᑕᐅᓯᒪᔪᖅ ᐃᕕᐊᖏᓄᑦ 
ᐋᕿᑦᑕᐅᔪᓐᓇᖏᑦᑐᓕᖕᓄ ᐃᓅᓕᓴᐅᑎ,  ᐃᒪᐃᑦᑑᓚᐅᕐᓱᓂ ᓇᒻᒥᓂᖃᕐᑐᒧ ᑲᑉᐸᓂᒧᑦ ᐱᓕᑦᓯᓪᓗᑎ 
ᑲᖏᖅᓯᓂᖅᒧ. ᐃᓱᒪᒋᑦᓱᒍ ᑕᐃᒍᖅᑕᐅᔾᔪᓯᖓ ᑲᑉᐸᓂᐅᑉ ᐱᕈᓴᐃᔩᑦ. 
 
ᐅᖃᖅᑎ, ᐱᓕᒍᓐᓇᖏᑦᑕᕋ ᑲᑎᒪᔨ ᑐᑭᓯᒍᑎᓄ ᑕᒪᑐᒧᖓ. ᐃᒪᐃᑦᑑᓂᖓᓄ ᑕᐃᓐᓇ ᓇᒻᒥᓂᕆᔭᐅᓂᖓᓄ 
ᑲᑉᐸᓂ. ᐃᒪᐃᓕᒍᓐᓇᕐᓱᖓᓕ ᑭᓯᐊᓂ ᑕᐃᓐᓇ ᒐᕙᒪ ᓄᓇᕗᑯ ᐊᑎᓕᐅᖅᓯᒪᓇᑎ ᐱᔪᒪᓯᒪᓂᖃᕐᓯᒪᓇᑎ 
ᓇᒻᒥᓂᖃᕐᑐᒥ ᐱᔨᑦᓯᖅᑕᐅᓂᐊᕐᓗᑎ ᐋᓐᓂᐊᖃᓐᓇᖏᑦᑐᓕᕆᔨᑯ ᐱᔨᑦᓯᖅᑕᐅᓂᖏᓄ ᓄᓇᕗᒥ, ᓇᒻᒪ 1, ᐊᒻᒪ 
ᓇᒻᒪ 2ᓗ, ᑐᑦᓯᕋᖅᑕᐅᓯᒪᔪᖅ ᐃᕕᐊᖏᓐᓄ ᐋᕿᑦᑕᐅᔪᓐᓇᖏᑦᑐᓕᖕᓄ ᐃᓅᓕᓴᐅᑎ ᐱᔭᐅᓇᓱᐊᕐᑐ ᑲᑉᐸᓂᒧ 
ᑲᖏᖅᓯᓂᖅᒥ ᓱᓕ ᓇᓗᓇᐃᖅᑕᐅᓚᐅᖏᑦᑐ ᐅᕝᕙᓗ ᓚᐃᓴᓐᓯᖃᕋᓂ ᐊᑑᑎᓂᐊᕐᓂᖓᓄ ᑲᓇᑕᒥ ᐅᕝᕙᓗ 
ᒥᐊᓕᒐᖅᓂ. 
 
ᑕᒪᒃᑯᓄᖓ ᐱᔾᔪᑎᐅᔪᓄ ᐅᖃᖅᑏ, ᒐᕙᒪ ᓄᓇᕗᑯ ᐱᔭᕇᕐᐸᖏᒻᒪᑕ ᐱᔨᑦᓯᖅᓯᐊᕐᓯᓂᖏᓄ ᐃᓄᖕᓄ ᓄᓇᕗᒥ 
ᐊᒻᒪ ᐃᒪᐃᒋᐊᖃᕐᓇᑎ ᐱᓕᑦᓯᒋᐊᖃᕐᓇᑎ ᓚᐃᓴᖕᓯᓕᐅᕐᓯᒪᖏᑦᑐᓂ ᓱᓇᒃᑯᑎᓂ ᐊᑑᑎᓂᐊᕐᑐᓂ ᓄᓇᕗᒥ. 
 
ᐅᖃᖅᑎ, ᖃᐅᔨᒪᖏᒃᑲᓗᐊᕐᑐᖓ ᖃᓄᐃᓕᖓᓂᖏᓄ ᐱᔭᑦᓴᐅᔪᐃᑦ ᐅᕝᕙᓗ ᐸᖅᓇᐅᑏᑦ ᐃᓗᐊᓂ ᓇᒻᒥᓂᖃᕐᑐᐃ 
ᑲᑉᐸᓂᕐᒥ, ᑭᓯᐊᓂ ᑕᒪᓐᓇ ᐊᑑᑎᒍᑎᐅᓂᐊᕐᓱᓂ ᑕᐃᒃᑯᐊ ᒐᕙᒪ ᓄᓇᕗᑯ ᐊᒻᒪᓗ ᖃᓄᐃᓕᖓᓂᖏᓄ ᒐᕙᒪ 
ᓄᓇᕗᑯ ᐱᓇᓱᐊᕆᓯᒪᔭᖏᓄ ᐃᓗᐊᓂ ᓇᒻᒥᓂᖃᕐᑐᑦ ᐋᓐᓂᐊᖃᓐᓇᖏᑦᑐᓕᕆᓂᕐᓄ ᐸᖅᓇᐅᑦ ᑲᖏᖅᓯᓂᖅᒥ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐃᓚᒋᐊᕈᑏᑦ. ᒥᔅ. ᐅᐃᓕᐊᒻᔅ. 
 
ᒥᔅ ᐅᐃᓕᐊᒻᔅ: (ᑐᓵᔨᑎᒍ); ᖁᔭᓐᓇᒦᒃ, ᐅᖃᖅᑏ. ᑭᐅᔾᔪᑎᖓ ᐱᐅᔪᒋᐊᓪᓚᐅᑦᓱᓂ ᐊᒻᒪ ᑐᑭᓯᔾᔪᑎᖏᓄ 
ᑐᑭᓯᓐᓇᓯᐊᕐᓱᓂᓗ. ᐅᐱᑉᐳᖓ ᒐᕙᒪᖓᓐᓄ ᐱᓇᓱᐊᕐᓂᖓᓄ ᐊᒻᒪ ᐊᐱᕆᔪᒪᑦᓱᒍ ᒥᓂᔅᑕ ᐃᒻᒪᖃ 
ᐅᖃᕆᐊᕈᓐᓇᖃᑦ ᖃᓄᐃᓕᖓᓂᖏᓄᖓᔪᓂ ᓇᓪᓕᐊᓄ ᐅᖁᒪᐃᓐᓂᖕᓂᐊᕐᕕᖏᓄ, ᐃᒻᒪᖃᓗ ᐱᑕᖃᓂᕐᐸ 
ᐊᔾᔨᐸᓗᖏᓂ ᖃᐅᔨᓴᕈᑎᐅᔪᓄ ᑕᐃᒃᑯᓄᖓ ᑕᐃᒪᐃᑦᑐᕐᓯᐅᑎᕈᓘᔭᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐄᑐᐊ ᐱᑰ. 

ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᔭᒋᕙᒃᑲ ᑲᑎᒪᔩᑦ ᓴᖀᕙᓂᖏᓄ ᐃᓱᒪᒋᔭᐅᔪᓄ ᐊᒻᒪ 
ᐅᖓᑎᓪᓛᐱᐊᓄ ᐃᓄᐃᓴᑦᑑᒐᓗᐊ ᐱᓇᓱᐊᕈᓯᖅᓄ, ᐱᓗᐊᖅᑐᒥ ᐅᕙᓂ ᓈᓚᐅᑎᒃᑯ ᓯᕖᓰᒃᑯᑦ, ᓈᓚᐅᑎᒃᑯ, 
ᐅᖄᓚᕋᖃᑕᑎᑦᓯᓂᒃᑯᑦ, ᐱᑕᖃᕐᓯᒪᒻᒪ ᐃᓱᒪᒋᔭᐅᓯᒪᔪᓄ ᐅᕙᓅᕐᑕᐅᕙᑦᓱᑎ ᒥᓂᔅᑕᐅᓂᕋᓄ 
ᐋᓐᓂᐊᖃᓐᓇᖏᑦᑐᓕᕆᔨᑯ ᐅᑯᓄᖓ ᒐᕙᒪ ᓄᓇᕗ ᐃᒪᐃᑦᓯᒪᓂᖏᓄ ᐱᓇᓱᐊᕐᓯᒪᖏᒻᒪᑕ ᐅᕝᕙᓗ 
ᖃᓄᖅᑑᓇᓱᐊᓚᐅᕐᓯᒪᓇᑎᓪᓗ ᐃᓗᐊᓂ ᐃᕕᐊᖏᖏᓂ ᐋᓐᓂᐊᖃᕐᑐᓄ ᓄᖑᓴᕈᑎ ᐱᒻᒪᕆᐅᓗᐊᕐᒪᑦ. 
 
ᐅᖃᖅᑏ, ᐅᖃᕆᐊᑲᓐᓂᓚᐅᕐᓚᖓ ᐊᒻᒪ ᖃᓄᐃᓕᖓᓯᒪᓂᕆᔭᖏᓄ ᐃᒪᐃᑑᓯᒪᓪᓗᑎ ᐅᖃᖅᑎ, ᖃᑦᓯᐅᓂᖏ 
ᐅᑯᓇᓂ ᐃᕕᐊᖏᖏᑎᒍ ᐋᕿᑦᑕᐅᖏᔾᔪᑎᓖᑦ ᐊᖅᓇᐃ ᓄᓇᕗᒥ ᒥᑭᓈᕐᓯᒪᑦᓱᑎ, ᑭᓯᐊᓂ, ᖃᓄᑎᒋ 
ᒥᑭᓈᕐᓯᒪᓂᖏᓄ ᐱᒻᒪᕆᐅᑦᓱᓂ. ᒫᓐᓇᐅᔪᖅᓕ ᐅᖃᖅᑎ, ᐃᓪᓕᐊᖓᒍᑦ ᐋᕿᑦᑕᐅᔪᓐᓇᖏᑦᑐᓖᑦ ᖃᑦᓯᐅᓂᖏᓄ 
ᓄᓇᕗᒥ ᐅᑯᓄᖓ ᐊᖅᓇᓄ ᐃᒪᐃᑦᑑᓪᓗᑎ 35ᕌᕋᕐᓱᑎ ᑲᓇᑕᒥ ᖃᓄᐃᓕᖓᓯᒪᓂᖏᓄ. ᐱᑕᖃᕋᑦᑕ ᐊᖅᓇᓂ 
ᑐᖁᕋᕐᐸᓪᓕᐊᔪᓂ ᐅᓪᓗᒥ ᐅᖃᖅᑏ, ᐱᔾᔪᑎᖓ ᐃᓪᓕᐊᖓᒍᑦ ᐋᕿᑦᑕᐅᔪᓐᓇᖏᑦᑐᖃᕐᓱᑎ. 
 
ᐅᖃᖅᑎ, ᑲᑎᒪᔨ ᐅᖃᖃᕋᑖᑦᓯᐊᕐᓱᓂᑦᑕᐅᖅ, ᐱᑦᑕᓯᐊᕐᑐ ᐃᓕᓐᓂᐊᕈᑎᑦᓴᒧ ᐃᓕᖓᔪ ᐃᕕᐊᖏᖏᑎᒍ 
ᐋᕿᑦᑕᐅᔪᓐᓇᖏᑐᖃᕐᑐᐃᑦ ᐅᔾᔨᕐᓱᕈᑎᑦᓴᐃᑦ ᐃᒪᐃᑑᕗ ᖃᐅᔨᓴᖅᓂᒧᖓᓗᑎ ᐊᒻᒪᓗ ᐃᓕᓐᓂᐊᕈᑎᑦᓴᐅᓗᑎᓗ 
ᑕᒪᓐᓇᓗ ᐱᓕᕆᔭᐅᑦᓱᓂ ᐅᖁᒪᐃᓐᓂᖕᓂᐊᕐᕕᖏᑎᒍ ᐅᖁᒪᐃᓐᓂᖕᓂᐊᕐᕕᖕᓂ, ᑕᐃᒪᐃᕙᓪᓕᐊᑦᓱᑕᓗ ᒫᓐᓇᒧᓄ. 
 
ᐅᖃᖅᑏ, ᒥᓂᔅᑕᐅᓗᖓ ᐋᓐᓂᐊᖃᓇᖏᑦᑐᓕᕆᔨᒃᑯᓐᓄ ᐃᒪᐃᑦᑎᑎᔮᖏᓚᖓ ᖃᐅᔨᓴᖅᑕᐅᓯᒪᖏᑦᑐᒥ, 
ᓚᐃᓴᓐᓯᖃᖏᑦᑐᒥ ᖃᐅᔨᓴᕈᑎᐅᔪᒥ ᓄᓇᕗᒻᒧ ᐊᒻᒪ ᐃᓄᖏᓐᓄ, ᐊᕐᓇᐃᑦ ᓄᓇᕗᒻᒥ, ᓄᓕᐊᕋ, ᓴᑭᒃᑯᒃᑲ, ᐃᓚᒃᑲ, 
ᐊᒻᒪ ᐊᕐᓇᐃᑦ ᖃᐅᔨᓴᖅᑕᐅᔭᕆᐊᓖᑦ ᐆᑦᑐᖅᑕᐅᓚᐅᖅᓯᒪᖏᑦᑐᒧ ᑕᐃᒪᐃᑦᑕᕆᐊᖃᖏᒻᒪᑦ. ᒐᕙᒪᐅᖏᓇᑦᑕ 
ᖃᐅᔨᓴᖅᕕᑐᐃᓐᓇᐃᓗᑕ ᐊᓯᖏᓐᓄ ᒐᕙᒪᐅᔪᓄ ᐊᒻᒪ ᐊᓯᖏᓐᓄ ᓱᓇᒃᑯᑖᓄ. 
 
ᐅᖃᖅᑏ, ᒐᕙᒪᒋᔭᖓ ᓄᓇᕗᑦ ᐱᓇᓱᐊᕈᓯᐅᓚᐅᖅᑐᒥ ᖃᐅᔨᓴᑦᑎᐊᓚᐅᕐᒪᑕ ᑖᓱᒥᖓ ᖃᐅᔨᓴᕈᑎᐅᔪᒥ. 
ᐅᖃᕈᓐᓇᖅᑐᖓ, ᐅᖃᖅᑏ, ᑕᕙᓂ ᑲᑎᒪᑯᐅᔪᒥ, ᐅᓪᓗᒥᒧ ᑎᑭᓯᒪᔪᓂ ᖃᐅᔨᒋᐊᕈᑕᐅᓯᒪᔪᑦ ᐅᕙᑦᑎᓐᓂ, ᑖᓐᓇ 
ᖃᐅᔨᓴᕈᑎᐅᔪᖅ ᐃᑲᔪᖅᓱᔮᖏᓇᑦᑎᒍ. ᐊᒻᒪᓗᑦᑕᐅᖅ ᑕᕝᕙᓂᒃᓴᐃᓐᓇᖅ, ᐅᖃᖅᑏ, ᐃᓚᒋᔭᐅᔪᖅ ᐅᕙᓐᓂ 
ᐊᐱᕆᖅᑲᐅᒻᒪᑦ, ᒐᕙᒪᒋᔭᖓ ᓄᓇᕗᑦ ᐱᑎᑦᑎᓇᓱᐊᕐᒪᑕ ᐱᐅᓂᖅᐹᒥᓴ ᖃᐅᔨᓴᖅᑕᐅᓯᒪᔪᓂ, ᐆᑦᑐᖅᑕᐅᓯᒪᔪᓂ 
ᓚᐃᓴᓐᓯᖃᖅᑐᒥ ᑲᓇᑕᒥ, ᑖᓐᓇ ᓚᐃᓴᓐᓯᖃᖅᑐᖅ ᓯᓚᕐᔪᐊᒧᑦ ᐱᔭᒃᓴᐅᔪᓂ ᖃᐅᔨᓴᕈᑎᐅᔪᓂ. 
 
ᒫᓐᓇ ᑕᐃᒪᐃᓘᖅᑐᒍ, ᑭᓯᐊᓂᓕ ᐱᔪᒪᖏᑦᑐᒍ ᐆᑦᑐᖅᑕᐅᓯᒪᖏᑦᑐᒥ, ᖃᐅᔨᓴᖅᑕᐅᓯᒪᖏᑦᑐᒥ ᐊᑐᖅᑕᐅᓂᐊᖅᑐᓂ 
ᐃᓄᖁᑎᒋᔭᑦᑎᓐᓄ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐅᖃᐅᓯᒃᓴᐃᑦ. ᐅᐃᓕᐊᒻᔅ 
 
ᐅᐃᓕᐊᒻᔅ: ᖁᔭᓐᓇᒦᒃ ᐅᖃᖅᑏ. ᒥᓂᔅᑕᐅᔪᖃᐃ ᑐᑭᓯᓂᖏᑦᑐᖅ ᐊᐱᖅᑯᑎᒋᕋᑖᖅᑕᓐᓂ. ᑭᓯᐊᓂᓕ, ᐅᕙᓐᓂ 
ᓇᓗᓇᐃᖅᓯᔪᓐᓇᓂᖅᓴᐅᕋᑖᖅᑐᖅ. ᖁᔭᓐᓇᒦᖅᐸᕋ ᐱᔪᒪᓯᒪᒻᒪ ᓚᐃᓴᓐᓯᖃᑦᑎᐊᖅᑐᓂ, ᐊᒻᒪ ᓈᒻᒪᑦᑐᓂ ᓱᓇᒃᑯᑖᓂ 
ᓄᓇᕗᒻᒧ. ᑭᓯᐊᓂᓕ, ᐅᕙᓐᓂ ᓇᓗᓇᐃᖅᓯᔪᓐᓇᓂᖅᓴᐅᕋᑖᖅᑐᖅ.. ᑭᓯᐊᓂᓕ ᐊᐱᕆᔭᕋ ᒥᓂᔅᑕ ᒫᓐᓇ ᖃᓄᐃᑦᑐᒥ 
ᐃᓕᓯᒪᔪᖅᑕᖃᕐᒪᖔᖅ, ᐱᔨᑦᑎᕋᐅᑎᐅᔪᑦ ᐊᑐᐃᓐᓇᐅᔪᑦ ᓄᓇᕗᒻᒥ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ. 

ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᖁᔭᓕᒃᑲᓂᖅᐸᕋ ᓇᓗᓇᐃᖅᓯᓂᖓᓂ ᐃᓚᒋᔭᐅᔪᖅ 
ᐊᐱᖅᑯᑎᖓᓂ. ᒫᓐᓇᐅᔪᖅ ᓄᓇᕗᒻᒥ, ᐊᑐᓂ ᐋᓐᓂᐊᕕᐅᔪᑦ ᓄᓇᕗᒻᒥ ᐊᒻᒪ ᐃᖃᓗᓐᓂ, ᐋᓐᓂᐊᕕᒃ, 
ᐱᔨᑦᑎᕋᑎᐊᖅᑐᒍ ᐊᕐᓇᓄᑦ ᑐᕌᖓᔪᓂ. ᐱᑕᖃᕆᐊᖃᕋᐃᒻᒪᑦ ᓴᖅᑭᑎᑦᑐᒍ, ᐊᕐᓇᐅᔪᑦ ᐱᕕᖃᖅᑎᑦᑐᒋ ᓇᒻᒥᓂᖅ 
ᖃᐅᔨᓴᕐᓂᐅᔪᒥ. ᐊᒻᒪ ᐅᖃᖅᑏ, ᓘᑦᑕᖑᔪᖅ ᐅᕝᕙᓘᓐᓃᑦ ᐋᓐᓂᐊᓯᐅᖅᑎᐅᔪᖅ ᐃᑉᐱᒍᓱᒃᑯᓂ ᐊᕐᓇᐅᔪᖅ 
ᓄᓇᕗᒻᒥ, ᖃᐅᔨᓴᖅᑕᐅᔭᕆᐊᖃᕈᓂ, ᐋᓐᓂᐊᓂᖓᓄ ᐊᐅᓪᓚᖅᑎᑕᐅ>ᑐ, ᖃᐅᔨᓴᖅᑕᐅᔭᖅᑐᕐᓗᑎ, ᐊᒻᒪ ᐅᖃᖅᑏ, 
ᑖᒃᑯᐊ ᐊᑭᒋᔭᖏ ᐊᑭᓕᖅᑕᐅᕙᑦᑐᑦ ᐊᓐᓂᐊᖃᕐᓇᖏᑦᑐᓕᕆᔨᒃᑯᓐᓄ. 
 
ᐅᑉᐱᕈᓱᑦᑐᖓ ᐅᖃᖅᑏ, ᐊᕐᕌᓂᐅᓚᐅᖅᑐᖅ ᓄᓇᕗᓕᒫᒥ ᐃᒻᒪᖃᖃᐃ 6ᖑᓚᐅᖅᑐᑦ ᐊᐅᓪᓚᖅᑎᑕᐅᓚᐅᖅᑐᑦ 
ᖃᐅᔨᓴᖅᑕᐅᔭᖅᑐᖅᑐᑎ, . ᐅᖃᖅᑏ ᑕᒫᓂ ᓄᓇᕗᒻᒥ, ᐊᑐᖅᑐᑎ ᐊᕐᓇᓄᑦ ᑐᕌᖓᔪᓂ ᐊᒻᒪ ᐊᓯᖏᑦ, 
ᖃᐅᔨᓴᖅᑕᐅᖃᑦᑕᖅᑐᑦ ᐃᕕᐊᖏᑎᒍᑦ ᐋᓐᓂᐊᖃᓕᖏᒃᑲᓗᐊᕐᒪᖔᑕ.ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᓴᐃᑦ. ᑭᖑᓪᓕᖅᐹᖅ ᐅᖃᐅᓯᒃᓴᐃᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ ᐅᖃᖅᑏ. ᒥᓂᔅᑕᐅᔪᖅ ᓇᓗᓇᐃᖅᓯᖃᑦᑕᕐᒪᑦ ᖃᐅᔨᓴᕈᑎᑕᖃᕐᒪᑦ. 
ᓇᓗᓇᐃᖅᓯᔪᓐᓇᖅᑐᖃᐃ ᖃᐅᔨᓴᕈᑎᐅᔪᖅ ᓇᒦᒻᒪᖔᖅ ᐊᒻᒪᓗᑦᑕᐅᖅ ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᐸ ᖃᓄᖅ 
ᐱᒋᐊᖅᓯᒪᓕᕐᒪᖔᑕ ᐋᓐᓂᐊᖅᑐᓕᕆᔨᒃᑯ ᓴᖅᑭᔮᖅᑎᑎᒃᑲᓂᕐᓗᑎ ᐃᕕᐊᖏᒃᑯᑦ ᐋᓐᓂᐊᑖᕐᓂᐅᔪᒥ ᓄᓇᕗᒻᒥ. 
 
ᐅᖃᖅᑲᐅᒻᒪ ᐃᕕᐊᖏᒃᑯ ᐋᓐᓂᐊᖃᕐᓂᐅᔪᖅ ᐊᑦᑑᒻᒪ ᓄᓇᕗᒻᒥ, ᑕᒪᓐᓇᓕ ᒫᓐᓇ ᑲᒪᒋᔭᕆᐊᖃᓕᖅᐹ, 
ᐊᖏᓪᓕᓗᐊᓚᐅᖅᑎᓐᓇᒍ, ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ 
 
ᒥᓂᔅᑕ ᐃᐊᑦ ᐲᑯ ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐅᖃᓚᐅᖏᑦᑐᖓ ᖃᐅᔨᓴᕈᑎᖃᓂᕋᖅᑐᑕ. ᐅᖃᖅᑲᐅᔪᖓ 
ᐃᕝᐊᖏᕐᓄ ᐊᓐᓂᐊᓕᒧ ᖃᐅᔨᓴᕈᑎᒻᒥ ᓄᓇᕗᒻᒥ. ᐊᒻᒪ ᖃᐅᔨᓴᖅᑕᐅᖁᔨᒐᐃᒐᑦᑕ ᐋᓐᓂᐊᓯᖅᑎᒧ ᐅᕝᕙᓘᓐᓃᓐ 
ᓘᑦᑖᒧ, ᐅᖃᖅᑏ, ᑕᒪᓐᓇ ᐊᑐᐃᓐᓇᐅᑎᔪᓐᓇᖅᑕᕗ. ᐊᕐᕌᓂᐅᓚᐅᖅᑐᖅ, 6ᖑᕙᓪᓚᐃᔪᑦ ᖃᔨᓴᕆᐊᖅᑕᐅᓚᐅᖅᑐᑦ. 
 
ᐅᖃᖅᑏ, ᖃᓄᐃᓘᕐᓂᕆᔭᕗ, ᐊᒻᒪ ᐃᓚᒋᔭᐅᔪᖅ ᓱᓕᔪᖅ, ᐊᒻᒪ ᐅᖃᖅᖃᐅᒻᒪᑦ ᐱᒋᐊᓕᕋᑖᖅᑎᓪᓗᒍ, 
ᐃᓕᓐᓂᐊᓂᒃᑯ, ᖃᐅᔨᒪᓇᓱᐊᕐᓂᒃᑯ, ᓇᒻᒥᓂᖅ ᖃᐅᔨᓴᕐᓂᒃᑯ, ᐊᐱᖅᑯᑎᐅᔪᑦ ᐋᓐᓂᐊᕕᓐᓄ, ᐋᓐᓂᐊᓯᐅᖅᑏᑦ 
ᐳᓚᕋᕐᓂᖏᓐᓄ ᐊᒻᒪ ᐊᓯᖏᓐᓄᓪᓗ. 
 
ᒫᓐᓇᐅᔪᒥ ᑖᓐᓇ ᐱᐅᓂᖅᐹᖑᔪᖅ ᖃᐅᔨᒪᓇᓱᐊᕆᐊᖃᕋᑦᑕ. ᐅᖃᖅᑲᐅᔪᖓ, ᐅᖃᖅᑏ, ᐋᓐᓂᐊᖅᑐᓕᕆᔨᒃᑯ 
ᖃᐅᔨᓴᕐᒪᑕ ᐱᔪᓐᓇᕐᒪᖔᑦᑎᒍ, ᐊᒻᒪ ᐱᑕᖃᕆᐊᖃᕐᒪᖔᖅ, ᐃᕕᐊᖏᕐᓄ ᐋᓐᓂᐊᓕᓐᓄ ᖃᐅᔨᓴᕈᑎᒥ 
ᐱᑕᖃᕆᐊᖃᕐᒪᖔᖅ ᓄᓇᕗᒻᒥ. ᓱᓖᓛᒃ ᑐᖓᓂᖃᖅᑐᖅ ᐱᑕᖃᕆᐊᖃᓂᖓᓄ ᐊᒻᒪ ᐋᓐᓂᐊᖅᑐᓕᕆᔨᒃᑯᓐᓄ, 
ᑕᒪᒃᑭ ᑕᒪᒃᑭ ᑮᓇᐅᔭᑎᒍ, ᐊᒻᒪᓗᑦᑕᐅᖅ ᐊᐅᓚᑕᐅᓂᖓᓄ ᐊᒻᒪ ᐱᑕᖃᕆᐊᖃᕐᒪᖔᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐊᐱᖅᑯᑏᑦ. ᑐᑑ. 

ᐊᐱᖅᑯᑦ 209–1(6): ᑮᓇᐅᔭᖃᖅᑎᑕᐅᒋᐊᖃᕐᓂᖅ ᐋᖅᑭᑦᑕᐅᓂᖏ ᐃᒪᖃᓂᖅ ᓱᓪᓗᓕᒃᑯᑦ  
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᓱᓕᔪᒥ ᐃᖃᖅᑲᐅᒻᒪᑦ ᐃᓚᒋᔭᐅᔪᖅ ᐅᖃᓯᕆᖅᑲᐅᔭᖓ, ᐊᐱᖅᑯᑎᒋᔭᕋ 
ᒥᓂᔅᑕᐅᔪᒧ ᓄᓇᓕᓐᓂ ᒐᕙᒪᐅᔪᓂ ᐊᒻᒪ ᐃᖏᕋᔪᓕᕆᓂᕐᒧ. 
 
ᐅᖃᖅᑎ, ᐅᕙᖓ ᐃᓚᒋᔭᐅᔪᓄ ᐅᖃᐅᓯᒃᓴᓄ ᐅᖃᐅᓯᖃᖅᖃᐅᒐᒪ ᐊᒥᓱᒐᓚᐅᔪᓂ ᐃᖃᓗᒻᒥᐅᑕᓄ ᐅᖃᖅᑲᐅᒐᒪ 
12ᐸᓘᒻᒪᑕ ᐃᓪᓗᐃᑦ ᐊᕐᕌᒎᓐᓂᖅᑲᐃ ᒪᕐᕉᓐᓂ ᐱᑕᖃᕆᐊᖃᖅᑎᑕᐅᓂᐊᖅᑐᖅ ᓄᓇᓕᕋᐅᔭᒃᑯᓐᓄ ᐋᖅᑭᒃᑕᐅᓗᑎ 
ᐃᒪᖃᕐᓂᖅ ᓱᓪᓗᓕᒃᑯᑦ ᐊᒻᒪ ᐊᑐᕈᓐᓃᖓᖅᐸᓪᓕᐊᓗᒋ ᐃᒥᖅᑕᐅᑎᒃᑰᖅᑐᑦ ᓄᓇᓯᐅᑎᒃᑯ. 
 
ᑐᑭᓯᒐᒪ, ᐃᒻᒪᖃᖃᐃ ᐊᕐᕌᒎᓐᓂ ᒪᕐᕉᓕᖅᑑᓐᓂ ᑖᓐᓇ ᒐᕙᒪᐅᔪᖅ ᐃᓛᒃᑯᑦ ᐃᓕᓯᓚᐅᕐᒪᑕ ᑮᓇᐅᔭᖃᖅᑎᑦᑎᓗᑎ 
ᐃᑲᔪᕐᓂᒃᑯ ᐊᑦᑎᓐᓂᕆᔭᖓᓂ ᐃᖃᓗᐃᑦ ᐊᒻᒪᑦᑕᐅᖅ ᖃᐅᔨᒪᒻᒥᒐᒪ ᐅᓄᖓᒃᑲᓐᓂᒋᐊᖅ ᐊᖅᑯᑎᒃᑯᑦ 
ᐃᓪᓗᓴᑕᖃᒃᑲᓂᕐᒥᒻᒪᑦ ᐅᕝᕙᓘᓐᓃᑦ ᐃᓪᓗᒃᓴᕆᔭᐅᓂᐊᖅᑐᑦ, ᐃᓱᒪᒋᔭᕋ 2005, ᐃᒥᖃᓕᕐᓂᐊᖅᑐᓂ ᓱᓪᓗᓕᒃᑯᑦ. 
 
ᐊᐱᕆᔪᒪᔭᕋᓕ ᒥᓂᔅᑕᐅᔪᖅ ᕿᒥᕈᔪᒪᒻᒪᖔᖅ ᖃᓄᐃᓕᖓᓂᕆᔭᖓᓂ ᓄᓚᓕᐸᐅᔭᒃᑯᓐᓂ ᐊᒻᒪ ᓴᖅᑭᑎᑦᑎᓗᓂ 
ᐸᕐᓇᑕᐅᓯᒪᔪᓂ ᐃᓄᐃᑦ ᖃᓂᒋᔮᓃᑦᑐᑦ ᑕᐃᒫᒃᓴᐃᓐᓇᖅ ᑲᒪᒋᔭᐅᓗᑎ ᐊᑦᑎᓂᖅᓴᐅᔪᓃᑦᑐᑦ ᐃᖃᓗᓐᓂ. ᐊᓯᒋᔭᖏ 
12ᔭᐅᔪᑦ, 12ᑐᐃᓐᓇᐅᒻᒪᑕ, ᒥᓂᔅᑕᐅᔪᖅ ᐱᓕᕆᖃᑎᖃᕈᒪᒐᔭᖅᑲ ᓄᓇᓕᐸᐅᔭᒃᑯᓐᓂ ᓴᖅᑭᑎᑦᑎᓗᑎ 
ᐃᑲᔫᑎᒃᓴᐅᔪᓂ 12ᓄ ᓇᒻᒥᓂᖅ ᐃᓪᓗᖃᖅᑐᓄ. ᐊᒻᒪᓗᑦᑕᐅᖅ ᐃᓱᒪᒋᓂᐊᕆᕙᐃᑦ ᑕᒪᓐᓇ 
ᐱᓕᕆᐊᖑᕙᓪᓕᐊᑐᐃᓐᓇᕐᒪᑦ ᐊᒻᒪ ᐸᕐᓇᑕᐅᓯᒪᔭᕿᐊᖃᖅᑐᓂ, ᐊᑕᐅᓯᐊᖅᑕᐅᑐᐃᓐᓇᔮᖏᑦᑐᖅ, ᑭᓯᐊᓂᓕ 
ᑲᒪᒋᔭᐅᓕᖅᑕᖃᑐᐃᓐᓇᕆᐊᖃᕐᒪᑦ, ᖃᐅᔨᒪᔪᑎ, ᑕᒫᓂᖃᐃ ᐊᕐᕌᒍᒥ, ᑲᒪᒋᔭᐅᓚᐅᕐᒪᑦ ᐊᕐᕌᒍᓂ ᒪᕐᕉᓕᕐᑑᓐᓂ ᐊᒻᒪ 
ᐅᖃᖃᑦᑕᕐᒪᑕ ᐃᒻᒪᖃᖃᐃ 2005 ᑕᒪᓐᓇ ᑕᑯᔭᐅᒃᑲᓐᓂᕆᐊᖃᑲᓐᓂᕆᐊᖃᑐᐃᓐᓇᖅᑐᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ ᐅᖃᖅᑏ. ᒥᓂᔅᑕᖃᕐᕕᐅᔪᖅ ᑕᑯᓂᐊᖁᓂᐊᖅᑕᒃᑲ ᖃᓄᐃᓕᖓᓂᕆᔭᖓᓂ 
ᐊᒻᒪ ᖃᓄᖅ ᕿᒥᕈᒍᓐᓇᕐᒪᖔᑦᑕ ᖃᓄᐃᓪᖓᓂᕆᔭᖓᓂ ᓂᕈᐊᖅᑕᐅᓯᒪᕕᒋᔭᖓᓂ ᒪᓕᒐᓕᐅᖅᑎᐅᑉ ᑕᒫᓂ 
ᐃᖃᓗᓐᓂ. ᐊᐱᕆᓂᐊᕐᒥᔭᒃᑲᑦᑕᐅᖅ ᑐᓴᐅᒪᑎᑦᑎᐊᕈᓐᓇᓂᖅᓴᐅᒻᒪᖔᑕ ᓇᒻᒥᓂᖃᖅᑐᓄ, ᓄᓇᓕᐸᐅᔭᒥ, 
ᐃᑲᔪᕈᓐᓇᖅᑕᑎᓐᓂ ᐊᑲᐅᖏᓕᐅᕈᑎᒋᔭᖏᓐᓂ ᐃᓚᒋᔭᐅᓕᕐᓂᕐᒧ ᐃᒪᖃᓂᐅᔪᒥ ᓱᓪᓗᓕᒃᑯᑦ. 
 
ᖃᐅᔨᒪᔪᖓ ᐅᕙᖓ ᐅᖃᓪᓚᓂᕆᔭᖓᓄ ᐃᑲᔫᑎᒃᓴᐅᔪᑦ ᑐᕌᖓᑎᑕᐅᒻᒪᑕ ᐊᕐᕌᒎᓕᕐᑐᒥ ᒪᕐᕉᓐᓂ, ᑭᓯᐊᓂᓕ 
ᐃᓚᖏ ᐃᓪᓘᔪᑦ ᓴᓇᔭᐅᔭᕆᐊᖃᕐᒪᑕ. ᐃ, ᐊᐱᕆᓂᐊᖅᑕᒃᑲ ᒥᓂᔅᑕᖃᕕᒋᔭᕋ ᑕᒪᓐ ᕿᒥᕈᖁᓗᒍ ᐊᒻᒪ 
ᖃᓄᖅᑑᕈᓐᓇᕐᒪᖔᑦᑕ ᓄᓇᓕᐸᐅᔭᒃᑯᓐᓄ ᐃᖃᓗᓐᓂ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᓴᐃᑦ. ᑐᑑ 
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ. ᖁᕕᐊᒻᒪᕆᑦᑐᖓ ᒥᓂᔅᑕᐅᑉ ᑭᐅᔪᓐᓇᕐᓂᖓᓄ. ᐃᓱᒪᔪᖓᓕ 
ᕿᒥᕈᖃᑎᖃᕐᓂᐊᕈᑎ ᓄᓇᓕᐸᐅᔭᒃᑯᓐᓂ, ᖃᐅᔨᒪᒐᒪ ᐅᓪᓗᒥᐅᔪᖅ ᒐᕙᒪᕈᕋᑖᕐᓂᑰᒐᑦᑕ ᐊᒻᒪ ᐃᓕᓯᓚᐅᕐᒪᑕ 
ᑮᓇᐅᔭᓂ ᐊᕐᕌᒎᓐᓂ ᒪᕐᕉᓕᖅᑐᓐᓃᒃ, 3000ᑖᓚᐸᓗᐃᑦ ᐃᑲᔫᑕᐅᓂᐊᖅᑐᑦ ᓇᒻᒥᓂᖃᖅᑐᓄ ᐃᓪᓗᓂ  

ᐃᑲᔪᕈᑕᐅᓂᐊᖅᑐᓂ ᐃᓚᔭᐅᓂᖏᓐᓄ ᐃᒥᖃᓕᕐᓂᒃᑯ ᓱᓪᓗᓕᒃᑯ. ᑖᓐᓇ ᒫᓐᓇ ᐱᔭᕆᐊᖃᓕᖅᑕᕗ ᐊᒻᒪ ᐊᑏ 
ᑕᕝᕙ ᐋᖅᑭᒋᐊᖅᑐᓕᕈᒃ. 
 
ᐃᒻᒪᖃᖃᐃ ᒪᒃᑯᑦᑑᑎᓪᓗᑎ, ᖃᐅᔨᖃᑦᑕᖏᓐᓇᕕ ᐊᕐᕌᒎᓐᓂ ᒪᕐᕉᓐᓂ ᖄᖏᖅᓯᒪᓕᖅᑑᓐᓂ; ᑕᕙᓂᒃᓴᐃᓐᓇᖅ 
ᐅᒥᐊᖅᒦᑲᑦᑕ. ᐃᒻᒪᖃᖃᐃ ᐊᕐᕌᒎᓐᓂ ᒪᕐᕉᓐᓂ ᐅᕝᕙᓘᓐᓃᑦ ᐱᖓᓱᓂ ᑖᓐᓇᓴᐃᓐᓇᖅ ᐊᑲᐅᖏᓕᐅᕈᑕᐅᔪᖅ 
ᐊᑐᒃᑲᓂᕐᓂᐊᕐᓗᒍ. ᒥᓂᔅᑕᐅᔪᖅ ᑲᑎᒪᖃᑎᖃᖃᑦᑕᓂᐊᖅᑳ ᓄᓇᓕᐸᐅᔭᒃᑯᓐᓂ ᓴᖅᑭᑕᐅᕙᓪᓕᐊᔪᓂ 
ᐱᓕᕆᐊᖑᔪᓂ ᐃᖃᓗᒻᒥᐅᑕᓕᒫᖑᔪᑦ ᐃᓚᔭᐅᒋᐊᖃᓂᐊᖅᑐᑦ ᐃᒪᖃᓕᕐᓂᒃᑯᑦ ᓱᓪᓗᓕᒃᑯ ᐱᑎᑕᐅᓂᐊᕐᒪᖔᑕ 
ᓈᒻᒪᑦᑐᒥ ᐊᒻᒪ ᐊᑲᐅᔪᒥ ᐱᔾᔪᑎᒋᓪᓗᒋ ᐃᑲᔫᓯᐊᖑᔪᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑖᒻᓴᓐ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ, ᐅᖃᖅᑏ.  ᖃᐅᔨᒪᓪᓚᑦᑖᓐᖏᓐᓇᒪ ᖃᓄᖅ ᐱᓂᐊᕐᓂᕋᓚᐅᕐᒪᖔᑕ 
ᑭᖑᓪᓕᖅᐹᒥ ᒐᕙᒪᐅᓚᐅᖅᑐᑦ ᐅᕝᕙᓘᓐᓃᑦ ᐊᕐᕌᒎᓕᖅᑐᑦ ᓈᓕᖅᑐᑦ ᑕᒪᓐᓇ ᐱᓕᕆᐊᕆᒋᐊᓕᑕᐃᓐᓇᓚᐅᕋᒃᑯ 9-
ᖃᐃ ᑕᖅᑮᑦ ᓈᓕᖅᑐᑦ ᑭᓯᐊᓂ ᐱᓕᕆᐊᖃᕋᓱᐊᖅᐳᖓ ᕿᒥᕐᕈᔪᒪᓪᓗᒍ ᖃᓄᐃᓕᖓᓂᖓ. 
 
ᐅᖃᐅᔾᔭᐅᓯᒪᕗᖓ ᒥᓂᔅᑕᖃᕐᕕᒻᒧᑦ ᑕᐃᓐᓇ 7% ᐊᑭᖏᓐᓂᑦ ᐱᖁᑎᖏᓐᓂᑦ  ᓇᒻᒥᓂᖁᑎᖃᖅᑐᑦ ᐃᓪᓗᓂᒃ 
ᐃᑲᔪᖅᓱᖅᑕᐅᒻᒪᑕ 100%-ᒥᑦ ᐊᑭᖏᓐᓄᑦ ᓱᓪᓗᓕᖏᓐᓂᑦ ᓇᒻᒥᓂᖁᑎᖃᖅᑐᑦ ᐃᓪᓗᓂᒃ ᐃᑲᔪᖅᓱᖅᑕᐅᓚᐳᕐᒪᑕ. 
 
ᑕᒪᓐᓇ ᕿᒥᕐᕈᓂᐊᖅᐸᕗᑦ ᖃᓄᐃᒻᒪᖔᖅ ᖃᐅᔨᒋᐊᕐᓗᑕ ᖃᓄᖅ ᐃᑲᔪᕈᓐᓇᕐᒪᖔᖅᑎᒍᑦ ᓄᓇᓕᐸᐅᔭᒃᑯᑦ 12-
ᖑᔪᓄᑦ ᐊᖏᕐᕋᓕᓐᓄᑦ ᓇᒻᒥᓂᖏᓐᓂᑦ ᒪᓕᒐᓕᐅᖅᑎᐅᑉ ᐅᖃᐅᓯᕆᕋᑖᖅᑕᖏᓐᓄᑦ. ᑕᐃᒪᐃᓚᐅᖅᑎᓪᓗᑕ, 
ᑕᑯᒍᓐᓇᖅᓯᓂᐊᖅᐳᒍᑦ ᖃᓄᐃᓕᐅᒃᑲᓐᓂᕈᓐᓇᕐᒪᖔᖅᑕ ᑭᖑᓪᓕᕐᒥᑦ ᐱᓕᕆᐊᖑᓂᐊᖅᑐᒧᑦ 
ᓱᓪᓗᓕᓕᖅᓱᖅᑕᐅᔪᓄᑦ ᐃᖃᓗᓐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑏᑦ ᓄᖅᑲᖓᑲᐃᓐᓇᕐᓂᐊᕐᒪᑕ ᑲᔪᓯᓂᐊᕐᓗᑕ 
ᓄᖅᑲᖓᑲᐃᓐᓇᓚᐅᕐᓗᑕ ᐊᐱᖅᓱᕐᓇᐅᓂᐊᕐᒥᒻᒪᑦ. ᐃᖅᑲᓇᐃᔭᖅᑏᑦ ᐱᕕᔅᓴᖃᖅᑎᑲᐃᓐᓇᕐᓂᐊᕋᑦᑎᒃᑯ 
ᐊᖏᖅᑎᑦᑎᓂᐅᓂᐊᖅᑐᒧᑦ ᓄᖅᑲᖓᑲᐃᓐᓇᖅᑕ 5 ᐅᕝᕙᓘᓐᓃᑦ 10 ᒥᓂᔅᓯᓂᑦ. ᐊᔾᔭᖅᓯᔩ. 
 
>>ᑲᑎᒪᔪᑦ ᓄᖅᑲᖓᑲᐃᓐᓇᓚᐅᖅᐳᑦ 8:02 ᑲᒥᓴᓇᐅᑉ ᑐᓪᓕᓐᖑᖅᑎᑦᑎᓂᕐᒧᑦ ᐊᒻᒪ ᑲᔪᓯᓪᓗᑎᒃ 9:10 ᐅᓐᓄᒃᑯ.ᑦ 

ᐅᖃᖅᑎ: ᒪᓕᒐᓕᐅᖅᑏᑦ, ᖃᐅᔨᒪᒐᑦᑕ ᐱᕕᔅᓴᕗᑦ ᐃᓱᓕᒻᒪᑦ ᐊᒻᒪ ᐃᓕᓴᕕᒃ ᐃᒪᐃᖅᑐᓂ. ᑲᔪᓯᓂᐊᖅᐳᒍᑦ 
ᑲᑎᒪᔾᔪᑎᔅᓴᖅ 7-ᒧᑦ. ᖃᐅᑉᐸᑦ ᐊᐱᖅᓱᕐᓇᐅᓕᖅᐸᑦ ᐊᑐᓛᕐᓗᑎᒍ ᖃᐅᑉᐸᑦ ᐊᐱᖅᓱᕐᓇᐅᓕᖅᑎᓪᓗᒍ. ᐊᖏᖅᐱᓰ? 
ᐊᖏᖅᑐᑦ. 
 
ᑲᑎᒪᔾᔪᑎᔅᓴᖅ. ᑎᑎᖅᑲᒃᑯᑦ ᐊᐱᖅᑯᑏᑦ. ᑲᑎᒪᔾᔪᑎᔅᓴᖅ 8. ᐅᑎᑉᕐᓗᑕ ᑎᑎᖅᑲᒃᑯᑦ ᐊᐱᖅᑯᑎᓄᑦ. ᑲᑎᒪᔾᔪᑎᔅᓴᖅ 
9. ᑭᐅᔾᔪᑏᑦ ᐅᖃᐅᓯᐅᖅᑲᐅᔪᓄᑦ, ᑭᐅᔾᔪᑏᑦ ᒪᑐᐃᖅᓯᓂᕐᒧᑦ ᐅᖃᐅᓯᐅᖅᑲᐅᔪᓄᑦ. ᑲᑎᒪᔾᔪᑎᔅᓴᖅ 10. 
ᐊᑎᓕᐅᖅᑎᑦᑎᔪᑦ. ᑲᑎᒪᔾᔪᑎᔅᓴᖅ 11. ᐅᓂᒃᑳᓕᐊᖅ ᐱᑐᐃᓐᓇᐅᓐᖏᑦᑐᓂᒃ ᑲᑎᒪᔨᕋᓛᖑᐃᓐᓇᕐᓂᐊᖅᑐᓂᒃ. 
ᑲᑎᒪᔾᔪᑎᔅᓴᖅ 12. ᐅᓂᒃᑳᓕᐊᑦ ᑲᑎᒪᔨᕋᓛᓂᒃ ᕿᓂᕐᕈᓂᕐᒧᑦ ᒪᓕᒐᔅᓴᓂᑦ. ᑲᑎᒪᔾᔪᑎᔅᓴᖅ 13. ᐅᖃᓕᒫᕐᓂᖅ 
ᑎᑎᖅᑲᓂᒃ. ᑲᑎᒪᔾᔪᑎᔅᓴᖅ 14. ᒨᓴᓕᐊᑦ, ᑐᑐ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᖅ 009-1(6): ᐅᖓᕙᕆᐊᖅᑕᐅᓂᖓ ᓄᖅᑲᕐᕕᒋᓂᐊᖅᑕᖏᑕ - ᖃᐅᔨᒃᑲᐃᒍᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᖅᐳᖓ ᐊᑦᑑᕙ 31-ᖑᑎᓪᓗᒍ, ᐱᒋᐊᖅᑎᑦᑎᓪᓗᖓ ᒨᓴᒥ: 
ᐱᒋᐊᖅᑎᒃᑦᑎᓪᓗᖓ ᑭᖑᕝᕕᖅᑕᐅᓪᓗᓂ ᒥᓂᔅᑕᒧᑦ ᐃᖃᓗᑦᑑᑦᑎᐊᕐᒥᐅᒧᑦ. ᒪᓕᒐᖅ ᒪᓕᑦᑐᒍ ᓅᕖᕝᕙᔪᑦ, 
ᒪᓕᒐᓕᐅᕐᕕᒃ ᑲᔪᓯᓂᐊᕐᒪᑦ ᑲᑎᒪᓂᕗᑦ ᐸᓐᓂᖅᑑᒥ, ᓄᖅᑲᓛᕐᓗᓂ ᓅᕖᕝᕙ 19, 2002-ᒥᑦ ᐃᖃᓗᓐᓂᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑲᑎᒪᔾᔪᑎᔅᓴᖅ 14. ᒨᓴᓕᐊᑦ. ᑲᑎᒪᔾᔪᑎᒡᓴᖅ 15. ᒨᓴᓕᐊᑦ ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᔨᓪᓗᑎᒃ 
ᒪᓕᒐᔅᓴᓂᒃ. ᒥᓂᔅᑕ ᐃᖕ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᕐᓂᕐᒥᒃ ᒪᓕᒐᒃᓴᓂᑦ 
 
ᒪᓕᒐᒃᓴᖅ 14 - ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᖅ - ᖃᐅᔨᒃᑲᐃᒍᑦ 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐅᖃᕈᒪᑐᐃᓐᓇᕋᑖᖅᐳᖓ ᐊᑦᑑᕙ 31, 2002-ᒥᑦ, ᐱᒋᐊᖅᑎᑦᑎᒐᒪ 
ᒪᓕᒐᔅᓴᖅ 13 ᓂᕈᐊᕐᓂᕐᒧᑦ, ᒪᒥᐊᓇᖅ ᒪᓕᒐᔅᓴ ᖅ14 ᓄᓇᕗᒻᒥᑦ ᓂᕈᐊᖅᑐᓕᕆᓂᕐᒧᑦ ᒪᓕᒐᖅ 
ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᖓᓂ. ᖁᔭᓐᓇᒦᒃ. 
 
ᐅᖃᖅᑎ: ᑲᑎᒪᔾᔪᑎᔅᓴᖅ 16. ᒨᓴᐃᑦ. ᑲᑎᒪᔾᔪᑎᔅᓴᖅ 17. ᓯᕗᓪᓕᖅᐹᒥᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ. 
ᒥᓂᔅᑕ ᐃᖕ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᒃᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 14 - ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᖅ - ᓯᕗᓪᓕᖅᐹᒥᑦ ᐅᖃᓕᒫᖅᑕᐅᓂᖓ 
 
ᒥᓂᔅᑕ ᑳᓪᕕᓐ ᐃᖕ: ᐅᖃᖅᑏ.  ᑕᑯᒍᓐᓇᕋᒪ ᐊᖏᖅᑐᓂᒃ ᒪᓕᒐᖅ 62(1) ᒪᓕᒐᔅᓴᖅ 14 ᐅᖃᓕᒫᖅᑕᐅᖁᓪᓗᒍ 
ᓯᕗᓪᓕᖅᐹᖓᓂᑦ ᑕᕝᕙᓂ ᐅᓐᓄᒃ.  ᖁᔭᓐᓇᒦᒃ. 
 
ᐅᖃᖅᑎ:  ᖁᔭᓐᓇᒦᒃ, ᒥᓂᔅᑕ.  ᒥᓂᔅᑕ ᐊᖏᖅᑕᐅᔪᒪᕗᖅ ᒪᓕᒐᖅ 62(1)-ᒧᑦ, ᒪᓕᒐᔅᓴᖅ 14 
ᐅᖃᓕᒫᖅᑕᐅᔪᓐᓇᖁᓪᓗᒍ ᓯᕗᓪᓕᖅᐹᖓᓂᑦ ᐅᓪᓗᒥ, ᐋᒡᒑᖅᑐᖃᖅᐹ.  ᐋᒡᒐᖅᑐᖃᓐᖏᑦᑐᖅ.  ᑲᔪᓯᔪᓐᓇᖅᐳᑎᑦ. 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ ᑭᖑᕝᕕᖅᑕᐅᓪᓗᖓ ᒪᓕᒐᓕᐅᖅᑎᒧᑦ 
ᐅᖅᑯᕐᒥᐅᓄᑦ ᒪᓕᒐᒃᓴᖅ 14, ᓄᓇᕗᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᖅ ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. 
ᖁᔭᓐᓇᒦᒃ. 
 

 



ᐊᐃᕝᕕᖅ, ᐅᑐᐱᕆ 29, 2002 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᐅᖃᖅᑎ: ᐱᒋᐊᖅᑎᑕᓄᑦ ᓈᒻᒪᓴᖅᑐᑦ. ᐊᖏᓐᖏᑦᑐᓕᒫᑦ. ᐱᒋᐊᖅᑎᑕᖅ ᑲᔪᓯᕗᖅ. ᒪᓕᒐᒃᓴᖅ 14 
ᐅᖃᓕᒫᖅᑕᐅᓂᖃᖅᐳᖅ ᓯᕗᓪᓕᖅᐹᖓᓐᓂᒃ. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᓈᓴᐅᑖ 18, ᐊᐃᑉᐹᓂᒃ 
ᐅᖃᓕᒫᕐᓂᖅ ᒪᓕᒐᒃᓴᓂᑦ. ᒥᓂᔅᑕ ᐃᖕ. 
 

ᑲᑎᒪᔾᔪᑎᔅᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᔅᓴᖅ 14 - ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᖅ - ᐊᐃᑉᐹᒥᑦ ᐅᖃᓕᒫᖅᑕᐅᓂᖓ 
  
ᒥᓂᔅᑕ ᑳᓪᕕᓐ ᐃᖕ: ᐅᖃᖅᑏ, ᐊᖏᖅᑕᐅᔪᒪᕗᖓ ᒪᓕᒐᖅ 62(1) ᖁᔭᓈᖅᑕᐅᖁᓪᓗᒍ ᒪᓕᒐᒃᓴᖅ 14 
ᐅᖃᓕᒫᖅᑕᐅᔪᓐᓇᖅᓯᖁᓪᓗᒍ ᐅᓐᓄᒋᔭᑦᑎᓐᓂ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐊᖏᖅᑕᐅᔪᒪᕗᖅ ᒪᓕᒐᖅ 62(1) ᖁᔭᓈᖅᑕᐅᖁᓪᓗᒍ ᒪᓕᒐᒃᓴᖅ 14 
ᐅᖃᓕᒫᖅᑕᐅᔪᓐᓇᖅᓯᖁᓪᓗᒍ ᐅᓪᓗᒥ, ᐊᖏᓐᖏᑦᑐᖃᖅᐹ? ᐊᖏᓐᖏᑦᑐᖃᓐᖏᒻᒪᑦ ᑲᔪᓯᑐᐃᓐᓇᕆᑦ ᒥᓂᔅᑖ. 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ, ᑭᖑᕝᕕᖅᑕᐅᓪᓗᓂ ᒥᓂᔅᑕᒧᑦ 
ᐅᖅᑯᕐᒥᐅᓄᑦ ᒪᓕᒐᔅᓴᖅ 14-ᒧᑦ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᖅ ᐅᖃᓕᒫᖅᑕᐅᖁᓪᓗᒍ ᒪᕐᕈᐊᖅᑎᖓᓂᑦ. 
ᑖᓐᓇ ᒪᓕᒐᔅᓴᖅ ᓄᑖᒧᑦ ᓄᓇᕗᒻᒥ ᓂᕈᐊᖅᑐᕆᓂᕐᒧᑦ ᑭᖑᕝᕕᐅᑕᐅᓂᐊᖅᑐᖅ ᒪᓕᒐᕐᒧᑦ ᐱᓚᐅᖅᓯᒪᔭᑦᑎᓐᓂᑦ 
ᓄᓇᑦᓯᐊᕐᒥ ᐊᑯᑦᑐᕋᑦᑕ 1999-ᖑᑎᓪᓗᒍ. 
 
ᐅᖃᖅᑏ, ᐃᕝᕕᑦ ᐊᒻᒪ ᑕᑯᓐᓇᖅᑎᑎᑦ ᐅᖃᐅᓯᖃᕐᓂᐊᕋᓗᐊᖅᑎᓪᓗᒋᑦ ᒪᓕᒐᔅᓴᕐᒥᑦ ᓇᓗᓇᐃᖅᓱᖅᑎᐊᕐᓗᒋᑦ 
ᑲᔪᓯᒍᑦᑕ ᑲᑎᒪᔨᕋᓛᑐᐃᓐᓇᐅᓪᓗᑕ, ᐱᕕᔅᓴᖃᖅᑎᑕᐅᔪᒪᕗᖓ ᐅᖃᐅᓯᔅᓴᖃᕋᒪ ᐊᒥᓱᑲᓪᓚᓐᓂᒃ. 
 
ᐅᖃᖅᑏ, ᑖᓐᓇ ᒪᓕᒐᔅᓴᖅ ᐋᖅᑭᔾᔪᑕᐅᕗᖅ ᓂᕈᐊᕈᓐᓇᕐᓂᕐᒥᒃ ᒪᓕᒐᓕᐅᖅᑎᓄᑦ. ᐊᑑᑎᖃᑦᑎᐊᕐᓂᐊᖅᐳᖅ 
ᐃᓱᒪᖅᓱᕈᓐᓇᕐᓂᕐᒧᑦ ᐱᔪᓐᓇᐅᑎᓄᑦ ᓄᓇᕗᒻᒥᐅᓄᑦ. 
 
ᐊᔾᔨᐅᓐᖏᑦᑐᒥᑦ ᐃᓱᒪᒋᔭᖃᑦᑎᐊᖅᐳᖅ ᓄᓇᕗᑦᑎᓐᓂᑦ. ᑖᓐᓇ ᒪᕐᕈᒋᓕᕐᒪᒍ ᐊᕐᕌᒍ ᒪᓕᒐᓕᐅᕐᕕᒻᒥᑦ 
ᓯᕗᒨᕆᐊᕐᓂᖓ ᑐᐊᕕᐅᔾᔭᐅᑎᓪᓗᒍ ᓇᓪᓕᑭᑕᖅᑎᓪᓗᑕ ᓄᓇᓕᓐᓂᑦ ᑲᑎᒪᕕᒋᕙᑦᑐᑎᓐᓂᑦ 
ᓴᓐᖏᓕᖅᐹᕐᓕᐅᑕᐅᕙᑦᑐᓂ ᒐᕙᒪᓕᕆᓂᑦᑎᓐᓄᑦ ᓄᓇᕗᒻᒥ. 
 
ᐊᕐᕌᓂ ᐃᖃᓗᑦᑑᑦᑎᐊᕐᒥᑦ, ᒪᓕᒐᓕᐅᖅᑏᑦ ᐃᑲᔪᖅᓱᓚᐅᖅᐳᑦ ᑲᔪᓯᑎᑕᐅᖁᔭᐅᓪᓗᓂ ᓄᓇᕗᒻᒥ ᓱᓕᑦᑎᐊᕐᓂᕐᒧᑦ 
ᒪᓕᒐᕐᒧᑦ. ᑕᒪᓐᓇ ᓴᖅᑭᑕᐅᓚᐅᓂᖓ ᓄᑖᖅ ᓂᕈᐊᖅᑐᓕᕆᓂᕐᒧᑦ ᓄᓇᕗᒻᒥ ᒪᓕᒐᖅ ᓴᖅᑭᖅᓯᒪᓪᓗᓂ 
ᐱᓇᓱᐊᕐᓂᑎᓐᓂᑦ ᑲᔪᓯᔪᒧᑦ ᕿᒥᕐᕈᓂᕐᒥᑦ ᐊᒻᒪ ᐱᕙᓪᓕᐊᑎᑦᑎᓂᕐᒧᑦ ᓄᓇᕗᒻᒥ ᒪᓕᒐᓕᐅᕐᕕᒻᒥᑦ ᓴᓇᔭᐅᓯᒪᔪᒥᑦ. 
ᑕᒪᓐᓇ ᐱᓕᕆᐊᖃᑦᑎᐊᕐᓂᐅᕗᖅ ᓴᖅᑮᓪᓗᓂ ᐱᑕᖃᕆᐊᓕᓐᓂᑦ ᐋᖅᑭᑦᑕᐅᓯᒪᔪᓂᑦ ᓯᕗᓂᔅᓴᖅᑎᓐᓂᑦ 
ᓂᕈᐊᕐᓂᐅᖃᑦᑕᕐᓂᐊᖅᑐᓄᑦ ᑕᕝᕙᓂ ᒪᓕᒐᓕᐅᕐᕕᒻᒥᑦ. 
 
ᖁᔭᓐᓇᒦᕈᒪᕙᒃᑲ ᐱᓕᕆᐊᖃᕋᓱᐊᕐᓂᖏᑦ ᑕᕝᕙᓂ ᒪᓕᒐᓕᐅᖅᑏᑦ ᐃᑲᔪᖅᓱᕐᓂᖏᓐᓄᑦ ᐱᕙᓪᓕᐊᑎᑕᐅᑎᓪᓗᒍ 
ᑖᓐᓇ ᒪᓕᒐᔅᓴᖅ ᐊᒻᒪ ᖃᔨᐅᒪᓂᐊᖅᐳᓯ ᑕᒪᓐᓇ ᐋᖅᑭᑦᑕᐅᓚᐅᕐᒪᑦ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᐊᔭᐅᖅᑏᑦ, 
ᐱᒋᐊᖅᑎᑦᑎᓪᓗᑎᒃ ᑕᒪᑐᒥᖓ ᐋᔩᕈᑎᒋᓕᓚᐅᖅᑕᑎᓐᓂᑦ ᑖᔅᓱᒧᖓ ᒪᓕᒐᔅᓴᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᒨᓴᓕᐅᖅᑐᖃᖅᐳᖅ ᐱᔾᔪᑎᒋᓪᓗᒍ ᒪᓕᒐᔅᓴᖅ. ᑕᐃᒃᑯᐊ ᐊᖏᖅᑐᓕᒫᑦ?  
ᐊᖏᓐᖏᑦᑐᓕᒫᑦ? ᒪᓕᒐᔅᓴᖅ 14 ᒪᕐᕈᐊᖅᑎᖓᓂᑦ ᐅᖃᓕᒫᖅᑕᐅᒌᖅᐳᖅ. ᒥᓂᔅᑕ ᐃᖕ. 

ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᖏᖅᑕᐅᔪᒪᕗᖓ ᐱᓕᕆᐊᖑᖁᓪᓗᒍ ᒪᓕᒐᖅ 67 – 1(6) 
ᒪᓕᒐᔅᓴᖅ 14 ᑐᓂᔭᐅᑦᑕᐅᑎᒋᖁᓪᓗᒍ ᑲᑎᒪᔨᕋᓛᑐᐃᓐᓇᕐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑖ. ᒥᓂᔅᑕ ᑕᒪᐃᓐᓄᑦ ᐊᖏᖅᑕᐅᔪᒪᕗᖅ ᖁᔭᓈᖅᑕᐅᖁᓪᓗᒍ ᒪᓕᒐᖅ 67(2) 
ᒪᓕᒐᒃᓴᖅ 14 ᑎᓕᐅᖅᑕᐅᑲᐅᑎᒋᔪᓐᓇᖁᓪᓗᒍ ᑲᑎᒪᔨᕋᓛᓄᑦ. ᐋᒡᒐᖅᑐᖃᖅᐹ?  ᐋᒡᒑᖅᑐᖃᓐᖏᓚᖅ.  ᒪᓕᒐᔅᓴᖅ 
14 ᑐᓂᔭᐅᕗᖅ ᑲᑎᒪᔨᕋᓛᑐᐃᓐᓇᕐᓄᑦ.  ᑲᑎᒪᔾᔪᑎᔅᓇᖅ 18. ᑭᖑᓪᓕᖅᐹᒥᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ.  
ᑲᑎᒪᔾᔪᑎᔅᓴᖅ 19.  ᐃᓱᒪᔅᓴᖅᓯᐅᕐᓂᖏᑦ ᑲᑎᒪᔨᕋᓛᑐᐃᓐᓇᐃᑦ ᒪᓕᒐᔅᓴᓄᑦ ᐊᒻᒪ ᐊᓯᖏᓪᓗ. ᑐᑐ. 
 

ᑲᑎᒪᔾᔪᑎᔅᓴᖅ 19: ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᔾᔪᑎᒋᓪᓗᒍ ᒪᓕᒐᖅ 46, ᐱᒋᐊᖅᑎᑦᑎᕗᖓ ᑭᖑᕝᕕᖅᑕᐅᓪᓗᓂ ᒥᓂᔅᑕᒧᑦ 
ᖁᕐᓗᖅᑐᕐᒥᐅᒧᑦ ᑖᓐᓇ ᒪᓕᒐᓕᐅᕐᕕᒃ ᐅᓐᓄᒃ ᒪᑐᑲᐃᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, (ᑐᓵᔨᑎᒍᑦ): ᒨᓴᓕᐅᖅᑐᖃᖅᐳᖅ ᐊᐃᕙᒐᔅᓴᐅᓇᓂᓗ. ᒪᓕᑦᑐᒍ ᐊᖏᔪᖅᑲᐅᑎᐅᔪᑦ ... 
ᐊᖏᖅᑐᓕᒫᑦ? ᐊᖏᓐᖏᑦᑐᑦ? ᒨᓴ ᑲᔪᓯᕗᖅ. ᑲᑎᒪᔾᔪᑎᔅᓴᖅ 22. ᑲᑎᒪᔾᔪᑎᔅᓴᐃᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᖅᑎ (ᑯᐊᒃ):ᖁᔭᓐᓇᒦᒃ, ᐅᖃᖅᑏ. ᑐᓴᕋᔅᓴᖅ ᖃᐅᑉᐸᒧᑦ ᐅᓪᓛᒃᑯᑦ. ᑲᑎᒪᓂᐊᖅᑎᓪᓗᒋᑦ ᑲᑎᒪᓂᑐᐃᓐᓇᕐᒥᑦ 
ᒥᓂᔅᑕ ᑮᓇᐅᔭᓕᕆᓂᕐᒧᑦ ᐊᒻᒪ ᕗᓇᕗᒻᒥ ᒐᕙᒪᒃᑯᓐᓄᑦ ᐃᓪᓗᖓᓂ ᑲᑎᒪᕕᒻᒥᑦ, ᐊᓯᔾᔨᖅᑕᐅᖁᓪᓗᒍ ᓯᕿᓐᖑᔭᖓ, 
10:00-ᒨᖔᖅᑐᓂ ᐅᓪᓛᒃᑯᑦ. 
 
ᑲᑎᒪᔾᔪᙱᔅᓴᐃᑦ ᐱᖓᑦᑎᖅ, ᐊᑦᑑᕙ 30-ᒧᑦ: 
 
1. ᑐᒃᓯᐊᕐᓂᖅ 
2. ᒥᓂᔅᑕᐃᑦ ᐅᖃᐅᓯᖏᑦ 
3. ᒪᓕᒐᓕᐅᖅᑏᑦ ᐅᖃᐅᓯᖏᑦ 
4. ᑭᐅᔾᔪᑎᒃ ᐅᖃᒃᑯᑦ ᐊᐱᖅᑯᑎᓄᑦ 
5. ᐃᓕᑕᖅᓯᓂᖅ ᐳᓛᖅᑎᓂᑦ 
6. ᐅᖃᒃᑯᑦ ᐊᐱᖅᑯᑎᑦ 
7. ᑎᑎᖅᑲᒃᑯᑦ ᐊᐱᖅᑯᑎᑦ 
8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 
9. ᑭᐅᔾᔪᑎᑦ ᒪᑐᐃᕈᑎᒧᑦ 
10. ᐊᑎᓕᐅᕈᑕᐅᓯᒪᔪᑦ 
11. ᑲᑎᒪᔨᕋᓛᓂᑦ ᐅᓂᒃᑳᑦ 
12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 
13. ᑎᑎᖅᑲᓂᑦ ᓴᖅᑭᑎᕆᓂᖅ 
14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 
15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 
16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
• ᒪᓕᒐᒃᓴᖅ 12 
• ᒪᓕᒐᒃᓴᖅ 13 

 
18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 14 
• ᒪᓕᒐᒃᓴᖅ 15 
• ᒪᓕᒐᒃᓴᖅ 16 

 
20. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 
21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑏ. ᑖᓐᓇ ᒪᓕᒐᓕᐅᕐᕕᒃ ᓄᖅᑲᖓᑲᐃᓐᓇᕐᓂᐊᖅᐳᖅ ᖃᐅᑉᐸᕈᕋᓱᐊᕐᓂᖓᓂ 
ᐱᖓᑦᑎᖅ ᐊᑦᑑᕙ 30, 1:30 ᐅᓐᓄᓴᒃᑯᑦ. 
 
ᐃᖅᓱᖅᑏ. 
 
>>ᒪᓕᒐᓕᐅᕐᕕᒃ ᓄᖅᑲᖔᓚᐅᑲᓚᐅᖅᐳᖅ 9:18ᒧᐊᖅᑎᓪᓗᒍ ᐅᓐᓄᓴᒥ

